
ÖN SÖZ


Hər bir dövlətin inkişafı üçün vacib olan əsas amillərdən biri də ictimai münasibətləri nizamlayan qaydaların səmərəliliyi və onlara riayət olunmasıdır. Barəsində fərqli nəzəriyyələr olsa da, ümumilikdə “hüquq” anlayışı adı altında qəbul edilən bu qaydalar zənciri olmadan müasir dövrdə ictimai həyatın təşkilini, insanların davranış və qarşılıqlı əlaqələrinin nizamlanmasını təsəvvür etmək bəlkə də mümkün deyildir.  
Elmi ədəbiyyatda irəli sürülən müxtəlif yanaşmaları ümumiləşdirsək, hüququ ümumi davranış qaydalarını özündə əks etdirən normalar sistemi, hüquq normasını isə tövsiyə olunan davranış modeli kimi qiymətləndirmək mümkündür. Hüquq dövlətin və cəmiyyətin maraqlarına və tələbatına uyğun, onların inkişafı ilə paralel şəkildə inkişaf edərək təkmilləşir. Başqa sözlə desək, dövlətdə və cəmiyyətin həyatında baş verən dəyişikliklər hüquq sisteminə də öz təsirini göstərir ki, nəticədə də ya yeni normalar yaranır, ya da mövcud normalar günün tələbinə uyğun olmayan elementlərin xaric olunması, habelə məzmunca təkmilləşdirilmə kimi vasitələrlə yenilənir.  
Bu baxımdan normayaratma prosesi dövlət aparatının fəaliyyətində mühüm rola malik olmaqla, onun müstəsna əhəmiyyəti beynəlxalq təcrübənin yaxından izlənilməsini, qüvvədə olan qanunvericiliyin tətbiqi vəziyyətinin təhlilini, habelə müntəzəm elmi tədqiqatların aparılmasını labüd edir.
Təsadüfi deyildir ki, Ulu Öndər Heydər Əliyev və onun layiqli davamçısı Azərbaycan Respublikasının Prezidenti cənab İlham Əliyevin rəhbərliyi ilə ölkəmizdə aparılmış çoxşaxəli islahatlar hər bir strateji sahə kimi hüquq sistemini də əhatə etməklə, onun beynəlxalq standartlar əsasında yenidən formalaşdırılmasını təmin etmişdir. Belə ki, ötən dövr ərzində milli qanunvericiliyin ən müasir tələblər səviyyəsinə çatdırılması zəminində yeni hüquqi aktlar qəbul edilmiş, eləcə də bir çox akta zəruri dəyişikliklər edilmişdir ki, bu da ölkəmizdə həyata keçirilən normayaratma fəaliyyətinin səmərələliyinin təzahürüdür. 
Hazırda isə ölkəmiz vətən müharibəsi nəticəsində qazanılan böyük zəfər sayəsində yeni inkişaf mərhələsinə qədəm qoymuşdur. Bu yeni mərhələdə işğaldan azad olunmuş ərazilərdə idarəçiliyin qurulması, infrastrukurun bərpası, habelə şəhid ailələri və qazilərin sosial-müdafiəsi kimi aktual məsələlər dövlətimizin başlıca prioritetlərindən olmaqla bu istiqamətlərdə səmərəli normativ hüquqi tənzimləmənin tətbiqini şərtləndirir.  
Normayaratma fəaliyyəti bir çox dövlət orqanlarının cəlb olunduğu, mürəkkəb və çoxmərhələli prosesdir. Öz növbəsində, Azərbaycan Respublikasının Prokurorluğu da bu həssas sahəyə xüsusi önəm verməklə daim bu fəaliyyətin icrasında aktiv iştirak edir. 
Qanunvericilik təşəbbüsü hüququna malik subyektlərdən biri olan  Azərbaycan Respublikasının Prokurorluğu qanunla nəzərdə tutulmuş qaydada və hallarda qanunların icra və tətbiq olunmasına nəzarət edən qurum kimi milli hüquq sisteminə daxil olan normaların tətbiqi vəziyyətini daxil olan vətəndaş müraciətləri, habelə aparılan cinayət işlərinin istintaqı təcrübəsində müşahidə edilən tendensiyalarla qarşılıqlı-əlaqəli şəkildə mütəmadi təhlil edir, ortaya çıxan boşluqların, kollizion halların aradan qaldırılması üçün ali konstitusiya ədalət mühakiməsi orqanına sorğu ilə müraciət edir, zərurət yarandıqda isə qanunverici orqana qanunvericilik təşəbbüsü qaydasında müraciət edir. 
Hesab edirik ki, məhz bu baxımdan hər bir prokurorluq işçisi milli hüquq sisteminin incəliklərinə yaxından bələd olmalı, əməkdaşların normayaratma fəaliyyəti ilə əlaqədar bilik və bacarıqlarının ən yüksək səviyyədə saxlanılması daim diqqət mərkəzində olmalıdır.  
Diqqətinizə təqdim edilən bu vəsaitdə normayaratma fəaliyyətinin planlaşdırılması, layihələrin hazırlanması, əsaslandırması, ekspertizaların keçirilməsi, qəbul edilməsi, onlara dəyişiklik və əlavələrin edilməsi və digər bu kimi məsələlər əhatə edilmişdir.  
Ümid edirik ki, metodik vəsait istər prokurorluq əməkdaşları, istərsə də digər dövlət orqanları və ümumilikdə hüquq ictimaiyyəti üçün normayaratma prosesini əhatə edən bütün mərhələlərə sistemli yanaşma sərgilənməsi və bu sahədə bilik və bacarıqların daha da artırılması baxımından faydalı olacaqdır. 


Kamran Əliyev

Azərbaycan Respublikasının Baş prokuroru
hüquq elmləri üzrə fəlsəfə doktoru















Fəsil 1. HÜQUQ NORMASI NƏDİR.
HÜQUQ NORMASININ NÖVLƏRİ


Dövlət və hüquq cəmiyyətin mərhələli inkişafının məhsulu olmaqla, qarşılıqlı əlaqə ilə inkişaf edən, biri digərinin mövcudluğunu şərtləndirən institutlar hesab olunurlar. Bəhs edilən institutların qarşılıqlı əlaqəsi daim hüquq ədəbiyyatlarının əsas müzakirə mövzularından biri olmaqla, bu mövzuya müxtəlif yanaşmalar vardır. Hüquq və dövlətin qarşılıqlı əlaqəsi aşağıdakı formalarda ifadə olunur: 

	· Dövlət hüquq normalarının mövcudluğunu, onların həyata keçirilməsini təmin edir, bir növ hüququn keşikçisi rolunu oynayır.
·  Eyni zamanda, hüquq da dövlətin normal əsaslarla fəaliyyətini təmin edir. 



Pozitiv və normativ hüquq nəzəriyyəsinə görə hüquq ictimai münasibətləri tənzimləyən, dövlətin müəyyənləşdirdiyi və sanksiyalaşdırdığı, dövlət tərəfindən qorunan, ümumməcburi davranış qaydalarının məcmusudur. 

	Hüquq - ictimai münasibətləri tənzimləyən, dövlətin müəyyənləşdirdiyi və sanksiyalaşdırdığı, dövlət tərəfindən qorunan, ümumməcburi davranış qaydalarının məcmusudur



Yuxarıda qeyd olunduğu kimi, hüquq müxtəlif normalardan ibarət elə bir sistemdir ki, bu baxımdan norma hüququn ən kiçik komponenti, başqa sözlə bütöv bir orqanizmin fəaliyyətini təmin edən hüceyrədir. “Norma” latın sözü olmaqla, tərcümədə “qayda”,  “nümunə” mənasını verir. Qeyd edilməlidir ki, hər bir norma özündə arzuolunan və qanuni hesab olunan davranış modelini, nümunəsini əks etdirir. Əksər hüquq normaları özlərində müəyyən davranış qaydasını, müvafiq subyektlər dairəsinə münasibətdə hüquq və vəzifələri, eləcə də, arzuolunan davranış modelinə uyğun şəkildə hərəkət etməyən subyektlərə münasibətdə tətbiq ediləcək təsir tədbirlərini ehtiva edir. Hüquq ədəbiyyatında hüquq normasına aşağıdakı kimi tərif verilmişdir:
Hüquq norması — ümumi xarakter daşıyan, rəsmiləşdirilmiş, davranış qaydalarını müəyyən edən, dövlət tərəfindən qeydə alınmaqla tanınan, zəruri olduqda icrası dövlət məcburiyyət tədbirləri ilə təmin edilən, ictimai münasibətlərin iştirakçılarının hüquq və vəzifələrini müəyyən edən qaydalalardır.



Hüquq normalarının 3 əsas elementini fərqləndirmək mümkündür: 
	Hipoteza
	Dispozisiya
	Sanskiya

	Arzuolunan davranış qaydası, yəni kim, nə vaxt, hansı şəraitdə normanı icra etməlidir.
	Normanın icrası hansı hərəkətdən və ya hərəkətsizlikdən ibarət olmalıdır.
	Normanın icra edilməməsi hansı nəticələrin yaranmasına səbəb ola bilər.



Bununla belə qeyd edilməlidir ki, heç də bütün normalar bu 3 elementin hər birini özündə birləşdirən struktura malik deyildir. Bəzi normalar, yalnız subyektiv hüquqları müəyyən etməklə, özlərində həmin normanın pozulmasına görə yaranacaq nəticələri ehtiva etmirlər.
Bundan əlavə normaları göstərişin xarakterindən asılı olaraq 3 qrupa bölmək mümkündür :


Normaları, həmçinin onların müəyyən etdikləri göstərişlərin məcburilik dərəcəsinə görə də qruplaşdırmaq mümkündür :  

DİSPOZİTİV NORMALAR: Bu cür normalarda hüquq subyekti üçün alternativ davranmaq imkanı müəyyən edilir. 
İMPERATİV NORMALAR: Bu cür normalarda vahid davranış qaydası təsbit olunur, hüquq subyektinə alternativ davranmaq imkanı verilmir.
Onu da qeyd etmək lazımdır ki, hüquq ədəbiyyatına əsasən  hüquq normalarını, institutlarını, hüquq sahələrini özündə birləşdirən vahid sistem hüquq sistemi hesab olunur. Hüquq sistemlərinin ən geniş yayılmış növləri aşağıdakılardır:
· Roman-German hüquq sistemi — Kontinental Avropada yayılmışdır. Roma hüququ əsasında formalaşmışdır. Bu hüquq sistemində hüququn əsas mənbəyini normativ-hüquq akt təşkil edir. Azərbaycan Respublikasının hüquq sistemi də Roman-German hüquq sisteminə aiddir.
· Anqlo-sakson hüquq sistemi — Bu sistem Böyük Britaniya, Kanada, ABŞ, Yamayka, Avstraliyada yayılmışdır. Əsasını İngiltərənin hüquq sistemi təşkil edir. Anqlo-sakson hüquq sisteminin əsasını məhkəmə presedenti təşkil edir.
· Dini hüquq sistemləri — Bu hüquq sisteminin əsasını dini kitabların və dini təlimlərin müəyyən etdiyi normalar təşkil edir. Bura islam hüququ (şəriət) və iudaizm hüququ (qalaxa) aiddir.

Hüquq normaları müxtəlif hüquqi aktlarda əks olunmaqla, məcburi davranış modelinə çevrilir. Hüquq normasının vaciblik dərəcəsi onun əks olunduğu hüquqi aktın qüvvəsi ilə adekvat şəkildə müəyyən edilir. Məsələn daha vacib hüquq normaları Konstitusiya və məcəllələrdə əks olunursa, az əhəmiyyətli hüquq normaları daha aşağı hüquqi qüvvəyə malik hüquqi aktlarda ehtiva olunur. 
Bu baxımdan qeyd olunmalıdır ki, hər hansı davranış qaydasının hüquq normasına çevrilməsi üçün onun müəyyən qəlibə, hüquqi formaya salınması zəruridir. Bu proses isə dövlətin normayaratma fəaliyyəti nəticəsində baş verir. Bu fəaliyyət elə formada realizə edilməlidir ki, istər ali hüquqi dəyərlərə, istərsə də dövlət idarəçiliyinin ümumi fəlsəfəsinə zidd olmasın. Yeni təsis edilən bir norma qüvvədə olan digər normalarla harmoniya təşkil etməklə, ümumi normalar sisteminin bir halqası olmalıdır. Hesab edirik ki, məhz bu xüsusiyyətlər barəsində bəhs ediləcək qeyd edilən prosesə son dərəcə həssas və əhatəli yanaşmanı labüd edir. 


Fəsil 2. HÜQUQİ AKTLARIN NÖVLƏRİ. NORMAYARATMA FƏALİYYƏTİNİN ÜMUMİ MƏSƏLƏLƏRİ

Azərbaycan Respublikasında normayaratma fəaliyyətini tənzimləyən, həmin fəaliyyətə dair ümumi qayda və tələbləri müəyyən edən əsas qanunvericilik aktı 21.12.2010-cu il tarixli “Normativ hüquqi aktlar haqqında” Azərbaycan Respublikasının Konstitusiya Qanunudur. Normativ hüquqi aktların hazırlanması, qəbul olunması, rəsmiləşdirilməsi, dərc edilməsi, qüvvədə olması, şərh edilməsi və sistemləşdirilməsi qaydaları məhz bu Konstitusiya Qanunu ilə müəyyən edilir.

Qanunda normayaratma fəaliyyətinə aşağıdakı kimi anlayış verilmişdir: 
	[bookmark: _GoBack]Normayaratma fəaliyyəti - normativ hüquqi aktların hazırlanması, ekspertizası,  qəbul olunması, onlarda dəyişikliklər edilməsi, onların şərh edilməsi, qüvvəsinin dayandırılması və ya ləğv edilməsi üzrə fəaliyyətdir.



Bu baxımdan normayaratma fəaliyyətini aidiyyəti subyektlərin iştirakı ilə normativ hüquqi aktların hazırlanması, ekspertizası, qəbul olunması, onlarda dəyişikliklər edilməsi, onların şərh edilməsi, qüvvəsinin dayandırılması və ya ləğv edilməsi məqsədilə həyata keçirilən çoxmərhələli proses kimi qiymətləndirmək mümkündür. Normayaratma fəaliyyəti ilə bağlı əsas anlayışlar Konstitusiya Qanununun 1-ci maddəsində öz əksini tapmışdır. 
Qanunun 1-ci maddəsinə görə normayaratma fəaliyyətində iştirak edən orqanlar (şəxslər) normayaratma fəaliyyətinin subyekti, normativ hüquqi aktları qəbul etmək səlahiyyətinə malik olan dövlət orqanı isə normayaratma orqanı hesab edilir.  Dövlət orqanının normativ hüquqi aktların hazırlanması, qəbul olunması və qüvvəyə minməsi üzrə normayaratma fəaliyyəti normayaratma prosesi adlandırılır.

Konstitusiya Qanununa görə hüquqi aktın 3 növü fərqləndirilmiş və onların anlayışları verilmişdir:


Konstitusiya Qanununda normativ hüquqi akta müvafiq anlayış verilməklə yanaşı, onu digər hüquqi akt növlərindən fərqləndirən 4 əsas əlaməti müəyyən edilmişdir. Belə ki, həmin Qanuna əsasən: 

Normativ hüquqi akt :

· tənzimlənməsi Azərbaycan Respublikasının Konstitusiyası ilə, qanunla və ya fərmanla dövlət orqanının səlahiyyətlərinə aid edilən məsələlər üzrə həmin dövlət orqanı tərəfindən və ya referendum yolu ilə qəbul edilən;
· hamı üçün məcburi davranış qaydalarını əks etdirən; 
· qeyri-müəyyən subyektlər dairəsi üçün nəzərdə tutulan;
· dəfələrlə tətbiq olunan müəyyən formalı rəsmi sənəddir. 

Normativ hüquqi akt hesab olunan hüquqi aktların dairəsi Konstitusiya Qanununun 2-ci maddəsi ilə müəyyən edilir. Qanunun həmin müddəası blanket xarakteri daşımaqla, özündə Azərbaycan Respublikasının Konstitusiyasının 148-ci maddəsinə göndərişi əks etdirir. Konstitusiyanın həmin maddəsi normativ hüquqi aktların siyahısını, 149-cu maddəsi isə həmin qanunvericilik aktlarının ierarxiyasını müəyyən edir. Konstitusiyaya əsasən normativ hüquqi aktların ierarxiyası aşağıdakı kimi müəyyən edilmişdir:

· Konstitusiya
· Referendumla qəbul edilmiş aktlar
· qanunlar
· fərmanlar
· Azərbaycan Respublikası Nazirlər Kabinetinin qərarları
· mərkəzi icra hakimiyyəti orqanlarının normativ aktları

Dövlətimizin beynəlxalq praktikanın öyrənilərək, mütərəqqi təcrübənin milli qanunvericilikdə öz əksini tapmasına daim xüsusi önəm verməsi qanunvericilik sisteminin əsasını təşkil edən Konstitusiyada da öz əksini tapmışdır. Belə ki, Konstitusiyanın 148.2-ci və 151-ci maddələrinə əsasən Azərbaycan Respublikasının tərəfdar çıxdığı beynəlxalq müqavilələr Azərbaycan Respublikasının qanunvericilik sisteminin ayrılmaz tərkib hissəsidir. Azərbaycan Respublikasının qanunvericilik sisteminə daxil olan normativ hüquqi aktlarla (Azərbaycan Respublikasının Konstitusiyası və referendumla qəbul edilən aktlar istisna olmaqla) Azərbaycan Respublikasının tərəfdar çıxdığı dövlətlərarası müqavilələr arasında ziddiyyət yaranarsa, həmin beynəlxalq müqavilələr tətbiq edilir.
Azərbaycan Respublikasının tərəfdar çıxdığı beynəlxalq hökumətlərarası müqavilələrin milli qanunvericilik aktlarına münasibətdə hüquqi qüvvəsi Konstitusiya Qanununda təsbit edilmişdir. Belə ki, Qanuna əsasən Azərbaycan Respublikasının tərəfdar çıxdığı hökumətlərarası müqavilələr həmin müqavilələrin Azərbaycan Respublikası üçün məcburiliyinə razılığın ifadə olunduğu normativ hüquqi aktlardan daha üstün hüquqi qüvvəyə malikdir. Bundan əlavə, Azərbaycan Respublikasının tərəfdar çıxdığı beynəlxalq müqavilələr, həmin müqavilələrdə əks etdirilmiş normaların tətbiqi üçün dövlətdaxili normativ hüquqi aktın qəbul olunmasını tələb edən hallar istisna olmaqla, birbaşa tətbiq edilməlidir. Qanunda Azərbaycan Respublikasının tərəfdar çıxdığı beynəlxalq müqavilələrdən irəli gələn öhdəliklərin həyata keçirilməsinə yönəlmiş normativ hüquqi aktların qəbul edilməsi halları da əks olunmuşdur:
1. Azərbaycan Respublikasının tərəfdar çıxdığı beynəlxalq müqavilələrin predmetini Azərbaycan Respublikasının normativ hüquqi aktları ilə tənzimlənməyən məsələlər təşkil etdikdə;
2. Azərbaycan Respublikasının tərəfdar çıxdığı beynəlxalq müqavilələrdən irəli gələn öhdəliklərin yerinə yetirilməsi müvafiq normativ hüquqi akt qəbul edilmədən mümkün olmadıqda;
3. beynəlxalq müqavilənin tərəfləri müvafiq normativ hüquqi aktların qəbul edilməsi barədə razılığa gəldikdə.
Eyni zamanda, Konstitusiya Qanunu təcrübədə normativ hüquqi aktların müddəaları arasında yarana biləcək kolliziya ehtimallarını nəzərə almaqla, mümkün ziddiyyət hallarında hansı normativ hüquqi aktın tətbiq olunmalı olduğunu müəyyən edir. Belə ki, Konstitusiya Qanununa əsasən:

	Referendumla qəbul edilmiş akt (bundan sonra – referendum aktı), qanun, fərman və ya digər normativ hüquqi akt Azərbaycan Respublikasının Konstitusiyası ilə ziddiyyət təşkil etdikdə Azərbaycan Respublikasının Konstitusiyası tətbiq edilir.

	Qanun, fərman və ya digər normativ hüquqi akt referendum aktı ilə ziddiyyət təşkil etdikdə referendum aktı tətbiq edilir.

	Azərbaycan Respublikasının Mülki Məcəlləsi mülki hüquq normalarını əksetdirən digər məcəllə və qanunlarla ziddiyyət təşkil etdikdə Azərbaycan Respublikasının Mülki Məcəlləsi tətbiq edilir.

	Fərman və ya digər normativ hüquqi akt qanunla ziddiyyət təşkil etdikdə qanun tətbiq edilir.

	Azərbaycan Respublikası Nazirlər Kabinetinin qərarı, mərkəzi icra hakimiyyəti orqanlarının normativ hüquqi aktları fərmanla ziddiyyət təşkil etdikdə fərman tətbiq edilir.

	Mərkəzi icra hakimiyyəti orqanlarının normativ hüquqi aktları Azərbaycan Respublikası Nazirlər Kabinetinin qərarı ilə ziddiyyət təşkil etdikdə Azərbaycan Respublikası Nazirlər Kabinetinin qərarı tətbiq edilir.



Konstitusiyaya əsasən Naxçıvan Muxtar Respublikası Azərbaycan Respublikasının ayrılmaz tərkib hissəsi olmaqla, onun qanunvericilik sistemi Azərbaycan Respublikasının qanunvericilik sisteminə uyğun olmalıdır.

Qeyri-normativ hüquqi akt:
Konkret (birdəfəlik) təşkilati, nəzarət və ya sərəncamverici tədbirlərin həyata keçirilməsi məqsədi ilə qəbul edilən və ya digər birdəfəlik tətbiq halları üçün nəzərdə tutulan hüquqi aktlar qeyri-normativ hüquqi aktlar sayılır.


Konstitusiya Qanununda qeyri-normativ hüquqi aktı hüquqi aktların digər növlərindən fərqləndirən əsas cəhət kimi onun konkret (birdəfəlik) təşkilati, nəzarət və ya sərəncamverici tədbirlərin həyata keçirilməsi məqsədi ilə qəbul edilməsi və ya digər birdəfəlik tətbiq halları üçün nəzərdə tutulması müəyyən edilmişdir. Konstitusiya Qanunu qeyri-normativ hüquqi akta anlayış verməklə yanaşı, bu növdən olan hüquqi aktların normativ hüquqi aktlarla uyğunluğu barədə məcburilik müəyyən edir. Belə ki, Qanunun 3.2-ci maddəsinə əsasən qeyri-normativ hüquqi aktlar müvafiq normativ hüquqi akt əsasında qəbul edilməlidir və onun müvafiq normasına istinad etməlidir. 
Konstitusiya Qanuna əsasən qeyri-normativ hüquqi aktlara aşağıdakılar aiddir:

Normativ xarakterli akt :
Qanunun mənasına görə hüquqi aktın 3-cü növü olan normativ xarakterli aktı digər hüquqi aktlardan fərqləndirən əsas cəhət onun məhdud subyektlər dairəsi üçün nəzərdə tutulmasıdır. Belə ki, normativ xarakterli akt - Konstitusiya Qanununun 4.1-ci maddəsində müəyyən edilmiş, məhdud subyektlər dairəsi üçün məcburi davranış qaydalarını əks etdirən və dəfələrlə tətbiq olunmaq üçün nəzərdə tutulmuş müəyyən formalı rəsmi sənəddir.
Konstitusiya Qanununa əsasən normativ xarakterli aktlar aşağıdakılardır:
 

Konstitusiyanın 131-ci maddəsinə əsasən Azərbaycan Respublikasının Ali Məhkəməsi məhkəmələrin praktikasına aid məsələlər üzrə izahlar verir. Bu baxımdan qeyd olunmalıdır ki, Ali Məhkəmənin Plenumu tərəfindən verilən izahların hüquqi statusu qanunvericiliklə dəqiq müəyyən edilməmişdir. Belə ki, Cinayət-Prosessual Məcəlləsinə 29.11.2019-cu il tarixdə edilmiş dəyişikliyə əsasən Ali Məhkəmənin Plenumunun məhkəmə təcrübəsinə dair məsələlər üzrə izahlarının cinayət prosesini həyata keçirən orqanlar üçün tövsiyə xarakteri daşıması barədə müddəa ləğv edilsə də, həmin izahların hüquqi qüvvəsini təsbit edən norma qanunvericiliyə daxil edilməmişdir. Hesab edirik ki, bu hal təcrübədə çətinliklərin yaranmasını şərtləndirə, Ali Məhkəmənin Plenumu tərəfindən verilən müvafiq izahların hüquqi qüvvəsinə münasibətdə fərqli yanaşmaların meydana çıxmasına səbəb ola bilər. 
Normayaratma fəaliyyətinin müstəsna əhəmiyyəti nəzərə alınmaqla, qanunvericilik bu fəaliyyətin həyata keçirilməsinin konkret prinsiplərini müəyyən etmişdir. Qanunun mənasına görə həmin prinsiplər normayaratma fəaliyyətində şəffaflığın, bu fəaliyyətin səmərəliliyinin təmin edilməsi məqsədini daşıyır. Qanunun 8-ci maddəsi normayaratma fəaliyyətinin ümumi prinsiplərini müəyyən etməklə, eyni zamanda bu fəaliyyətin Konstitusiyanın 149-cu maddəsinə uyğun olaraq hüquqa və haqq-ədalətə (bərabər mənafelərə bərabər münasibətə) əsaslanmaqla həyata keçirilməli olduğunu təsbit edir. Qanuna əsasən normayaratma fəaliyyətinin prinsipləri aşağıdakılardır:

· Azərbaycan Respublikasının Konstitusiyasına uyğunluq və qanunların üstünlüyü;
· aşağı dövlət orqanlarının aktlarının yuxarı dövlət orqanlarının aktlarına uyğunluğu;
· beynəlxalq hüququn hamılıqla qəbul edilmiş prinsip  və normalarının üstünlüyü;
· mütənasiblik;
· dövlət orqanlarının vətəndaşlar qarşısında cavabdehliyi;
· normayaratma fəaliyyətinin demokratikliyi və şəffaflığı;
· normativ hüquqi aktların ziddiyyətsizliyi;
· insanların hüquq və azadlıqlarının, onların qanuni maraqlarının müdafiəsi və sosial ədalət;
· ictimai münasibətlərin hüquqi tənzimlənməsinin sistemliliyi və kompleksliyi.

Qanunvericilik normayaratma fəaliyyətinin yuxarıda göstərilən prinsiplər əsasında, eyni zamanda normayaratma orqanlarının fəaliyyətində aşkarlığın təmin edilməklə həyata keçirilməsini tələb edir. Konstitusiya Qanununun 9-cu maddəsində normayaratma orqanlarının fəaliyyətində aşkarlığın təmin edilməsinin aşağıdakı üsulları əks olunmuşdur:
1. normayaratma orqanlarının fəaliyyəti və onların qəbul etdikləri normativ hüquqi aktlar haqqında fiziki və hüquqi şəxslərin məlumatlandırılması;
2. normativ hüquqi aktların rəsmi nəşrlərdə, digər kütləvi informasiya vasitələrində dərc edilməsi və ya onların digər üsullarla açıqlanması;
3. normativ hüquqi aktların layihələrinin normayaratma orqanlarının internet informasiya ehtiyatlarında yerləşdirilməsi.

Bundan əlavə, Konstitusiya Qanunu şəffaflığın təmin edilməsi məqsədilə normayaratma orqanının qərarı ilə normativ hüquqi aktın layihəsinin açıq (ictimai və ya peşəkar) müzakirəyə çıxarılmasının mümkünlüyünü də nəzərdə tutmuşdur. 

Normativ hüquqi aktların kolliziyası. Qanunvericilikdə boşluqlar. 

Normativ hüquqi aktların kolliziyası və qanunvericilikdə olan boşluqlar normayaratma fəaliyyəti zamanı rast gəlinən tipik problemlərdəndir. 
 Hüquq ədəbiyyatına əsasən normativ hüquqi aktların kolliziyası dedikdə ictimai münasibətləri tənzimləyən normativ hüquqi aktlarda olan ziddiyyət başa düşülür. Belə ziddiyyətin mahiyyəti ondan ibarətdir ki, oxşar və ya eyni ictimai münasibətləri tənzimləyən iki və ya daha çox hüquq norması mövcud olduğu halda, onlardan birinin tətbiqi digərlərinin tətbiq edilməsini istisna edir. Normativ hüququ aktların kolliziyası bir sıra səbəblərlə, o cümlədən qanunvericilik sisteminin mürəkkəbliyi və çoxşaxəliliyi ilə izah edilir. Normativ hüquqi aktların kolliziyasına demək olar ki, bütün hüquq sistemlərində təsadüf olunur ki, bu faktor kolliziyaların həlli üçün müxtəlif mexanizmlərin formalaşdırılmasını şərtləndirmişdir. 
	Milli qanunvericiliyin tətbiqində yaranan normativ hüquqi aktların kolliziyasının həlli qaydaları Konstitusiya Qanununun 10-cu, bu kolliziyaların aradan qaldırılması üsulları isə həmin Qanunun 12-ci maddəsində nəzərdə tutulmuşdur.  
Konstitusiya Qanunun 12-ci maddəsinə əsasən normativ hüquqi aktların kolliziyası normativ hüquqi aktın ləğv edilməsi, normativ hüquqi aktda dəyişikliklər edilməsi, normativ hüquqi aktların məcəllələşdirilməsi yolu ilə aradan qaldırılır.
Normativ hüquqi aktların kolliziyasına yol verməmək məqsədi ilə yeni normativ hüquqi aktın qəbul olunması ilə əlaqədar ləğv edilməli, dəyişikliklər edilməli olan normativ hüquqi aktların (onların struktur elementlərinin) siyahısı həmin normativ hüquqi aktın yekun müddəalarında və ya əlavəsində əks etdirilməlidir. 
Azərbaycan Respublikasının Konstitusiya Məhkəməsi normativ hüquqi aktın şərhi ilə bağlı qəbul etdiyi qərarında normativ hüquqi aktların kolliziyasını təsdiqləyərsə, həmin kolliziyanı aradan qaldırmaq məqsədi ilə ya normativ hüquqi akt  ləğv edilməli, ya normativ hüquqi aktda dəyişikliklər edilməli, ya normativ hüquqi aktların məcəllələşdirilməsi həyata keçirilməlidir.
	Hüquq nəzəriyyəsinə əsasən qanunvericilikdə boşluq qanunun normasında lazimi qanuni tənzimləmənin edilməməsidir. Belə boşluq qanunverici orqan tərəfindən, adətən məqsədli şəkildə deyil, qərəzsiz buraxılır. Konstitusiya Qanununa əsasən qanunvericilikdə boşluqlar dedikdə konkret ictimai münasibətləri tənzimləyən qanunvericilik normalarının olmaması başa düşülür. Milli qanunvericiliyə əsasən qanunvericilikdə boşluqlar aşkar edildikdə 2 qaydadan istifadə oluna bilər 


Konkret ictimai münasibətləri tənzimləyən qanunvericilik normaları olmadıqda həmin ictimai münasibətlərə oxşar ictimai münasibətləri tənzimləyən qanunvericilik normaları tətbiq edilir ki, bu qanunun analogiya üzrə tətbiqi hesab olunur. 
Hüququn analogiyasından konkret ictimai münasibətləri tənzimləyən qanunvericilik normaları olmadığına görə həmin ictimai münasibətlərə oxşar ictimai münasibətləri tənzimləyən qanunvericilik normalarını tapmaq mümkün olmadıqda istifadə edilir. Bu zaman Azərbaycan Respublikasının Konstitusiyasında və qanunlarda təsbit edilmiş hüququn konkret sahələrinə aid prinsiplərdən və hüququn ümumi prinsiplərindən istifadə olunur. Hüququn analogiyası tətbiq edilərkən ədalət, insaf və mənəviyyat tələbləri nəzərə alınmalıdır.
Cinayət, inzibati xətalar və vergi qanunvericiliyində, məsuliyyətə cəlb olunma, hüquqların məhdudladırılması və vəzifələrin müəyyən edilməsi hallarında qanun və hüququn analogiyası istisna edilir.
Hüququn analogiyasından və ya qanunun analogiyasından istifadə olunması haqqında Azərbaycan Respublikası Konstitusiya Məhkəməsinin qərarı Azərbaycan Respublikasının Hüquqi aktların Dövlət Reyestrinin elektron variantında dərc edildiyi gündən qüvvəyə minir.
Konstitusiya Qanununa əsasən, qanunvericilikdə boşluqlar zahiri xarakter daşıdıqda, normativ tənzimləmə zərurəti olmadıqda, normativ tənzimləmə qanunla qadağan olunduqda, eləcə də, normativ tənzimləmə mövcud olduqda hüququn analogiyasından və ya qanunun analogiyasından istifadə oluna bilməz.
Milli qanunvericiliyə görə boşluqlar, eyni zamanda normativ hüquqi aktların kolliziyaları aşkar olunduqda normayaratma orqanı onları aradan qaldırmalı, digər səlahiyyətli orqanlar (şəxslər) isə səlahiyyətli orqanlara müvafiq normativ hüquqi aktlarda dəyişikliklər edilməsi və ya onların ləğv edilməsi barədə təkliflər verməlidirlər.

Normativ hüquqi akta dair ümumi tələblər:

Qanunvericiliyin tələbinə əsasən normativ hüquqi aktlar konkret tələblərə cavab verməklə, müəyyən kriteriyalar əsasında hazırlanmalıdır. Belə ki, qanunvericilik normativ hüquqi aktın həm məzmununa, həm də tərtibatına dair tələblər müəyyən etmişdir. Qanunun mənasına görə:
· Normativ hüquqi aktlar daxilən uzlaşdırılmalı, məntiqli qurulmalı və normayaratma texnikasına uyğun olmalıdır.
· Normativ hüquqi aktın normaları ifadə edilərkən həm həddindən artıq ümumiləşdirilmiş, həm də həddindən artıq təfərrüatlı ifadələrə, eləcə də eyni məsələ ilə bağlı normativ göstərişlərin təkrarlanmasına və onların çoxluğuna yol verilməməlidir.
· Normativ hüquqi aktın (onun struktur elementinin) adı yığcam olmalı, aydın ifadə edilməli və həmin aktın (struktur elementinin) əsas mahiyyətini əks etdirməlidir.
· Normativ hüquqi aktın normaları yığcam şəkildə, əsasən təsdiq formasında və indiki zamanda ifadə edilməlidir.
· Normativ hüquqi aktın mətnində istifadə edilən termin və anlayışlar aydın və birmənalı olmalıdır.
Bundan əlavə qanunvericilik normativ hüquqi aktların mətnində əks olunmuş müddəaların ardıcıllığına dair də tələblər müəyyən etmişdir. Normativ hüquqi aktın mətnində əvvəl ümumi, sonra isə daha konkret müddəalar yerləşdirilir.


Fəsil 3. NORMAYARATMA PROSESİ

Normayaratma prosesinin dövlətin müstəsna səlahiyyətlərindən biri olması nəzərə alınmaqla, qanunvericilik bu prosesdə yalnız məhdud subyektlərin iştirakını mümkün hesab etmişdir. Qanunvericilik təşəbbüsü hüququnun mənsub olduğu subyektlərin dairəsi, bu cür təşəbbüsün xüsusi əhəmiyyəti nəzərə alınaraq milli qanunvericiliyə əsasən ən yüksək hüquqi qüvvəyə malik akt hesab olunan Konstitusiyada öz əksini tapmışdır. Konstitusiyaya əsasən qanunvericilik təşəbbüsü hüququ qanun layihələrini və başqa məsələləri Azərbaycan Respublikası Milli Məclisinin müzakirəsinə təqdim etmək hüququnu özündə ehtiva edir. Azərbaycan Respublikasının Kostitusiyasına əsasən Azərbaycan Respublikasının Milli Məclisinə qanunvericilik təşəbbüsü təqdim etmək hüququ aşağıdakı subyektlərə mənsubdur:

· Azərbaycan Respublikası Milli Məclisinin deputatlarına;
· Azərbaycan Respublikasının Prezidentinə;
· Azərbaycan Respublikasının Ali Məhkəməsinə; 
· Azərbaycan Respublikasının seçki hüququ olan 40 min vətəndaşına; 
· Azərbaycan Respublikasının Prokurorluğuna;  
· Naxçıvan Muxtar Respublikasının Ali Məclisinə.

Normayaratma təşəbbüsünün subyektləri onlara verilmiş səlahiyyətlərə uyğun olaraq normativ hüquqi aktın layihəsinin və ya onun hər hansı struktur elementinin qəbul olunması, aktda dəyişikliklər edilməsi, aktın şərh edilməsi, qüvvəsinin dayandırılması və ya ləğv edilməsi zərurəti haqqında təklifi bu Konstitusiya Qanununun 48-ci maddəsinə uyğun olaraq normayaratma orqanına təqdim etmək hüququ olan subyektlərdir.
Normayaratma fəaliyyətində şəffaflığın, bütün maraqlı subyektlərin iştirakının təmin edilməsi məqsədilə milli qanunvericilik mütərəqqi norma müəyyən etməklə, normayaratma təşəbbüsünün subyekti olmayan dövlət orqanları və vəzifəli şəxslərin, habelə fiziki və hüquqi şəxslərin normativ hüquqi aktın qəbul edilməsi ilə bağlı təkliflərini və ya normativ hüquqi aktın layihəsini Azərbaycan Respublikasının qanunvericiliyi ilə müəyyən edilmiş qaydada müvafiq səlahiyyətlərə malik olan dövlət orqanlarına təqdim etmələrini mümkün hesab etmişdir. 
Qanunvericilik hüquq sisteminin sabitliyinin əhəmiyyətini nəzərə alaraq və normayaratma prosesinin zərurət olmadan təkrarlanmasının qarşısını almaq məqsədilə dövlət orqanlarının qəbul etdikləri normativ hüquqi aktların hüquq varisliyi barədə müddəaları təsbit etmişdir. 
Belə ki, Konstitusiya Qanununun 7-ci maddəsinə əsasən normativ hüquqi aktlar qəbul etmək hüququna malik olan dövlət orqanı yenidən təşkil edildikdə onun hüquq varisinə normativ hüquqi aktları qəbul etmək hüququ ilə yanaşı, səlahiyyətləri daxilində, əvvəllər qəbul edilmiş normativ hüquqi aktlarda dəyişikliklər etmək, həmin aktların qüvvəsini dayandırmaq və ləğv edilməsi səlahiyyəti verilir. Dövlət orqanı ləğv edildikdə və ya onun hüquq varisi müvafiq normativ hüquqi aktları qəbul etmək hüququna malik olmamaqla yenidən təşkil edildikdə, əvvəllər qəbul edilmiş normativ hüquqi aktlarda dəyişikliklər etmək, həmin aktların qüvvəsini dayandırmaq və ləğv edilməsi səlahiyyəti yuxarı və ya digər dövlət orqanına verilir. Müvafiq normativ hüquqi aktları qəbul edən dövlət orqanının statusunun dəyişdirilməsi əvvəllər qəbul edilmiş normativ hüquqi aktların qüvvəsinin itirilməsinə səbəb olmur. Dövlət orqanının adı dəyişdirildikdə və ya bu orqan adının dəyişdirilməsinə səbəb olan birləşmə, qoşulma, çevrilmə yolu ilə yenidən təşkil edildikdə, əvvəlki adı əks etdirən normativ hüquqi aktlarda addəyişmə hissəsində dəyişikliklər edilməlidir. Belə dəyişikliklər edilənədək əvvəlki adı əks etdirən normativ hüquqi aktlar adı dəyişdirilmiş (yeni yaradılmış) orqana tam həcmdə şamil olunur. Dövlət orqanı bölündükdə və ya ayrıldıqda onun yenidən təşkili haqqında qərarda səlahiyyətlərin aydın bölgüsü nəzərdə tutulmalıdır və həmin qərar hansı normativ hüquqi aktların yeni yaradılmış hansı dövlət orqanlarına hansı həcmdə şamil edilməsini müəyyənləşdirməyə imkan verməlidir. Bu zaman bölünmə və ya ayrılma haqqında qərarı qəbul etmiş dövlət orqanı üç ay müddətində müvafiq normativ hüquqi aktlarda bütün zəruri dəyişikliklər edilməsini təmin etməlidir.
Vəsaitin əvvəlki hissələrində də qeyd olunduğu kimi normayaratma prosesi mürəkkəb proses olmaqla, özündə bir neçə mərhələni ehtiva edir. Normayaratma prosesinin mərhələləri Konstitusiya Qanununun 40-cı maddəsində göstərilmişdir:






NORMAYARATMA PROSESİ:

 	Normativ hüquqi aktların layihələrinin hazırlanmasının planlaşdırılması normayaratma orqanları tərəfindən təsdiq edilən normativ hüquqi aktların layihələrinin hazırlanması haqqında müddəaları əks etdirən dövlət proqramları  və qanun layihələrinin hazırlanmasının illik planları və normativ hüquqi aktların layihələrinin hazırlanmasının digər planları vasitəsi ilə həyata keçirilir.Azərbaycan Respublikasının Milli Məclisi və Azərbaycan Respublikasının Prezidenti qanun layihələrinin hazırlanmasının illik planını tərtib edir və həmin planda  əhəmiyyətli və mürəkkəb qanun layihələrinin konsepsiyalarının hazırlanması nəzərdə tutula bilər.


Normativ hüquqi aktların layihələrinin hazırlanması planlarının tərtib edilməsi qaydası qanunvericiliklə tənzimlənərək, Konstitusiya Qanununun 42-ci maddəsində öz əksini tapmışdır.
Belə ki, Azərbaycan Respublikasının Milli Məclisi və Azərbaycan Respublikasının Prezidenti qanun layihələrinin hazırlanmasının illik planını tərtib edir və həmin planda əhəmiyyətli və mürəkkəb qanun layihələrinin konsepsiyalarının hazırlanması nəzərdə tutula bilər. 
Öz növbəsində normayaratma orqanları dövlət proqramları və ya qanun layihələrinin hazırlanmasının illik planı əsasında normativ hüquqi aktların hazırlanması ilə bağlı öz planını tərtib və təsdiq edə bilər.
Normativ hüquqi aktların layihələrinin hazırlanması planları tərtib edilərkən normayaratma fəaliyyətinin subyektlərinin, digər maraqlı orqanların, elmi təşkilatların, habelə digər fiziki və hüquqi şəxslərin təklifləri nəzərə alına bilər.
Dövlət proqramlarının və normativ hüquqi aktların layihələrinin hazırlanması planlarının həyata keçirilməsinə onları təsdiq etmiş normayaratma orqanları nəzarət edirlər. Dövlət proqramları və normativ hüquqi aktların layihələrinin hazırlanması planları onları təsdiq etmiş normayaratma orqanlarının aktları üçün nəzərdə tutulmuş qaydada təsdiq və dərc edilir. Təsdiq edilmiş dövlət proqramları və normativ hüquqi aktların layihələrinin hazırlanması planları məlumat üçün əlaqədar dövlət orqanlarına göndərilir.

Normativ hüquqi aktın layihəsinin hazırlanmasına:

· normayaratma təşəbbüsünə baxılması və layihənin hazırlanması üzrə qərarın qəbul edilməsi;
· layihənin hazırlanmasının təşkilati-texniki və maliyyə təminatı;
· zəruri materialların və məlumatların toplanması;
· layihənin konsepsiyasının hazırlanması;
· layihənin mətninin tərtib edilməsi;
· layihənin razılaşdırılması;
· hüquqi, linqvistik, maliyyə və digər zəruri ekspertizaların keçirilməsi  daxil edilə bilər. 

Normayaratma orqanı normativ hüquqi aktın layihəsinin hazırlanmasını müstəqil surətdə həyata keçirə və ya normayaratma təşəbbüsünün digər subyektinin səlahiyyətlərinə aid edilən məsələlər üzrə həmin subyektə tapşıra bilər, habelə layihənin hazırlanmasına müvafiq mütəxəssisləri cəlb edə, bunun üçün xüsusi yaradılmış müvəqqəti komissiyalara və ya işçi qruplarına tapşırıq verə bilər. Normativ hüquqi aktın layihəsi müvafiq dövlət orqanının hüquq xidmətinin mütləq iştirakı ilə hazırlanır. Normativ hüquqi aktın layihəsi müvafiq dövlət orqanının hüquq xidmətinin mütləq iştirakı ilə hazırlanır.

Normativ hüquqi aktların layihələri tərtib edilərkən   daxilən uzlaşdırılmalı, məntiqli qurulmalı və normayaratma texnikasına uyğun olmalıdır.
Normativ hüquqi aktın normaları ifadə edilərkən həm həddindən artıq ümumiləşdirilmiş, həm də həddindən artıq təfərrüatlı ifadələrə, eləcə də eyni məsələ ilə bağlı normativ göstərişlərin təkrarlanmasına və onların çoxluğuna yol verilməməlidir.
Normativ hüquqi aktın (onun struktur elementinin) adı - yığcam olmalı, aydın ifadə edilməli və həmin aktın (struktur elementinin) əsas mahiyyətini əks etdirməlidir.
Normativ hüquqi aktın mətnində əvvəl ümumi, sonra isə daha konkret müddəalar yerləşdirilir.
Normativ hüquqi aktın növü (Azərbaycan Respublikasının Qanunu, Azərbaycan Respublikası Prezidentinin Fərmanı, Azərbaycan Respublikası Nazirlər Kabinetinin Qərarı və s.), hüquqi tənzimləmə predmetini və əsas mahiyyətini əks etdirən adı (sərlövhəsi), aktın qəbul edildiyi tarix, yer və qeydiyyat nömrəsi, müvafiq normativ hüquqi aktı rəsmi imzalamaq səlahiyyətinə malik olan şəxsin adı, soyadı, vəzifəsi və imzası normativ hüquqi aktın məcburi rekvizitləridir.
Preambula, bölmə, fəsil, maddə, hissə, bənd, yarımbənd və abzas  normativ hüquqi aktın struktur elementləridir.
Normativ hüquqi aktın preambulası - normativ hüquqi aktın qəbul edilməsinin səbəblərini, şərtlərini və məqsədlərini əks etdirən giriş hissədir. Preambulaya normativ göstərişlər daxil edilə bilməz.
Normativ hüquqi aktın bölməsi - fəsilləri özündə birləşdirən struktur elementidir. Bölmə rum rəqəmi ilə nömrələnir, mahiyyətini əks etdirən, baş hərflərlə yazılan və sətrin ortasında yerləşdirilən ada malik olmalıdır.
Normativ hüquqi aktın fəsli - maddələri özündə birləşdirən struktur elementidir. Fəsil ərəb rəqəmi ilə nömrələnir, mahiyyətini əks etdirən, baş hərflərlə yazılan və sətrin ortasında yerləşdirilən ada malik olmalıdır.
Normativ hüquqi aktın maddəsi - hissələri özündə birləşdirən və tamamlanmış normativ müddəanı əks etdirən əsas struktur elementidir. Maddə ərəb rəqəmi ilə nömrələnir və rəqəmdən sonra nöqtə qoyulur. Maddə, o cümlədən qanunla təsdiq edilən əsasnamənin, nizamnamənin, qaydanın və norma nəzərdə tutan digər aktın maddəsi onun mahiyyətini əks etdirən və sətri hərflərlə yazılan ada malik olmalıdır. Dəyişiklikləri nəzərdə tutan qanunun və hər hansı əsasnaməni, nizamnaməni, qaydanı və norma nəzərdə tutan digər aktı təsdiq edən qanunun maddəsinin adı olmur.
Maddə olmayan normativ hüquqi aktda hissə - bəndləri özündə birləşdirə bilən və tamamlanmış normativ müddəanı əks etdirən əsas struktur elementidir. Hissə (maddədə hissənin nömrəsinin birinci rəqəmi maddənin nömrəsini təkrarlamaqla) ərəb rəqəmi ilə nömrələnir və rəqəmdən sonra nöqtə qoyulur. Hissənin mətni sətri hərflərlə yazılır və nöqtə ilə tamamlanır. Normativ hüquqi aktla (qanun istisna olmaqla) təsdiq edilən əsasnamədə, nizamnamədə, qaydada və norma nəzərdə tutan digər aktda, mərkəzi icra hakimiyyəti orqanının normativ hüquqi aktında hissənin mahiyyətini əks etdirən, sətri hərflərlə yazılan və sətrin ortasında yerləşdirilən adı olmalıdır.
Normativ hüquqi aktın bəndi - yarımbəndləri özündə birləşdirə bilən, hissənin nömrəsini təkrarlamaqla ərəb rəqəmi ilə nömrələnən və rəqəmdən sonra nöqtə qoyulan struktur elementidir. Bəndin mətni sətri hərflərlə yazılır və nöqtəli vergül və ya nöqtə ilə tamamlanır.
Normativ hüquqi aktın yarımbəndi - abzasları özündə birləşdirə bilən, bəndin nömrəsini təkrarlamaqla ərəb rəqəmi ilə nömrələnən və rəqəmdən sonra nöqtə qoyulan struktur elementidir. Yarımbəndin mətni sətri hərflərlə yazılır və nöqtəli vergül və ya nöqtə ilə tamamlanır. 
Normativ hüquqi aktın abzası - yarımbəndin tərkib hissəsi olan, ərəb rəqəmi ilə nömrələnən və rəqəmdən sonra nöqtə qoyulan struktur elementidir. Abzasın mətni sətri hərflərlə yazılır və nöqtəli vergül və ya nöqtə ilə tamamlanır.
Normativ hüquqi aktın struktur elementləri:


Qanun, o cümlədən dəyişiklikləri nəzərdə tutan qanun, qanunla təsdiq edilən əsasnamə, nizamnamə, qayda və norma nəzərdə tutan digər akt maddələrə, digər normativ hüquqi aktlar, o cümlədən referendum aktı hissələrə bölünür. Məcəllədə və Azərbaycan Respublikasının tərəfdar çıxdığı beynəlxalq müqavilələrdə digər struktur elementləri də ola bilər. Məcəllədə mündəricat verilməlidir. İri həcmli digər normativ hüquqi aktlarda da mündəricat verilə bilər. 
Struktur elementləri ardıcıl və bütün normativ hüquqi akt üçün eyni qaydada nömrələnməlidir. Sətrin ortasında yerləşdirilməli olan struktur elementləri istisna olmaqla, struktur elementləri mətnin birinci sətrinin əvvəlində (abzas yarımbəndin mətninin birinci sətrinə münasibətdə) boş yer buraxılmaqla yerləşdirilir. Normativ hüquqi aktda maddənin hissəsinə, bəndinə və ya yarımbəndinə istinad edilərkən, onlar maddə adlandırılır. 
Məcəllələşdirilmiş normativ hüquqi aktın bölmələri ümumi və xüsusi hissələrdə birləşdirilə bilər. Məcəllələşdirilmiş normativ hüquqi aktın ümumi hissəsi aşağıdakıları əks etdirməlidir:
· əsas müddəalar (prinsiplər, anlayışların tərifi, əsas təsisatlar);
· ixtisaslaşdırılmış normativ müddəalar (prezumpsiyalar, preyudisiyalar);
· yüksək dərəcəli ümumiləşdirmə və sabitliklə səciyyələnən və xüsusi hissənin normalarının istifadəsi üçün hüquqi əsas yaradan digər ilkin normativ müddəalar.

Məcəllələşdirilmiş normativ hüquqi aktın xüsusi hissəsi aşağıdakıları ifadə edən normaları əhatə edə bilər:

· mümkün və lazımi davranışın (hüquq və vəzifələr) növü və ölçüsü (qaydaları);
· hüquq normalarının mümkün pozuntularının mənfi nəticələrinin (hüquqi məsuliyyətin) növü və ölçüsü.

Zəruri hallarda normativ hüquqi aktda digər bərabər və ya daha yüksək hüquqi qüvvəyə malik olan normativ hüquqi aktların struktur elementlərinə istinadlara, habelə daha yüksək hüquqi qüvvəyə malik olan normativ hüquqi aktlara istinad etməklə, belə normativ hüquqi aktların ayrı-ayrı müddəalarının təkrarlanmasına yol verilir. Bu cür təkrarlanmada müvafiq normaya istinad olmalı, həmin norma dürüst ifadə edilməli və daha yüksək hüquqi qüvvəyə malik olan normativ hüquqi aktın normasının mənası dəyişdirilməməlidir.Normayaratma fəaliyyəti   normativ hüquqi aktların hazırlanması, ekspertizası, qəbul olunması, onlarda dəyişikliklər edilməsi, onların şərh edilməsi, qüvvəsinin dayandırılması və ya ləğv edilməsi üzrə fəaliyyətdir.

Hüquq normaları arasında qarşılıqlı əlaqəni pozmamaq və ya təkrarlara yol verməmək zərurəti olduğu hallarda normativ hüquqi aktın struktur elementlərində həmin aktın başqa struktur elementlərinə istinad edilə bilər.
Normativ hüquqi aktların (onların struktur elementlərinin) ayrıca struktur elementləri kimi onlara dair sətiraltı qeydlər ola bilər. Sətiraltı qeydlərdən, izahlardan və ya ixtisar edilmiş adlardan onlar normativ hüquqi aktın (onun struktur elementlərinin) mətninə yerləşdirilə bilmədikdə istifadə edilir.
Normativ hüquqi aktda cədvəllər, qrafiklər, xəritələr, sxemlər, siyahılar, illüstrasiyalar və s. göstərildikdə onlar əlavə formasında rəsmiləşdirilməli, normativ hüquqi aktın müvafiq struktur elementlərində isə həmin əlavələrə dair istinadlar olmalıdır.
Azərbaycan Respublikasının qanunvericiliyi ilə məcburi olduqda, habelə normativ hüquqi aktda Azərbaycan Respublikasının qanunvericiliyi ilə müəyyən edilmiş qaydada digər dövlət orqanları ilə bağlı normativ göstərişlər və (və ya) tapşırıqlar olduqda həmin layihə normayaratma orqanına təqdim edilməzdən əvvəl maraqlı dövlət orqanları ilə razılaşdırılmalıdır.





Normativ hüquqi aktın razılaşdırılması iki vasitə ilə həyata keçirilir;
· dövlət orqanı tərəfindən mövcud irad və təkliflər əsaslandırılmaqla və ya təklif edilən normativ göstərişlərlə razılaşmadıqda, normativ hüquqi aktın layihəsi və ya onun ayrıca struktur elementi normayaratma texnikasının müəyyən edilmiş qaydalarına uyğun əlavə olunmaqla müvafiq layihəyə dair yazılı formada razılığın verilməsi və verilməməsi;
· dövlət orqanının rəhbəri tərəfindən normativ hüquqi aktın layihəsinin vizalanması (ona dair irad və təkliflər olduqda onları əsaslandırmaqla və normativ hüquqi aktın layihəsi və ya onun ayrıca struktur elementinin təklif edilən redaksiyası normayaratma texnikasının müəyyən edilmiş qaydalarına uyğun əlavə edilməklə).

Baş Prokurorluğa daxil olmuş layihəyə viza verilməsi üçün hazırlanmış arayışın nümunəsi
	A R A Y I Ş
Azərbaycan Respublikasının Nazirlər Kabinetindən “Azərbaycan Respublikasının Dövlət Gerbindən istifadə qaydaları haqqında” Azərbaycan Respublikasının 19 fevral 2019-cu il tarixli 1511-VQ nömrəli Qanununun tətbiqi barədə” Azərbaycan Respublikası Prezidentinin 2019-cu il 15 aprel tarixli 627 nömrəli Fərmanının 1.1.4-cü yarım bəndinin icrasını təmin etmək məqsədilə hazırlanmış “Azərbaycan Respublikası Dövlət Gerbinin təsvirindən istifadənin digər hallarına dair təkliflər” layihəsi viza verilməsi üçün Azərbaycan Respublikasının Baş Prokurorluğuna daxil olmuşdur.
“Azərbaycan Respublikasının Dövlət Gerbindən istifadə qaydaları haqqında” Azərbaycan Respublikasının 19 fevral 2019-cu il tarixli 1511-VQ nömrəli Qanununun 7.2-ci maddəsində Azərbaycan Respublikasının Dövlət Gerbinin təsvirindən istifadənin digər hallarının müvafiq icra hakimiyyəti orqanının müəyyən etdiyi orqan (qurum) tərəfindən müəyyən edilməsi nəzərdə tutulmuşdur.
Qanunun tətbiqi ilə bağlı Azərbaycan Respublikası Prezidentinin 2019-cu il 15 aprel tarixli 627 nömrəli Fərmanının1.1.4-cü yarımbəndində Qanunun 7.2-ci maddəsinə uyğun olaraq, Azərbaycan Respublikası Dövlət Gerbinin təsvirindən  istifədənin digər hallarına dair təkliflərin hazırlanıb Azərbaycan Respublikasının Prezidentinə təqdim edilməsi tapşırığı qoyulmuşdur.
“Azərbaycan Respublikası Dövlət Gerbinin təsvirindən istifadənin digər hallarına dair təkliflər” layihəsində milli operatorun poçt qutularında, bələdiyyələrin regional assosiasiyasının möhüründə, İnsan Hüquqları üzrə Avropa Məhkəməsi yanında Azərbaycan Respublikasının səlahiyyətli nümayəndəsinin blankında, Azərbaycan Respublikası daxili işlər orqanlarının emblemində, müvafiq hüquqi aktla təsdiq edilmiş təsis sənədlərində nəzərdə tutulduğu hallarda dövlət mülkiyyətində olan və paylarının (səhmlərinin) nəzarət zərfi dövlətə məxsus olan hüquqi şəxslərin sənəd blanklarında və möhürlərində, hərbi və hüquq -mühafizə orqanlarının xidməti geyim forması və fərqləndirmə nişanlarında, əmək kitabçasında və əmək kitabçasına əlavə içlikdə, dövlət sirri təşkil edən məlumatları alan təşkilatın nümayəndələrinə verilən etibarnamədə, liman kabitanının möhüründə, dövlət orqanlarının internet səhifələrində Azərbaycan Respublikası Dövlət Gerbinin təsvirindən istifadə edilməsi təklif edilmişdir.
Qeyd olunanları nəzərə alaraq, Azərbaycan Respublikasının Nazirlər Kabinetindən daxil olmuş “Azərbaycan Respublikası Dövlət Gerbinin təsvirindən istifadənin  digər hallarına dair təkliflər” layihəsinə vizanın verilməsi məqsədəmüvafiqdir.

Azərbaycan Respublikası 
Baş prokurorunun müavini


Azərbaycan Respublikası Prezidentinin və ya Azərbaycan Respublikası Nazirlər Kabinetinin aktlarında digər hal nəzərdə tutulmadıqda, normativ hüquqi aktın layihəsinin razılaşdırılması zamanı dövlət orqanı tərəfindən müvafiq layihəyə dair razılıq verilməsi və ya verilməməsi layihənin müəyyən olunmuş qaydada alındığı gündən ən geci 60 gün keçənədək, onun vizalanması isə ən geci 5 gün keçənədək həyata keçirilir.
Razılaşdırılma haqqında məlumat  müəyyən edilmiş müddətdə təqdim edilmədikdə və bu zaman razılaşdırılma müddətinin uzadılması zərurəti və ya bu müddətin uzadılmasından imtina edilməsi əsaslandırılmaqla razılaşdırılma müddətinin uzadılması haqqında təklif olmadıqda, normativ hüquqi aktın layihəsi razılaşdırılmış hesab olunur.
Normativ hüquqi aktın layihəsinin razılaşdırılması zamanı hüquqi cəhətdən əsaslandırılmamış irad və təkliflərə baxılmır.
Azərbaycan Respublikasının Prezidenti tərəfindən Azərbaycan Respublikasının Milli Məclisinə təqdim edilmiş qanun layihəsi bütün maraqlı dövlət orqanları ilə razılaşdırılmış hesab olunur.
Azərbaycan Respublikası Nazirlər Kabinetinin qərarının layihəsi mərkəzi icra hakimiyyəti orqanları ilə razılaşdırılmalıdır, mərkəzi icra hakimiyyəti orqanının normativ hüquqi aktının layihəsi isə əlaqədar mərkəzi icra hakimiyyəti orqanları ilə razılaşdırılmalıdır.
Normativ hüquqi aktların layihələrinin məcburi hüquqi və məcburi linqvistik ekspertizası aparılmalıdır. Həmçinin normativ hüquqi aktların layihələrinin sui-istifadəyə məruz qalmasına dair ekspertizası keçirilir. 
Normayaratma orqanının və ya Azərbaycan Respublikasının qanunvericilik aktları ilə səlahiyyətlər verilmiş digər dövlət orqanının qərarı ilə normativ hüquqi aktın layihəsi başqa ekspertizadan (maliyyə, iqtisadi, ekoloji, kriminoloji və s.) keçirilə bilər. 
Misal üçün, Azərbaycan Respublikasının dövlət büdcəsi vəsaitinin istifadəsini nəzərdə tutan hüquqi aktların layihələri Azərbaycan Respublikası Maliyyə Nazirliyinin maliyyə ekspertizasının rəyi əlavə edilməklə Azərbaycan Respublikasının Prezidentinə təqdim edilir.
Normativ hüquqi aktın layihəsinin, Azərbaycan Respublikasının Prezidentinə imzalanmaq üçün təqdim edilən qanunun məcburi hüquqi ekspertizası məcburi linqvistik ekspertizadan və digər ekspertizalardan əvvəl keçirilməlidir.














Normativ hüquqi aktların layihələri normayaratma orqanına təqdim edilərkən ona aşağıdakı sənədlər əlavə edilir:

· müşayiət məktubu; 
· normativ hüquqi aktın qəbul edilməsi zərurətinin əsaslandırılması, o cümlədən maliyyə-iqtisadi əsaslandırılması;
· normativ hüquqi aktın layihəsinin razılaşdırılması (vizalanması) haqqında məlumatı əks etdirən sənədlər;
· normativ hüquqi aktın layihəsinə dair ekspert rəyləri;
· normativ hüquqi aktın layihəsini hazırlamış şəxslərin siyahısı;
· normativ hüquqi aktın layihəsinə aid digər sənədlər (layihəni təqdim edən subyektin qərarına əsasən).

Azərbaycan Respublikasının Milli Məclisinə təqdim edilən qanun layihəsinə layihənin redaksiyasına dair ekspert rəyləri müvafiq təşəbbüsün subyektləri tərəfindən layihəyə əlavə olunur. Bu zaman layihədə texniki xarakter daşıyan dəyişikliklər edildikdə layihə təkrar ekspert rəylərinin alınması üçün göndərilmir. Əlavə olaraq qeyd edilməlidir ki, “Azərbaycan Respublikası Milli Məclisinin komitələri haqqında” Qanunun 2-ci maddəsinə əsasən Milli Məclisin komitələri Azərbaycan Respublikası Milli Məclisinin deputatlarının, Azərbaycan Respublikası Prezidentinin, Azərbaycan Respublikası Ali Məhkəməsinin, Naxçıvan Muxtar Respublikası Ali Məclisinin qanunvericilik təşəbbüsü qaydasında təqdim etdikləri qanun layihələrinin ilkin müzakirəsini təşkil edir və Azərbaycan Respublikasının Milli Məclisində baxılmasına dair rəy verir.
Qanunda dəyişikliklər edilməsi haqqında qanun layihələrinə maddənin və ya qanunun digər struktur elementinin redaksiyası və layihə ilə qanuna təklif edilən dəyişikliklər nəzərə alınmaqla maddənin və ya qanunun digər struktur elementinin redaksiyası göstərilməklə müqayisəli cədvəl əlavə olunur.
Konstitusiya Qanununun 48.6-cı maddəsinə əsasən Azərbaycan Respublikasının Milli Məclisinə Azərbaycan Respublikasının Prezidenti tərəfindən təqdim edilən qanun layihəsinə yalnız müşayiət məktubu əlavə olunur və Qanununun 48.3-cü və 48.4-cü maddələrində göstərilən sənədlər Azərbaycan Respublikası Prezidentinin Administrasiyasında saxlanılır.
Normativ hüquqi aktın layihəsi normayaratma orqanına kağız daşıyıcıda və eyni zamanda elektron daşıyıcılarda mətn faylları formasında təqdim edilir.
 

Normativ hüquqi aktın qəbul olunması zərurətinin əsaslandırılmasına aşağıdakılar barədə məlumatlar daxil edilməlidir:

· normativ hüquqi aktın layihəsinin hazırlanmasının məqsədləri, onun mövcud hüquqi tənzimləmədə dəyişikliklər edən struktur elementlərinin hüquqi tənzimləmə predmeti;
· Azərbaycan Respublikası qanunvericiliyinin və onun tətbiqi təcrübəsinin, xarici dövlətlərin qanunvericiliyinin, kütləvi informasiya vasitələrində dərc olunmuş materialların, normativ hüquqi aktın layihəsinin hüquqi tənzimləmə predmetinə dair fiziki və hüquqi şəxslərin müraciətlərinin aparılmış təhlili;
· normativ hüquqi aktın qəbul edilməsinin ehtimal olunan nəticələrinin proqnozlaşdırılması;
· normativ hüquqi aktın qəbul edilməsi ilə əlaqədar ləğv edilməli, dəyişikliklər edilməli, habelə hazırlanmalı olan normativ hüquqi aktların (onların struktur elementlərinin) siyahısı.


Normativ hüquqi akta dəyişiklik edilməsi üçün qərarın qəbul edilməsi prosesinin sənədlərlə təsviri

	“Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilməsi Qaydası”nın təsdiq edilməsi haqqında” 2011-ci il 12 iyul tarixli 112 nömrəli qərarında dəyişikliklər edilməsi haqqında” Azərbaycan Respublikası Nazirlər Kabinetinin qərar layihəsinin qəbul olunması zərurətinə dair 


Ə S A S L A N D I R M A


“Prokurorluq orqanlarında qulluq keçmə haqqında” Azərbaycan Respublikası Qanununun 20.1-ci maddəsinə əsasən prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə müvafiq icra hakimiyyəti orqanının müəyyən etdiyi qaydada və miqdarda pul kompensasiyası ödənilir. Göründüyü kimi, qanunda pul kompensasiyasının yalnız prokurorluq işçilərinə verilməsi qeyd olunmuş, lakin onun ailə üzvlərinə belə kompensasiyanın verilməsi nəzərdə tutulmamışdır. Buna baxmayaraq qanunvericilikdə daxili işlər, miqrasiya orqanlarında xidmət yerinin dəyişdirilməsi ilə əlaqədar yaşayış yeri olmayan əməkdaşlara, o cümlədən onların ailə üzvlərinə xidmət keçdiyi dövr ərzində kirayəyə götürülmüş yaşayış sahəsindən istifadə haqqı üçün yaşayış məntəqəsindən asılı olaraq pul kompensasiyasının verilməsi müəyyən edilmişdir.
Bu məqsədlə “Prokurorluq orqanlarında qulluq keçmə haqqında” Azərbaycan Respublikasının Qanununda dəyişiklik edilməsi barədə” Azərbaycan Respublikasının Qanun layihəsi hazırlanmışdır. 
Qanun layihəsinin qəbulu ilə əlaqədar qanunvericiliyin uyğunlaşdırılması məqsədilə “Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilməsi Qaydası”nın təsdiq edilməsi haqqında” 2011-ci il 12 iyul tarixli 112 nömrəli qərarında dəyişikliklər edilməsi haqqında” Azərbaycan Respublikası Nazirlər Kabinetinin Qərar layihəsi də hazırlanmışdır. 
Qeyd olunan qərar layihəsinin qəbulu prokurorluq işçilərinin sosial müdafiəsinin gücləndirilməsinə və sosial rifahının daha da yaxşılaşdırılmasına xidmət edəcəkdir.
Bu hüquqi aktların qəbul edilməsi ilə əlaqədar təqdim edilmiş hüquqi aktlardan başqa ləğv və ya dəyişiklik edilməli olan digər hüquqi aktlar (onların struktur elementləri) yoxdur. 
  Azərbaycan Respublikası Baş Prokurorluğu




“Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilməsi Qaydası”nın təsdiq edilməsi haqqında” 2011-ci il 12 iyul tarixli 112 nömrəli qərarında dəyişikliklər edilməsi haqqında” Azərbaycan Respublikası Nazirlər Kabinetinin Qərar layihəsinə dair

M Ü Q A Y İ S Ə L İ    C Ə D V Ə L

	Qüvvədə olan redaksiya
	Təklif olunan redaksiya

	[bookmark: OLE_LINK1]“Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilməsi Qaydası”nın təsdiq edilməsi haqqında” Azərbaycan Respublikası Nazirlər Kabinetinin 2011-ci il 12 iyul tarixli 112 nömrəli qərarı

	“Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə və onların ailə üzvlərinə pul kompensasiyasının məbləği və verilməsi Qaydası”nın təsdiq edilməsi haqqında” Azərbaycan Respublikası Nazirlər Kabinetinin 2011-ci il 12 iyul tarixli 112 nömrəli qərarı


	1. "Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilməsi Qaydası" təsdiq edilsin (əlavə olunur).

Azərbaycan Respublikası Nazirlər Kabinetinin 2011-ci il 12 iyul tarixli 112 nömrəli Qərarı ilə təsdiq edilmiş “Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilməsi Qaydası”


1.Bu Qayda "Prokurorluq haqqında", "Prokurorluq orqanlarında qulluq keçmə haqqında" və "Əmək pensiyaları haqqında" Azərbaycan Respublikasının qanunlarına dəyişikliklər və əlavələr edilməsi barədə" Azərbaycan Respublikasının 2009-cu il 20 oktyabr tarixli 895-IIIQD nömrəli Qanununun tətbiq edilməsi haqqında" Azərbaycan Respublikası Prezidentinin 2009-cu il 18 noyabr tarixli 184 nömrəli Fərmanına əsasən hazırlanmışdır və prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləğini və verilməsi qaydasını müəyyən edir.


2. Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan prokurorluq işçilərinə qulluq keçdiyi dövr ərzində müvəqqəti mənzilin kirayəsi üçün yaşayış məntəqəsindən asılı olaraq, pul kompensasiyası hər ay aşağıdakı məbləğdə ödənilir:
2.1. Bakı şəhərində - 150 manat;  
2.1-1. Gəncə, Naxçıvan, Sumqayıt, Xırdalan şəhərləri və Abşeron rayonunda – 100 manat
2.2. başqa şəhər və rayon mərkəzlərində -75 manat;


	 1. "Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə və onların ailə üzvlərinə pul kompensasiyasının məbləği və verilməsi Qaydası" təsdiq edilsin (əlavə olunur).

Azərbaycan Respublikası Nazirlər Kabinetinin 2011-ci il 12 iyul tarixli 112 nömrəli Qərarı ilə təsdiq edilmiş “Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə və onların ailə üzvlərinə pul kompensasiyasının məbləği və verilməsi Qaydası”

1. Bu Qayda "Prokurorluq haqqında", "Prokurorluq orqanlarında qulluq keçmə haqqında" və "Əmək pensiyaları haqqında" Azərbaycan Respublikasının qanunlarına dəyişikliklər və əlavələr edilməsi barədə" Azərbaycan Respublikasının 2009-cu il 20 oktyabr tarixli 895-IIIQD nömrəli Qanununun tətbiq edilməsi haqqında" Azərbaycan Respublikası Prezidentinin 2009-cu il 18 noyabr tarixli 184 nömrəli Fərmanına əsasən hazırlanmışdır və prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə və onların ailə üzvlərinə pul kompensasiyasının məbləğini və verilməsi qaydasını müəyyən edir.

2. Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan prokurorluq işçilərinə qulluq keçdiyi dövr ərzində müvəqqəti mənzilin kirayəsi üçün yaşayış məntəqəsindən asılı olaraq, pul kompensasiyası hər ay aşağıdakı məbləğdə ödənilir:
2.1. Bakı şəhərində - 150 manat;  
2.1-1. Gəncə, Naxçıvan, Sumqayıt, Xırdalan şəhərləri və Abşeron rayonunda – 100 manat
2.2. başqa şəhər və rayon mərkəzlərində -75 manat; 

2-1. Prokurorluq işçisinə onlarla birlikdə yaşayan hər bir ailə üzvü üçün onlara bu Qaydanın 2-ci hissəsində göstərilən müvafiq kompensasiya məbləğinin 50 faizi miqdarında əlavə pul kompensasiyası ödənilir.



“Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilməsi Qaydası”nın təsdiq edilməsi haqqında” 2011-ci il 12 iyul tarixli 112 nömrəli qərarında dəyişikliklər edilməsi haqqında” Azərbaycan Respublikası Nazirlər Kabinetinin Qərar layihəsinin hüquqi ekspertizasına dair

RƏY

1.	Qərar layihəsi “Normativ hüquqi aktlar haqqında” Azərbaycan Respublikası Konstitusiya Qanununun 8-ci maddəsində göstərilən normayaratma fəaliyyətinin əsas prinsiplərinə uyğundur.
2.	Qərar layihəsinin normaları onun məqsəd və vəzifələrinə uyğundur.
3.	Qərar layihəsi özünün normativ tənzimləmə predmetinə uyğundur.
4.	Qərar layihəsi özünün forma və məzmununa uyğundur.
5.	Qərar layihəsinin daxili strukturunun məntiqliyi təmin edilmişdir.
6.	Qərar layihəsinə daxil edilən normalar arasında ziddiyyət yoxdur.
7.	Qərar layihəsində bir dövlət orqanının digər dövlət orqanının səlahiyyətlərinə müdaxilə etməsi halı yoxdur.
8.	Qərar layihəsi müvafiq səlahiyyətə malik olan Azərbaycan Respublikasının Nazirlər Kabineti tərəfindən qəbul edilir. 
9.	Qərar layihəsi Azərbaycan Respublikası Konstitusiyasının 120-ci maddəsində müəyyən edilmiş qaydada və formada qəbul edilir.
10.	Qərar layihəsi normayaratma texnikasına uyğundur.
11.	Qərar layihəsində sui-istifadə amilləri və sui-istifadəyə məruz qalma təzahürləri, sui-istifadənin təzahürləri üçün şərait yaranmasına kömək edən digər müddəalar mövcud deyildir. 

  Azərbaycan Respublikasının Baş Prokurorluğu
Azərbaycan Respublikası Nazirlər Kabinetinin “Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilməsi Qaydası”nın təsdiq edilməsi haqqında” 2011-ci il 12 iyul tarixli 112 nömrəli Qərarında dəyişiklik edilməsi barədə

AZƏRBAYCAN RESPUBLİKASI 
NAZİRLƏR KABİNETİNİN QƏRARI

Azərbaycan Respublikası Konstitusiyasının 119-cu maddəsinin səkkizinci abzasını rəhbər tutaraq, Azərbaycan Respublikasının Nazirlər Kabineti qərara alır:
Azərbaycan Respublikası Nazirlər Kabinetinin 2011-ci il 12 iyul tarixli 112 nömrəli Qərarı (Azərbaycan Respublikasının Qanunvericilik Toplusu, 2011, № 7, maddə 741; 2019, № 4, maddə 776) ilə təsdiq edilmiş “Prokurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilməsi Qaydası”nda aşağıdakı dəyişikliklər edilsin:
1. 2-ci hissəyə “prokurorluq işçilərinə” sözlərindən sonra “və onların ailə üzvlərinə” sözləri əlavə edilsin.
2. Aşağıdakı məzmunda 2-1-ci hissə əlavə edilsin:
“2-1. İşçiyə onun hər bir ailə üzvünə görə bu Qaydanın 2-ci hissəsində göstərilən müvafiq kompensasiyaların 50 faizi məbləğində əlavə pul kompensasiyası ödənilir.”.
3. 3.2-ci bəndə “ərazidə onun” sözlərindən sonra “və yetkinlik yaşına çatmış ailə üzvlərinin” sözləri əlavə edilsin.
4. 3.4-cü bəndin sonunda nöqtə işarəsi nöqtəli vergül işarəsi ilə əvəz edilsin və aşağıdakı məzmunda 3.5-ci bənd əlavə edilsin:
“3.5. prokurorluq işçisinin ailə üzvlərinin şəxsiyyət vəsiqəsinin, 16 yaşına çatmamış uşaqlarının doğum haqqında şəhadətnamələrinin və ailə üzvlərinə aid olması barədə digər sənədlərin notariat qaydasında təsdiq edilmiş surəti.”.
5. Aşağıdakı məzmunda 5-1-ci hissə əlavə edilsin:
“5-1. Prokurorluq işçisinin ailə tərkibində dəyişiklik baş verdikdə o, bu barədə rəhbərliyə məruzə etməli və pul kompensasiyasının verilməsi ilə bağlı müvafiq sənədləri təqdim etməlidir.”.
Əli ƏSƏDOV
Azərbaycan Respublikasının Baş naziri

Bakı şəhəri, 19 yanvar 2021-ci il
№ 10

Normativ hüquqi aktın layihəsinə baxılması

Qanunvericiliyə əsasən, müəyyən edilmiş qaydada təqdim edilmiş normativ hüquqi aktın layihəsinə normayaratma orqanı tərəfindən baxılmalıdır. Normayaratma orqanı bundan sonra aşağıdakılardan birini edə bilər:

· normativ hüquqi aktın layihəsinin bəyənilməsi və qəbul edilməsi;
· əsaslar və səbəblər göstərilməklə layihənin rədd edilməsi;
· normativ hüquqi aktın layihəsinin qəbul edilməsinin müəyyən müddətə təxirə salınması;
· irad və təkliflər göstərilməklə layihənin yenidən işlənilmək üçün qaytarılması.
Qeyd olunmalıdır ki, normayaratma təşəbbüsünün subyektinin təqdim etdiyi normativ hüquqi aktın layihəsini, zərurət olduqda, həmin layihə qəbul edilənədək geri çağırmaq hüququ müvafiq qanunvericilikdə əks olunmuşdur. Qanunvericilik təşəbbüsü hüququnun subyekti isə Azərbaycan Respublikası Milli Məclisinin müzakirəsinə təqdim etdiyi qanun layihəsini onun yekun oxunuşda baxılmasına qədər geri çağırmaq hüququna malikdir. 
Normativ hüquqi akt ona baxılmasından sonra normayaratma orqanı tərəfindən müvafiq normativ hüquqi aktlarla bağlı müəyyən edilmiş prosedura əməl edilməklə dövlət dilində qəbul edilir.
Normativ hüquqi aktın rəsmi imzalanması aşağıdakılar tərəfindən həyata keçirilir:

· qanunlar və fərmanlar – Azərbaycan Respublikasının Prezidenti;
· Azərbaycan Respublikası Nazirlər Kabinetinin qərarları – Azərbaycan Respublikasının Baş naziri;
· digər normativ hüquqi aktlar – aktı qəbul etmiş orqanın rəhbəri;
· Azərbaycan Respublikasının qanunvericilik aktları ilə digər hal nəzərdə tutulmadıqda, aktı qəbul etmiş orqanın rəhbəri olmadıqda, onun vəzifələrini icra edən şəxs.

Hüquqi aktların qeydiyyatının aparılması Azərbaycan Respublikasının Ədliyyə Nazirliyi tərəfindən təmin edilən, Azərbaycan Respublikasının Hüquqi Aktların Dövlət Reyestrinə daxil edilməlidir.
Normativ hüquqi aktlar onları qəbul etmiş dövlət orqanı tərəfindən Hüquqi Aktların Dövlət Reyestrinə daxil edilmək məqsədi ilə həmin aktların qəbul edildiyi gündən üç gün müddətində göndərilir.
Hüquqi Aktların Dövlət Reyestrinə daxil edilmək məqsədi ilə hüquqi aktlar kağız daşıyıcısında onların əslinin həqiqi surəti formasında və eyni zamanda elektron daşıyıcılarında mətn faylları formasında təqdim edilir.
Hüquqi Aktların Dövlət Reyestrinə daxil edilmiş hüquqi aktlara Dövlət Reyestrinin qeydiyyat nömrəsi verilir.
Azərbaycan Respublikasının normativ hüquqi aktları rəsmi dərc edilməlidir.
Normativ hüquqi aktların rəsmi dərc edilməsi dedikdə, onların mətninin rəsmi dövri mətbu nəşrdə dərc edilməsi yolu ilə, ictimai radio və televiziya kanallarında səsləndirilməsi yolu ilə ümumi diqqətə çatdırılması nəzərdə tutulur. Normativ hüquqi aktların ictimai radio və televiziya kanallarında səsləndirilməsi onların rəsmi dövri mətbu nəşrdə dərc edilməsini əvəz etmir.
Normativ hüquqi aktların rəsmi dərc edilməsi dövlət dilində həyata keçirilir.
Normativ hüquqi aktın digər dillərdə rəsmi dərc olunmasına yalnız həmin aktın müvafiq dövlət orqanı tərəfindən bu aktın qəbul edilməsi üçün müəyyən edilmiş qaydada təsdiq edilmiş müvafiq dilə tərcüməsi mövcud olduqda yol verilir.
Normativ hüquqi aktın rəsmi dərc edilməsi tarixi bu aktın yerləşdirildiyi rəsmi dövri mətbu nəşrin çıxdığı (ictimai radio və televiziya kanallarında səsləndirildiyi) gün hesab olunur.
Normativ hüquqi aktlar aşağıdakı üsullarla dərc edilir:

· Azərbaycan Respublikasının Konstitusiyası, referendumda qəbul edilmiş aktlar, Azərbaycan Respublikasının Konstitusiya qanunları, həmçinin onların tətbiqi ilə bağlı Azərbaycan Respublikası Prezidentinin fərman və sərəncamları  “Azərbaycan” və “Xalq qəzeti” qəzetlərində; 
· Azərbaycan Respublikasının qanunları və onların tətbiqi ilə bağlı Azərbaycan Respublikası Prezidentinin fərman və sərəncamları “Azərbaycan” qəzetində;
· Azərbaycan Respublikası Prezidentinin digər fərman və sərəncamları, habelə Azərbaycan Respublikası Nazirlər Kabinetinin qərarları “Xalq qəzeti” qəzetində.
Qanun, fərman və Nazirlər Kabinetinin qərarları  ayrı-ayrı vaxtlarda bir neçə üsulla rəsmi dərc edildikdə normativ hüquqi aktın rəsmi dərc edilməsi və qüvvəyə minməsi tarixi onun ilk dərc edilməsi tarixi ilə müəyyən edilir.
Normativ hüquqi aktların dövlət sirrini əks etdirən ayrı-ayrı müddəaları dərc edilmir.
Ayrı-ayrı müddəaları dövlət sirrini əks etdirən normativ hüquqi aktlar istisna olmaqla natamam normativ hüquqi aktların dərc edilməsinə yol verilmir.
Normativ hüquqi aktlar onların məcburi rekvizitləri göstərilməklə dərc edilir.
Naxçıvan Muxtar Respublikasının normativ hüquqi aktlarının rəsmi dərc edilməsi qaydası Naxçıvan Muxtar Respublikasının qanunu ilə müəyyən edilir.
Normativ hüquqi aktlar aşağıdakı müddətlərdə rəsmi dərc edilməlidir:

· Qanunlar və fərmanlar Azərbaycan Respublikasının Prezidenti tərəfindən imzalandıqdan sonra 72 saat müddətində;
· Azərbaycan Respublikasının Konstitusiyasında nəzərdə tutulmuş hallarda Azərbaycan Respublikasının Milli Məclisi tərəfindən təsdiq olunması nəzərdə tutulan Azərbaycan Respublikasının Prezidentinin fərmanları(hərbi vəziyyət və fövqəladə vəziyyət elan olunması barədə fərmanlar) Azərbaycan Respublikasının Milli Məclisi tərəfindən təsdiq edildikdən sonra 24 saat müddətində;
· Azərbaycan Respublikası Nazirlər Kabinetinin qərarları qəbul edildikdən sonra 72 saat müddətində; 
· Digər normativ hüquqi aktlar Hüquqi Aktların Dövlət Reyestrinə daxil edilməsindən sonra.

Qanunlar, fərmanlar və Nazirlər Kabinetinin qərarları istisna olmaqla, səlahiyyətli dövlət orqanlarından rəsmi nəşr orqanlarına (Hüquqi Aktların Dövlət Reyestrinin nəşri istisna olmaqla) daxil olmuş normativ hüquqi aktlar onların daxil olduğu gündən 5 gündən gec olmayaraq dərc edilməlidir. 
Normativ hüquqi aktlar qeyri-rəsmi nəşrlərdə dərc edilə, habelə televiziya və radio ilə ümumi diqqətə çatdırıla, məlumat yayılmasının digər üsulları ilə ötürülə bilər.
Natamam normativ hüquqi aktlar “Çıxarış” qeydi ilə dərc edilə bilər.
Normativ hüquqi aktların qeyri-rəsmi nəşrlərdə dərc edilməsi qeyri-rəsmi hesab edilir.
Normativ hüquqi aktın qeyri-rəsmi dərc edilməsi yalnız onun hüquqi məlumatın yayılması üzrə fəaliyyətə irəli sürülən tələblərə əməl olunmaqla rəsmi dərc edilməsindən sonra həyata keçirilir. Bu zaman hər bir normativ hüquqi akt üçün rəsmi dərc edilmə mənbəyi, habelə Azərbaycan Respublikasının qanunvericiliyinə uyğun olaraq hüquqi məlumatın yayılması üçün xüsusi razılığa (lisenziyaya) zərurət olduqda, hüquqi məlumatın yayılması üçün belə xüsusi razılığın (lisenziyanın) verilmə nömrəsi və tarixi hökmən göstərilir.

Normativ hüquqi aktlar aşağıda göstərilən müddətdə qüvvəyə minir:

· Qanunlar, fərmanlar və Azərbaycan Respublikası Nazirlər Kabinetinin qərarları həmin aktlarda qüvvəyə minmənin daha gec müddəti nəzərdə tutulmadıqda onların rəsmi dərc edildiyi gündən;
· Digər normativ hüquqi aktlar, həmin aktlarda qüvvəyə minmənin daha gec müddəti nəzərdə tutulmadıqda Hüquqi Aktların Dövlət Reyestrinin elektron variantında dərc edildiyi gündən.

 Azərbaycan Respublikasının tərəfdar çıxdığı dövlətlərarası müqavilələrdə daha artıq müddət müəyyən edilməyibsə, xarici ticarət fəaliyyətini tənzimləyən normativ hüquqi aktda onun dərc edildiyi gündən ən azı 30 gün sonra qüvvəyə mindiyi göstərilməlidir. Müstəsna hallarda, beynəlxalq təşkilatların dərhal məlumatlandırılması şərti ilə, xarici ticarət fəaliyyətini tənzimləyən normativ hüquqi akt onda nəzərdə tutulmuş müddətdə qüvvəyə minə bilər. 








Fəsil 4. NORMATİV HÜQUQİ AKTLARDA DƏYİŞİKLİKLƏR EDİLMƏSİ, ONLARIN LƏĞV EDİLMƏSİ

Normativ hüquqi aktda dəyişikliklərin edilməsi – normativ hüquqi akta onun müddəalarının mətninə dəyişiklik və ya əlavə normaların daxil edilməsidir.
Konstitusiya Qanunu hüquq sisteminin sabitliyinin təmin edilməsi məqsədilə qəbul edilmiş normativ hüquqi aktda dəyişiklik edilməsi üçün məhdudiyyətlər, eləcə də, belə dəyişikliklərin edilməsini şərtləndirən əsasları müəyyən etmişdir. Belə ki, Qanunun 37-ci maddəsinə əsasən qanunlarla və ya fərmanlarla digər hal nəzərdə tutulmadıqda, normativ hüquqi aktda onun qəbul edilməsindən sonra 6 aydan tez müddətdə dəyişikliklər edilməsinə daha yüksək hüquqi qüvvəyə malik olan normativ hüquqi aktın tələbləri və ya normativ hüquqi aktın hüquqi, linqvistik, iqtisadi, ekoloji, kriminoloji və ya maliyyə ekspertizasının rəyi əsasında yol verilir. 
Qanuna əsasən ad və ya rəqəm dəyişiklikləri, həmçinin normativ hüquqi aktın qəbul edilməsi ilə əlaqədar bir neçə normativ hüquqi aktda dəyişikliklərin edilməsi zərurətinin yarandığı hallar istisna olmaqla, bir normativ hüquqi akt yalnız bir normativ hüquqi aktda dəyişikliklər edə bilər. Bu halda dəyişikliklər edilməli olan normativ hüquqi aktların sayı çox olduqda, həmin dəyişikliklərin bir neçə normativ hüquqi akt çərçivəsində edilməsinə yol verilir. 


Bir neçə normativ hüquqi aktda dəyişiklik edilməsi məqsədilə qəbul edilmiş normativ hüquqi akta nümunə

Azərbaycan Respublikasının Əmək Məcəlləsində, “Sahibkarlıq fəaliyyəti haqqında”, “Dövlət qulluğu haqqında” və “İşsizlikdən sığorta haqqında” Azərbaycan Respublikasının qanunlarında dəyişiklik edilməsi barədə

AZƏRBAYCAN RESPUBLİKASININ QANUNU
(ÇIXARIŞ)

Azərbaycan Respublikasının Milli Məclisi Azərbaycan Respublikası Konstitusiyasının 94-cü maddəsinin I hissəsinin 16-cı və 19-cu bəndlərini rəhbər tutaraq qərara alır:
Maddə 1. Azərbaycan Respublikasının Əmək Məcəlləsində  aşağıdakı dəyişikliklər edilsin:
1.1. 47-ci maddənin “e” bəndinə “orqanının” sözündən sonra “müəyyən etdiyi orqanın (qurumun)” sözləri əlavə edilsin;
1.2. 56-cı maddənin dördüncü hissəsində “orqanına” sözü “orqanının müəyyən etdiyi orqana (quruma)” sözləri ilə və “orqanı” sözü “orqanının müəyyən etdiyi orqan (qurum)” sözləri ilə əvəz edilsin;
1.3. 74-cü maddənin “Qeyd” hissəsinə (hər üç halda), 98-ci maddənin ikinci hissəsinə və 232-ci maddənin üçüncü hissəsinə “orqanının” sözündən sonra “müəyyən etdiyi orqanın (qurumun)” sözləri əlavə edilsin.
Maddə 2. “Sahibkarlıq fəaliyyəti haqqında” Azərbaycan Respublikası Qanununun  7-ci maddəsinin 1-ci hissəsinin beşinci bəndində “orqanına” sözü “orqanının müəyyən etdiyi orqana (quruma)” sözləri ilə əvəz edilsin.
Maddə 3. “Dövlət qulluğu haqqında” Azərbaycan Respublikasının Qanununda  aşağıdakı dəyişikliklər edilsin:
3.1. 7.1-ci maddədən “, sosial təminatı və müdafiəni həyata keçirən müvafiq icra hakimiyyəti orqanının və işsizlikdən sığorta fondunun büdcəsindən” sözləri çıxarılsın;
3.2. 25.10-cu maddədə “, Naxçıvan Muxtar Respublikasının büdcəsinin, sosial təminatı və müdafiəni həyata keçirən müvafiq icra hakimiyyəti orqanının və işsizlikdən sığorta fondunun büdcəsinin” sözləri “və Naxçıvan Muxtar Respublikasının büdcəsinin” sözləri ilə əvəz edilsin.
Maddə 4. “İşsizlikdən sığorta haqqında” Azərbaycan Respublikası Qanununun (Azərbaycan Respublikasının Qanunvericilik Toplusu, 2017, № 8, maddə 1514; 2018, № 12 (I kitab), maddə 2503; 2019, № 3, maddə 381, № 8, maddə 1382; 2020, № 5, maddə 521) 22.1-ci maddəsinin birinci cümləsində “orqanı” sözü “orqanının müəyyən etdiyi orqan (qurum)” sözləri ilə əvəz edilsin.

İlham ƏLİYEV
Azərbaycan Respublikasının Prezidenti

Bakı şəhəri, 30 sentyabr 2020-ci il
№ 171-VIQD
Eyni zamanda qeyd edilməlidir ki, ad və ya rəqəm dəyişiklikləri ilə əlaqədar bir neçə normativ hüquqi aktlara dəyişikliklərin edilməsi və ya bir neçə normativ hüquqi aktın ləğv edilməsi zərurətinin yarandığı hallar istisna olmaqla, bir və ya bir neçə normativ hüquqi aktda dəyişikliklər edildikdə, həmçinin bir və ya bir neçə normativ hüquqi akt ləğv edildikdə, həmin dəyişiklikləri və ya ləğvetməni nəzərdə tutan aktın adında dəyişikliklər edilən və ya ləğv edilən normativ hüquqi aktın (aktların) adı (adları) göstərilməlidir.
Normativ hüquqi akta yeni struktur element (bölmə, fəsil, maddə, hissə və s.) əlavə edildikdə, o, aktın struktur elementlərinin nömrələrini təkrarlamaqla əlavə nömrə ilə daxil edilir. Məsələn, 7 mart 2012-ci il tarixli 314-IVQD nömrəli Azərbaycan Respublikasının Qanunu  ilə Azərbaycan Respublikasının Cinayət Məcəlləsinin VI Bölməsinə 15-1-ci və 15-2-ci fəsillər əlavə edilmişdir.
Normativ hüquqi aktın ləğv edilməsi qaydası Konstitusiya Qanunun 76 və 77-ci maddələri ilə müəyyən edilmişdir. 
Qeyd edilməlidir ki, qanunvericilik normativ hüquqi aktın müəyyən dövr üçün qüvvədə olmaqla, həmin dövr bitdikdən sonra qüvvədən düşməsinin mümkünlüyünü də təsbit etmişdir. Belə ki, normativ hüquqi akt onun mətnində digər hal nəzərdə tutulmadıqda müddətsiz qüvvədədir. Konstitusiya Qanununa əsasən normativ hüquqi akt və ya onun struktur elementləri üçün qüvvədə olmanın müddəti müəyyən edilə bilər. Bu halda normativ hüquqi aktda (struktur elementdə) onun qüvvədə olma müddəti və ya normativ hüquqi aktın (onun struktur elementinin) ləğv edilməsinə səbəb olan hadisə göstərilməlidir. Göstərilən müddət başa çatdıqda və ya normativ hüquqi aktda göstərilən hadisə baş verdikdə normativ hüquqi akt (onun struktur elementi) avtomatik olaraq ləğv edilir. 
,
Qüvvədə olma müddəti müəyyən edilmiş normativ hüquqi akta nümunə

Gəncə şəhərində fövqəladə vəziyyətin 
müddətinin uzadılması haqqında

AZƏRBAYCAN RESPUBLİKASI PREZİDENTİNİN FƏRMANI

Gəncə şəhərində qanunçuluğun və hüquq qaydasının möhkəmləndirilməsinə, vətəndaşların təhlükəsizliyinin qorunmasına yönəldilmiş tədbirlərin davam etdirilməsi zəruriyyətini və “Gəncə şəhərində fövqəladə vəziyyət elan olunması haqqında” Azərbaycan Respublikası Prezidentinin 1994-cü il 10 oktyabr” tarixli Fərmanında göstərilmiş səbəblərin tam aradan qaldırılmadığını nəzərə alaraq, Azərbaycan Respublikası Konstitusiyasının 121—4-cü maddəsinin 16-cı bəndini və “Fövqəladə vəziyyət haqqında” Azərbaycan Respublikası Qanununun 8-ci maddəsini rəhbər tutaraq qərara alıram:

1.  Gəncə şəhərində 1995-ci il fevralın 9-dan etibarən fövqəladə vəziyyət 60 gün müddətinə uzadılsın.

2.   Azərbaycan Respublikasının Milli Məclisinə təklif edilsin ki, bu Fərmanı 24 saat ərzində təsdiq etsin və Gəncə şəhərində fövqəladə vəziyyətin müddətinin uzadılması səbəbləri haqqında Birləşmiş Millətlər Təşkilatının Baş katibinə məlumat versin.

3.   Bu Fərman 1995-ci il fevralın 9-dan saat 24.00-dan qüvvəyə minir.

Azərbaycan Respublikasının Prezidenti
Heydər ƏLİYEV
Bakı şəhəri, 2 fevral 1995-ci il.
№ 271.
Normativ hüquqi akt (onun struktur elementi) Azərbaycan Respublikası Konstitusiyasının 130-cu maddəsinin III hissəsinin 1-3-cü və 6-cı, 7-ci bəndlərində nəzərdə tutulmuş hallarla əlaqədar Azərbaycan Respublikası Konstitusiya Məhkəməsinin qərarı ilə qüvvədən düşmüş hesab edilə bilər. Məsələn, Azərbaycan Respublikası Konstitusiya Məhkəməsi Plenumunun Azərbaycan Respublikası Ailə Məcəlləsinin 17.2.3-cü maddəsinin və 182-ci maddəsinin bəzi müddəalarının Azərbaycan Respublikası Konstitusiyasının 60-cı maddəsinin I hissəsinə uyğunluğunun yoxlanılmasına dair 9 iyul 2013-cü il tarixli Qərarı ilə Azərbaycan Respublikası Ailə Məcəlləsinin 17.2.3-cü maddəsi Azərbaycan Respublikası Konstitusiyasının hər kəsin hüquq və azadlıqlarının məhkəmədə müdafiəsinə təminat verən 60-cı maddəsinin I hissəsinə uyğun olmadığından qüvvədən düşmüş hesab edilmişdir.
Normativ hüquqi aktın qəbul edilməsi ilə əlaqədar həmin akta daxil edilmiş normalara zidd olan və ya bu normalarla əhatə olunan, yaxud faktiki olaraq əhəmiyyətini itirən, həmin və ya daha aşağı hüquqi qüvvəyə malik olan bütün aktlar ləğv edilməlidir. 
Normativ hüquqi aktın struktur elementi (bölməsi, fəsli, maddəsi, hissəsi və s.) qüvvədən düşmüş hesab edildikdə və ya ləğv edildikdə, o qüvvədə olan aktdan çıxarılır, lakin onun nömrəsi saxlanılır və normativ hüquqi aktın struktur elementlərinin (bölmələrin, fəsillərin, maddələrin, hissələrin və s.) nömrələri dəyişmir. 

Nümünə: Azərbaycan Respublikasının 13 fevral 2015-ci il tarixli 1194-IVQD nömrəli Qanunu ilə Azərbaycan Respublikasının  Cinayət Prosessual Məcəlləsinin 79-cu maddəsi ləğv edilmişdir.

Normativ hüquqi aktın ləğv edilməsi barədə həmin aktı qəbul etmiş orqan tərəfindən və ya Azərbaycan Respublikası Konstitusiyasının 109-cu maddəsinin 8-ci bəndi (Azərbaycan Respublikasının Prezidenti  Azərbaycan Respublikası Nazirlər Kabinetinin və Naxçıvan Muxtar Respublikası Nazirlər Kabinetinin qərar və sərəncamlarını, mərkəzi və yerli icra hakimiyyəti orqanlarının aktlarını ləğv edir) və 119-cu maddəsinin yeddinci abzası (Azərbaycan Respublikası Nazirlər Kabineti mərkəzi icra hakimiyyəti orqanlarının aktlarını ləğv edir) ilə müəyyən edilmiş qaydada ayrıca norma qəbul edilir. 
	Azərbaycan Respublikası Nazirlər Kabinetinin və ləğv edilmiş Azərbaycan Respublikasının Prezidenti yanında Dövlət Qulluğu Məsələləri üzrə Komissiyanın bəzi qərarlarının və onların struktur elementlərinin ləğv edilməsi haqqında

AZƏRBAYCAN RESPUBLİKASI NAZİRLƏR KABİNETİNİN QƏRARI

“Dövlət qulluğu vəzifəsinin tutulması məqsədi ilə müsahibə keçirilməsi Qaydası”nın təsdiq edilməsi haqqında” Azərbaycan Respublikası Prezidentinin 2017-ci il 21 iyun tarixli 1480 nömrəli Fərmanının 2.2-ci və 2.5-ci bəndlərinin icrasını təmin etmək məqsədi ilə Azərbaycan Respublikasının Nazirlər Kabineti qərara alır:
1. “İnzibati vəzifələrin beşinci-yeddinci təsnifatlarına uyğun olan vakant vəzifələrin tutulmasının Ümumi Şərtləri”nin təsdiq edilməsi barədə” Azərbaycan Respublikası Nazirlər Kabinetinin 2009-cu il 17 sentyabr tarixli 143 nömrəli qərarı (Azərbaycan Respublikasının Qanunvericilik Toplusu, 2009, № 9, maddə 747; 2012, № 10, maddə 1030; 2016, № 4, maddə 818, № 12, maddə 2239) ləğv edilsin.
2. “Azərbaycan Respublikası vətəndaşının dövlət qulluğuna qəbul edilmək üçün müraciətinin Forması”nın təsdiq edilməsi haqqında” Azərbaycan Respublikası Nazirlər Kabinetinin 2011-ci il 6 may tarixli 70 nömrəli qərarı (Azərbaycan Respublikasının Qanunvericilik Toplusu, 2011, № 5, maddə 443) ləğv edilsin.
3. “Dövlət qulluğuna qəbul və inzibati vəzifələrin tutulması üçün müsahibənin keçirilməsi Qaydaları”nın təsdiq edilməsi haqqında” Azərbaycan Respublikasının Prezidenti yanında Dövlət Qulluğu Məsələləri üzrə Komissiyanın 2013-cü il 30 iyul tarixli 163Q nömrəli qərarının 1-ci hissəsi ləğv edilsin.
4. Azərbaycan Respublikasının Prezidenti yanında Dövlət Qulluğu Məsələləri üzrə Komissiya sədrinin 2008-ci il 30 aprel tarixli 80 nömrəli əmri ilə təsdiq edilmiş “Dövlət orqanlarında inzibati vəzifələrin altıncı-doqquzuncu təsnifatlarına uyğun olan vəzifələrin tutulması üçün ehtiyat kadrların formalaşdırılması Qaydaları” ləğv edilsin.
	
Azərbaycan Respublikasının Baş naziri 
Artur Rasi-zadə
	
Bakı şəhəri, 8 dekabr 2017-ci il
№ 546



Normativ hüquqi aktların kolliziyasına yol verməmək məqsədi ilə yeni normativ hüquqi aktın qəbul olunması ilə əlaqədar ləğv edilməli, dəyişikliklər edilməli olan normativ hüquqi aktların (onların struktur elementlərinin) siyahısı həmin normativ hüquqi aktın yekun müddəalarında və ya əlavəsində əks etdirilməlidir. 

	“Prokurorluq orqanlarında qulluq keçmə” haqqında AzərbaycanRespublikasının Qanununda dəyişiklik edilməsi 
barədə” Qanun layihəsinin əsaslandırmasından çıxarış

“Prokurorluq orqanlarında qulluq keçmə” haqqında Azərbaycan Respublikasının Qanununda dəyişiklik edilməsi barədə” Qanun layihəsinin qəbulu ilə əlaqədar qanunvericiliyin uyğunlaşdırılması məqsədi ilə “Prokurorluq orqanlarında xidmət  yerinin dəyişdirilməsi ilə əlaqədar yaşayış yeri olmayan və bu səbəbdən kirayə götürülmüş mənzildə yaşayan prokurorluq işçilərinə pul kompensasiyasının məbləği və verilmə Qaydası”nın təsdiq edilməsi haqqında” Azərbaycan Respublikası Nazirlər Kabinetinin 2011-ci il 12 iyul tarixli 112 nömrəli Qərarında müvafiq dəyişikliyin edilməsi zəruridir.


  

Normativ hüquqi aktın qəbul edilməsi ilə əlaqədar ləğv edilməli, dəyişikliklər edilməli, habelə hazırlanmalı olan normativ hüquqi aktların (onların struktur elementlərinin) sayı çox olduqda onların siyahıları həmin normativ hüquqi aktın əlavəsində əks edilə bilər.					



Fəsil 5. NORMATİV HÜQUQİ AKTLARIN EKSPERTİZASI


Konstitusiya Qanununa əsasən normativ hüquqi aktın layihəsinin, Azərbaycan Respublikasının Prezidentinə imzalanmaq üçün təqdim edilən qanunun məcburi hüquqi ekspertizası məcburi linqvistik ekspertizadan və digər ekspertizalardan əvvəl keçirilməlidir.
Azərbaycan Respublikasının qanunvericiliyinə  görə  həm normativ hüquqi aktların layihələrinin, həm də imzalanmaq üçün Prezidentə təqdim edilən qanunların məcburi hüquqi ekpertizası aparılmalıdır. Qanun layihələri Azərbaycan Respublikası Milli Məclisinin işinin təşkilati təminatını həyata keçirən qurumun səlahiyyətli struktur bölməsi tərəfindən, Azərbaycan Respublikasının Prezidentinə təqdim edilən normativ hüquqi aktların layihələri və imzalanmaq üçün təqdim edilən qanunlar Azərbaycan Respublikası Prezidentinin Administrasiyasının səlahiyyətli struktur bölməsi tərəfindən, Azərbaycan Respublikası Nazirlər Kabinetinin qərar layihələri Azərbaycan Respublikası Nazirlər Kabinetinin işinin təşkilati təminatını həyata keçirən qurumun səlahiyyətli struktur bölməsi tərəfindən, mərkəzi icra hakimiyyəti orqanlarının normativ hüquqi aktlarının layihələri həmin orqanların hüquq xidmətləri tərəfindən hüquqi ekspertizadan keçirilir.

Hüquqi ekspertiza zamanı aşağıdakı məsələlər yoxlanılır:

· [bookmark: _Hlk52539681]Normativ hüquqi aktın “Normativ hüquqi aktlar” haqqında Azərbaycan Respublikasının  Konstitusiya Qanununun 8-ci maddəsində müəyyən edilən prinsiplərə uyğunluğu;
· normativ hüquqi aktın normalarının normativ hüquqi aktın məqsəd və vəzifələrinə uyğunluğu;
· normativ tənzimləmə predmetinə uyğunluğu;
· normativ hüquqi aktın formasının və mahiyyətinin uyğunluğu;	
· daxili strukturun məntiqliliyi;
· daxil edilməsi nəzərdə tutulan normaların qarşılıqlı ziddiyyətsizliyi;
· bir dövlət orqanının digər dövlət orqanının səlahiyyətlərinə müdaxilə etməməsi;
· normativ hüquqi aktın müvafiq səlahiyyətə malik olan normayaratma orqanı tərəfindən öz səlahiyyəti daxilində qəbul edilməsi;
· normativ hüquqi aktın Azərbaycan Respublikasının qanunvericiliyi ilə müəyyən edilmiş qaydada və formada qəbul edilməsi;
· normayaratma texnikasına uyğunluğu;
· “Normativ hüquqi aktlar” haqqında Azərbaycan Respublikasının Konstitusiya Qanununun 37-ci maddəsinin tələblərinə (hüquq sisteminin sabitliyi) riayət olunması.

Keçirilmiş hüquqi ekspertiza zamanı yuxarıda göstərilənlər yoxlanılmaqla, rəy tərtib edilməlidir. Rəydə aşağıdakı nəticələrdən biri öz əksini tapmalıdır:

· normativ hüquqi aktın layihəsi rədd edilir;
· normativ hüquqi aktın layihəsi yenidən işlənilməsi üçün normayaratma təşəbbüsünün subyektinə qaytarılır;
· normativ hüquqi aktın layihəsi dəstəklənir. 

Qeyd edilməlidir ki, ekspertiza rəyi Konstitusiya Qanununa 1 nömrəli əlavəyə uyğun şəkildə tərtib edilir.
Qanuna dair məcburi hüquqi ekspertizanın rəyində, onun Azərbaycan Respublikasının Prezidenti tərəfindən imzalanması və ya imzalanmadan öz etirazları ilə birlikdə Azərbaycan Respublikasının Milli Məclisinə qaytarılması təklif edilir.
Məcburi hüquqi ekspertizadan keçirilən normativ hüquqi aktların layihələrində və Azərbaycan Respublikasının Prezidentinə imzalanmaq üçün təqdim edilən qanunlarda  sui-istifadə təzahürləri üçün şərait yaranmasına kömək edən müddəaların əmələ gəlməsinin qarşısını almaq, onları aşkar etmək və aradan qaldırmaq məqsədi ilə normativ hüquqi aktların (onların layihələrinin) sui-istifadəyə məruz qalmasına dair ekspertizası keçirilir.
Normativ hüquqi aktların layihələrinin sui-istifadəyə məruz qalmasına dair ekspertizası məsələləri təhlil edilərkən antikorrupsiya ekspertizasının keçirilməsi ilə bağlı qabaqcıl beynəlxalq təcrübəyə nəzər salmaq faydalı ola bilər. Azərbaycan Respublikasında normativ hüquqi aktların layihələrinin ayrıca antikorrupsiya ekspertizası həyata keçirilməsə də, normativ hüquqi aktların layihələrinin sui-istifadəyə məruz qalmasına dair ekspertiza həyata keçirilir. Lakin hesab edirik ki, bu  ekspertiza tam olaraq korrupsiya risklərinin müəyyən edilməsi və aradan qaldırılmasını təmin etmir. Bir sıra ölkələrdə normativ hüquqi aktların layihələrinin antikorrupsiya ekspertizasından keçirilməsi təcrübəsi mövcuddur. Bu baxımdan MDB məkanında Moldova Respublikasının normativ hüquqi aktların antikorrupsiya ekspertizası sahəsində nailiyyətləri təqdirəlayiq hesab oluna bilər. 
Həmin ekspertizanın əsas məqsədi qanunvericilik təşəbbüsünə malik olan subyektlərin bu səlahiyyətin tətbiqi zamanı potensial korrupsiya risklərini müəyyənləşdirməklə neqativ nəticələrin aradan qaldırılması üçün müvafiq tövsiyələrin hazırlanmasıdır. Moldovada antikorrupsiya ekspertizası konkret metodologiya əsasında həyata keçirilir. Həmin metodologiyaya əsasən 7 kateqoriya üzrə 37 növ korrupsiya xarakterli risk qiymətləndirilir: linqvistik məsələlər (hüquqi terminlərin düzgün istifadə edilməməsi, ikimənanlı müddəalar və sair), digər normativ aktlarla uyğunluq (səlahiyyətlərin bölgüsündə maraqların toqquşması, boşluqlar, zidd müddəaların mövcud olması və sair), şəffaflıq və informasiya əldə olunması ilə bağlı risklər, insan hüquqları və öhdəliklərin yerinə yetirilməsi ilə bağlı risklər (fərdi maraqların üstün tutulması, öhdəliklərin yerinə yetirilməsində potensial çətinliklər, diskriminasiya xarakterli müddəalar və sair), dövlət qurumların səlahiyyətləri ilə bağlı risklər (həddən artıq yüksək nəzarət səlahiyyəti, vəzifələri yerinə yetirməkdən boyun qaçırmaq üçün subyektiv əsaslar və sair), nəzarət mexanizmləri ilə bağlı risklər (nəzarətin kifayət həcmdə olmaması və sair) və hesabatlılıq və sanksiyalarla bağlı risklər (hüquq pozuntusu və sanksiya arasında mütənasibliyin pozulması,  sanksiyaların müəyyən edilməməsi və sair).
Hazırda Moldova Respublikasında antikorrupsiya ekspertizası Milli Antikorrupsiya Bürosu tərəfindən həyata keçirilir. Ekspertiza nəticələri  qanunvericilik orqanı üçün məcburi xarakter daşımasa da, bu nəticələr nəzərə alınmalı və açıq şəkildə ictimaiyyətə təqdim edilməlidir. Eyni zamada vətəndaş cəmiyyəti tərəfindən (the Center for the Analysis and Prevention of Corruption) digər metodologiya üzrə paralel ekspertiza keçirilə bilər.
Rusiya Federasiyasında antikorrupsiya ekspertizası “Normativ hüquqi aktların və onların layihələrinin antikorrupsiya ekspertizası haqqında” Qanuna əsasən həyata keçirilməklə Moldova Respubliksından fərqli olaraq qüvvədə olan normativ hüquqi  aktları da əhatə edir. Ekspertizanın həyata keçirilməsi üçün məsul orqanlar qismində Rusiya Federasiyasının Ədliyyə Nazirliyi, Baş Prokurorluğu və mərkəzi icra hakimiyyəti orqanları müəyyən edilmişdir. Bundan əlavə müvafiq layihələrin xüsusi hökumət portalında dərc edilməklə, həmçinin qeyri-hökumət təşkilatları tərəfindən müstəqil ekspertizanın həyata keçirilməsinə imkan yaradılmışdır. Qeyd etmək lazımdır ki, antikorrupsiya ekspertizasının Rusiya Federasiyasında xüsusi bir qanunla tənzimlənməsi normativ aktlar haqqında federal qanunun olmaması ilə şərtləndirilir. 
Belarus Respublikasında korrupsiya risklərinin qiymətləndirilməsi üzrə  qanunvericiliyin özünəməxsus xüsusiyyətləri var. Belə ki, Belarus Respublikasının "Normativ hüquqi aktları haqqında" Qanununun 49-1-ci maddəsinə əsasən  normativ hüquqi aktların layihələri kriminoloji ekspertizadan keçirilir. Belə bir ekspertizanın keçirilməsinin halları və qaydası Prezident tərəfindən müəyyən edilmişdir. Kriminoloji ekspertiza bir qədər fərqli adlandırılmasına baxmayaraq, mahiyyəti və məqsədlərinə görə antikorrupsiya ekspertizası ilə üst-üstə düşür. Kriminoloji ekspertiza xüsusi bir dövlət qurumu olan Belarusiya Respublikası Baş Prokurorluğunun Qanunçuluq Problemləri Elmi və Praktik Mərkəzi tərəfindən həyata keçirilir. Belarusiya Respublikasında kriminoloji ekspertiza aparılarkən hüquqi aktın layihəsini qiymətləndirmək üçün əsas meyar, onun tətbiqi prosesində kriminogen xarakterli risklərin, o cümlədən potensial risklərin baş vermə ehtimalıdır.
Milli qanunvericilikdə normativ hüquqi aktların antikorrupsiya ekspertizasından keçirilməsi nəzərdə tutulmasa da, normativ hüquqi aktlar və onların layihələri müəyyən xüsusiyyətlərinə görə antikorrupsiya ekspertizasını xatırladan normativ hüquqi aktların (onların layihələrinin) sui-istifadəyə məruz qalmasına dair ekspertizadan keçirilir.
Qanunvericiliyə əsasən sui-istifadə amilləri dedikdə, normativ hüquqi aktın tətbiqi zamanı sui-istifadənin təzahürünə səbəb olan, o cümlədən sui-istifadə təcrübəsinin bilavasitə əsası olan, yaxud sui-istifadə əməllərinə legitim şərait yaradan, sui-istifadə əməllərinə yol verən və ya onlara təhrik edən normativ hüquqi aktların müddəaları (o cümlədən, normanın və hüquqi düsturların qüsurları) nəzərdə tutulur.

Özündə sui-istifadə amillərini ehtiva edən normalar (normativ hüquqi aktlar, onların layihələri) sui-istifadəyə məruz qalmış normalar (normativ hüquqi aktlar, onların layihələri) hesab edilir.
Tipik sui-istifadə amillərinə əsasən, tənzimləmə predmetindən asılı olmayaraq normativ hüquqi aktlarda (onların layihələrində) daha tez-tez rast gəlinən və şübhəsiz və ya böyük ehtimalla sui-istifadə təzahürlərinə səbəb olan sui-istifadə amilləri aid edilir. 
Normativ hüquqi aktların layihələrinin hazırlanması və təkmilləşdirilməsi zamanı onlara  “Normativ hüquqi aktlar haqqında”  Azərbaycan Respublikasının Konstitusiya Qanununda qeyd edilən tipik sui-istifadə amillərinin və sui-istifadəyə məruz qalma təzahürlərinin, habelə sui-istifadəyə şərait yaranmasına səbəb olacaq digər müddəaların daxil edilməsinə yol verilmir.
Normativ hüquqi aktın (onun layihəsinin) ekspertizası aparılarkən aşağıdakı 4 növ tipik sui-istifadə amilləri və sui-istifadəyə məruz qalma təzahürləri aşkar edilməli və aradan qaldırılmalıdır:

· dövlət orqanının (vəzifəli şəxsin) səlahiyyətlərinin həyata keçirilməsi ilə əlaqədar olan tipik sui-istifadə amilləri;
· hüquqi boşluqların mövcudluğu ilə əlaqədar olan tipik sui-istifadə amilləri;
· sistem xarakterli tipik sui-istifadə amilləri;
· sui-istifadəyə məruz qalmanın tipik təzahürləri.

	Dövlət orqanının səlahiyyətlərinin həyata keçirilməsi ilə əlaqədar olan tipik sui-istifadə amilləri

	vəzifəli şəxsin (orqanın) diskresion səlahiyyətlərinin genişliyi

	vəzifəli şəxsin (orqanın) səlahiyyətinin dispozitiv imkan kimi müəyyənləşdirilməsi

	şəxsə məxsus hüquqların həyata keçirilməsi üçün ona lazım olunandan yüksək tələblərin irəli sürülməsi

	vəzifəli şəxs (orqan) üçün fiziki və hüquqi şəxslərin hüquqlarından sui-istifadə imkanının yaradılması (dispozitiv imkanın verilməsi)

	vəzifəli şəxsin (orqanın) hüquqlarının həcminin əsassız olaraq dəyişdirilməsi

	qanundan irəli gələn normayaratmanın həddindən artıq azadlığı

	hüquqi-linqvistik sui-istifadəyə məruz qalma 

	orqanın səlahiyyətindən kənar normativ hüquqi aktının qəbul edilməsi

	qanun boşluqlarının icra hakimiyyəti orqanının normativ hüquqi aktları ilə doldurulması



Vəzifəli şəxsin (orqanın) diskresion səlahiyyətlərinin genişliyi - vəzifəli şəxsə qərar qəbul edilməsi zamanı öz mülahizələrinə görə hərəkət etmək imkanı verən normativ hüquqi aktdakı diskresion səlahiyyətləri (orqanın (şəxsin) öz mülahizəsinə görə tətbiq edə, biləcəyi səlahiyyətləri) özbaşına həyata keçirilə bilməz. Normativ hüquqi aktda qərar qəbul etmə müddətlərinin müəyyən edilməməsinə və ya bu müddətin qeyri-müəyyənliyinə, bu və ya digər qərarın qəbul edilməsi şərtlərinin və əsaslarının qeyri-müəyyənliyinə, müxtəlif dövlət orqanlarının səlahiyyətlərinin bir-birini təkrarlamasına yol verilmir.
Birinci nümunədə, vəzifəli şəxsə geniş diskresion səlahiyyət verildiyindən, normanın sui-istifadəsinə şərait yaranmışdır. Digər nümunədə isə müəyyən hərəkətin edilməsi üçün məhdud zaman çərçivəsi müəyyən edilməklə, normanın sui-istifadəsinin qarşısı alınmışdır:

Vəzifəli şəxsin (orqanın) səlahiyyətinin dispozitiv imkan kimi müəyyənləşdirilməsi  - normativ hüquqi aktda dövlət orqanın hüququ konkret icraçının mülahizəsindən asılı olan bu və ya digər hərəkətlərin edilməsi, dispozitiv imkan kimi müəyyənləşdirilə bilməz. Normativ hüquqi aktda dövlət orqanının səlahiyyətlərinin həddindən artıq ümumiləşdirilmiş formada müəyyən edilməsinə, “orqan edə bilər”, “bir qayda olaraq”, “müstəsna hallarda yol verilir”, “orqan öz səlahiyyətləri daxilində”, “zərurət olduqda” və bunlara bənzər qeyri-müəyyən ifadələrdən istifadə olunmasına yol verilmir.

Birinci nümunədə vəzifəli şəxsə öz mülahizəsinə görə hərəkət etmək imkanı müəyyən edilməklə, normanın sui-istifadəsinə şərait yaranmışdır.
Digər nümunədə isə vəzifəli şəxsin konkret halda etməli olduğu hərəkət birbaşa göstərilməklə, qeyri-müəyyənlik, o cümlədən, sui-istifadəyə şərait yaradan digər faktorlar aradan qaldırılmışdır.


Şəxsə məxsus hüquqların həyata keçirilməsi üçün ona lazım olunandan yüksək tələblərin irəli sürülməsi - normativ hüquqi aktda fiziki və hüquqi şəxslərin öz hüquqlarını həyata keçirməsi və ya vəzifələrini yerinə yetirməsi üçün zəruri olan tələblər (şərtlər) ağır və (və ya) çətin yerinə yetirilən tələblər (şərtlər) ola bilməz.
Normativ hüquqi aktda lazım olduğundan yüksək və artıq tələblərin irəli sürülməsinə, fiziki və hüquqi şəxslər tərəfindən təqdim edilən sənədlərin, yaxud başlanmış inzibati prosedur çərçivəsində ona imtina üçün əsasların açıq (natamam) siyahısının mövcudluğuna, hüququn həyata keçirilməsinə imtina üçün subyektiv qiymətləndirici ifadələrdən istifadə olunmasına yol verilmir.

Birinci nümunədə vətəndaşdan onun bütün yaxın qohumlarına aid sənədləri təqdim etməsi tələb olunur ki, bu da müvafiq prosedura münasibətdə ağır və çətin yerinə yetirilə bilən şərtdir. Bu halda vətəndaş öz hüquqlarının realizəsi üçün zəruri olan tələblərdən aşkar sürətdə yüksək tələblərlə üzləşir və müvafiq normada olan sui-istifadə amilləri səbəbindən onun hüquqları pozulur. 
İkinci nümunədə isə sui-istifadənin qarşısı vətəndaşdan müvafiq prosedur üçün tələb olunan sənədlərin dəqiq və ağlabatan dairəsinin müəyyən edilməsi yolu ilə alınmışdır.


A:Şəxsiyyət vəsiqəsinin alınması üçün tələb olunan sənədlər:

· 3*4sm ölçüdə  şəkil
· doğum haqqında şəhadətnamə
· ödəniş qəbzi 
· Şəxsin bütün yaxın qohumlarına aid digər sənədlər 

B: Şəxsiyyət vəsiqəsinin alınması üçün tələb olunan sənədlər:

· 3*4sm ölçüdə şəkil
· doğum haqqında şəhadətnamə
· ödəniş qəbzi
· yaşayış yerindən arayış


Vəzifəli şəxs (orqan) üçün fiziki və hüquqi şəxslərin hüquqlarından sui-istifadə imkanının yaradılması (dispozitiv imkanın verilməsi) - normativ hüquqi aktda fiziki və hüquqi şəxslərin hüquqlarının dəqiq (dürüst) nizamlanmaması yolu ilə vəzifəli şəxslər üçün diskresion səlahiyyətlərin və dispozitiv imkanların yaradılmasına yol verilmir. Normativ hüquqi aktda fiziki və hüquqi şəxslərə başlanmış inzibati prosedur çərçivəsində hərəkətlərin edilməsi üçün üsul və müddətlərin sərbəst seçimi əvəzinə yalnız hüquqların alternativ seçilməsi imkanının nəzərdə tutulmasına yol verilmir. 
Vəzifəli şəxsin (orqanın) hüquqlarının həcminin əsassız olaraq dəyişdirilməsi - normativ hüquqi aktda vəzifəli şəxsin öz mülahizəsindən asılı olaraq fiziki və hüquqi şəxslər üçün ümumi qaydadan istisnalar müəyyənləşdirmək imkanı nəzərdə tutula bilməz. Normativ hüquqi aktda vəzifəli şəxslərə normativ hüquqi aktla nizamlanmayan güzəştlər, habelə qadağa və məhdudiyyətlər müəyyən etmək imkanı nəzərdə tutula bilməz. 
Qanundan irəli gələn normayaratmanın həddindən artıq azadlığı -qanunda normaların həddindən artıq detallaşdırılması Azərbaycan Respublikasının Konstitusiyası ilə müəyyən edilmiş icra və məhkəmə hakimiyyəti orqanlarının səlahiyyətlərinə müdaxiləyə gətirib çıxarmamalıdır.
Hüquqi-linqvistik sui-istifadəyə məruz qalma - vəzifəli şəxsin diskresion səlahiyyətlərinin genişləndirilməsi üçün ikimənalı və təcrübədə az yerini tapan terminlərdən, məfhumlardan (anlayışlardan) və xülasələrdən, qiymətləndirmə xassəli kateqoriyalardan istifadə edilə bilməz.
Orqanın səlahiyyətindən kənar normativ hüquqi aktının qəbul edilməsi- icra hakimiyyəti orqanı normativ hüquqi aktları yalnız öz səlahiyyətləri daxilində qəbul etməlidir və digər icra hakimiyyəti orqanının fəaliyyət dairəsinə müdaxilə edə bilməz.
Qanun boşluqlarının icra hakimiyyəti orqanının normativ hüquqi aktları ilə doldurulması - qanunun olmadığı halda digər normativ hüquqi aktla qanunun predmetini təşkil edən məsələlərin hüquqi tənzimlənməsinə və hamı üçün məcburi olan davranış qaydalarının müəyyənləşdirilməsinə yol verilmir.

	Hüquqi boşluqların mövcudluğu ilə əlaqədar olan
 tipik sui-istifadə amilləri

	hüquqi tənzimlənmədə boşluqlarının mövcudluğu

	inzibati prosedurların olmaması

	müsabiqə (hərrac) prosedurlarının olmaması

	konkret fəaliyyət sahəsində vəzifəli şəxs üçün qadağa və məhdudiyyətlərin olmaması

	hüquqpozmaya görə vəzifəli şəxs üçün məsuliyyətin müəyyən edilməməsi

	orqana və vəzifəli şəxslərə nəzarətin müəyyənləşdirilməməsi

	informasiyanın şəffaflığı rejiminin pozulması


Hüquqi tənzimlənmədə boşluqların mövcudluğu - hüquqi boşluqlar bu və ya digər məsələnin hüquqi tənzimlənməməsi nəticəsində, normativ hüquqi aktın tənzimləmə üçün istifadə edilmədiyi halda, habelə normativ hüquqi aktın mətninə hüquq pozuntularına görə vəzifəli şəxslərin məsuliyyətini nəzərdə tutan və onların fəaliyyətinə nəzarəti tənzimləyən sui-istifadə əleyhinə preventiv normalar daxil edilmədikdə yaranır. 

A- Vəzifəli şəxslər maliyyə xarakterli məlumatları bəyannamə formasında təqdim etməlidir.

Bu nümunədə normanın pozulmasına görə təsir tədbiri müəyyən edilməmişdir. Bu isə normanın təcrübədə effektiv tətbiqinə çətinlik yaratmaqla, onun pozulması halında aidiyyəti şəxsin məsuliyyətdən kənar qalmasına şərtləndirir. 

B- Vəzifəli şəxslər maliyyə xarakterli  məlumatları bəyannamə formasında təqdim etməlidir.Bəyannaməni üzrsüz səbəbdən vaxtında təqdim etməmə və ya qəsdən natamam, yaxud təhrif edilmiş formada təqdim etmə  intizam məsuliyyətinə səbəb olur. 

Bu nümunədə isə normanın pozulması halında tətbiq ediləcək hüquqi təsir tədbiri müəyyənləşdirilmişdir. Göstərilən hal, normanın təcrübədə pozulmasının qarşısının alınması üçün bir növ preventiv tədbir kimi çıxış etməklə, onun effektivliyini və təcrübədə işləkliyini təmin edir. 

Qanunvericiliyə əsasən hüquqi tənzimləmədə boşluqların mövcudluğu hüququn tətbiqi zamanı boşluğun dövlət orqanının (vəzifəli şəxsin) mülahizəsinə görə doldurulmasına imkan verməməlidir. Bu və ya digər fəaliyyət növü üzrə dövlət orqanına həvalə edilmiş funksiyaların həyata keçirilməsi tənzimlənməlidir.

İnzibati prosedurların olmaması - inzibati akt həm vəzifəli şəxs üçün, həm də fiziki və hüquqi şəxslər üçün normativ hüquqi aktın mətnindən onlara əvvəlcədən məlum olan müəyyən prosedur üzrə qəbul edilməlidir və hərəkətlərin qayda və müddətləri müəyyən edilməlidir.

A. Ərizəçi öz ərizə və ya vəsatətlərini inzibati orqana ünvanlaya bilər. 

Bu halda, hüquq müəyyən edilsə də, həmin hüququn realizəsi üçün prosedur müəyyən edilməmişdir. Bu isə normanın təcrübədə tətbiqini qeyri-effektiv etməklə, onun sui-istifadəsinə şərait yaradır.

B. İnzibati orqan ərizəçi tərəfindən şəxsən təqdim olunmuş və ya poçt rabitəsi vasitəsilə daxil olmuş ərizəni qəbul etməli və həmin gün qeydiyyata almalıdır. 

Bu halda isə hüququn realizəsi üçün müəyyən edilmiş konkret prosedurun olması müvafiq normanın sui-istifadəsinin qarşısını alır. 

Mövzu ilə əlaqədar qeyd olunmalıdır ki, “Korrupsiyaya qarşı mübarizə haqqında” Azərbaycan Respublikasının Qanununda korrupsiya ilə əlaqədar hüquqpozmalarla bağlı məlumatvermənin ümumi qaydaları, bu cür məlumatı verən şəxsin hər hansı təzyiqdən müdafiəsi üçün təminatlar göstərilsə də, həmin şəxslərin müdafiəsi mexanizminin tətbiqi üçün konkret və təkmil prosedur işlənib hazırlanmamışdır. Bu cür prosedurun olmaması isə müvafiq çətinliklərin yaranmasına səbəb olur, eyni zamanda korrupsiya ilə əlaqədar hüquqpozmalarla bağlı məlumatvermə institunun təcrübədə effektiv şəkildə tətbiqinin qarşısını alır. Bu səbəbdən də belə hesab edirik ki, korrupsiyaya ilə əlaqədar hüquqpozmalarla bağlı məlumatvermənin qaydalarının, həmin şəxslərin müdafiəsi üçün təminat və mexanizmlərin, eləcə də, bu cür mexanizmlərin tətbiqi üçün prosedurların ayrıca qanunvericilik aktında təsbit olunmaqla, bu institutun işləkliyinin təmin edilməsi məqsədəmüvafiqdir. 

Müsabiqə (hərrac) prosedurlarının olmaması - imtiyaz verən konkret hüququn verilməsi (hüquqi vəziyyətin yaradılması) üçün namizədin seçilməsi ilə bağlı hərəkətlər müsabiqə (hərrac) prosedurlarına uyğun həyata keçirilməlidir. Konkret hüququn inzibati qaydada verilməsinə (hüquqi vəziyyətin inzibati qaydada yaradılmasına), habelə müsabiqələrin (hərracların) keçirilməsi zamanı diskresion səlahiyyətlərin geniş olmasına yol verilmir. 

A. Müvafiq tələblərə cavab verən şəxslərin dövlət qulluğuna qəbul edilmək hüququ vardır. Dövlət qulluğuna qəbul bir qayda olaraq müsabiqə əsasında keçirilir.

Bu nümunədə dövlət qulluğuna qəbul edilmək üçün hüquq və hüququn realizəsi üçün müsabiqənin keçirilməsini tələb edən norma müəyyən edilsə də, müvafiq prosesin aparılmasının qayda və şərtlərinin təsbit edilməməsi, (müvafiq prosedurun olmaması) normanın sui-istifadəsinə şərait yaradır. 

B. Dövlət qulluğuna qəbul müsabiqə əsasında keçirilir. Müsabiqə test imtahanından və müsahibədən ibarətdir.

Bu nümunədə isə dövlət qulluğuna qəbulun müsabiqə əsasında keçirilməsinin məcburiliyi təsbit edilmiş, konkret prosedurun müəyyən edilməsi yolu ilə sui-istifadənin qarşısı alınmışdır. 
Konkret fəaliyyət sahəsində vəzifəli şəxs üçün qadağa və məhdudiyyətlərin, hüquqpozmaya görə vəzifəli şəxs üçün məsuliyyətin müəyyən edilməməsi - normativ hüquqi aktda vəzifəli şəxslərin hüquq pozuntularına görə hüquqi məsuliyyətə dair aktlara uyğun gələn məsuliyyəti haqqında, habelə vəzifəli şəxslərin hərəkətindən (hərəkətsizliyindən) şikayət verilməsinin mümkünlüyü ilə bağlı normalar əks olunmalıdır. 

A. Lisenziyanın və icazənin verilməsindən imtina haqqında inzibati akt imtina hallarına istinad edilməklə, əsaslandırılmalıdır.

Bu nümunədə vəzifəli şəxs üçün konkret vəzifə müəyyən edilsə də, onun öz öhdəliyini yerinə yetirməməsi halında maraqlı şəxslərin şikayət hüququ müəyyən edilməmişdir.

B. Lisenziyanın və icazənin verilməsindən imtina haqqında inzibati akt imtina hallarına istinad edilməklə, əsaslandırılmalıdır. Ərizəçi həmin inzibati aktdan inzibati qaydada və məhkəməyə şikayət verə bilər.

Bu nümunədə isə həm vəzifəli şəxs üçün öhdəlik, həm də onun hərəkət və ya hərəkətsizliyindən şikayət imkanı nəzərdə tutulmuş, sui-istifadə amillərinin qarşısı alınmışdır. 

Orqana və vəzifəli şəxslərə nəzarətin müəyyənləşdirilməməsi - normativ hüquqi aktda dövlət orqanının (vəzifəli şəxslərin) daha çox əhəmiyyətli fəaliyyət istiqamətlərinə nəzarətin, o cümlədən ictimai nəzarətin mümkünlüyünü təmin edən normalar əks olunmalıdır. 

A. Həbs yerlərində əməliyyat-axtarış fəaliyyətini həbs yerlərinin müdiriyyəti həyata keçirir.

Bu halda vəzifəli şəxsə münasibətdə öhdəlik müəyyən olunsa da, həmin öhdəliyin icrasına nəzarət üçün mexanizm müəyyən edilməmişdir. 

B.	Həbs yerlərində əməliyyat-axtarış fəaliyyətini həbs yerlərinin müdiriyyəti həyata keçirir. Həbs yerlərində əməliyyat-axtarış fəaliyyətinin həyata keçirilməsi zamanı qanunların icrasına nəzarəti qanunla müəyyən edilmiş qaydada prokurorluq orqanları həyata keçirirlər.

Bu halda isə vəzifəli şəxsin öhdəliklərinin icrasına nəzarət mexanizmi müəyyən edilməklə, sui-istifadə amillərinin qarşısı alınmışdır. 

İnformasiyanın şəffaflığı rejiminin pozulması - normativ hüquqi aktda dövlət orqanlarının informasiya açıqlığını təmin edən normalar əks olunmalıdır. Konkret məsələ üzrə qərar qəbul edilməsində əhəmiyyət kəsb edən informasiyanın fiziki və hüquqi şəxslər üçün qapalı informasiya kimi müəyyən edilməsinə, habelə normativ hüquqi aktda belə informasiyanın əldə olunmasının mümkünlüyünün və qaydasının müəyyən edilməməsinə yol verilmir. 
Konstitusiya Qanununa əsasən sistem xarakterli tipik sui-istifadə amilləri normativ hüquqi aktın ayrı-ayrı normalarını deyil, onun bütün mətninin sistemli təhlili nəticəsində aşkar edilə bilən tipik sui-istifadə amillərini özündə ehtiva edir.

	sistem xarakterli tipik sui-istifadə amilləri

	yanlış məqsəd və prioritetlər 

	kolliziyalar

	məcbur edilmiş sui-istifadəyə məruz qalma



Yanlış məqsəd və prioritetlər - normativ hüquqi aktın hüquqi tənzimləmənin həqiqi tələblərinə uyğun gələn aydın məqsədləri və prioritetləri olmalıdır. Normativ hüquqi aktın qəbul edilməsi üçün obyektiv məqsədəuyğunluğun olmamasına, məsələnin zərurətdən artıq tənzimlənməsinə, normativ hüquqi aktın normalarının həmin aktın bəyan edilmiş məqsədləri ilə ziddiyyət təşkil etməsinə yol verilmir.
Kolliziyalar - digər normativ hüquqi aktla tam və ya qismən ziddiyyət təşkil edən normativ hüquqi aktda vəzifəli şəxslər üçün konkret halda tətbiq edilməli olan aktı sərbəst seçmək imkanının yaradılmasına, həmin kolliziyanın həlli mümkünlüyünün vəzifəli şəxsin iradəsindən asılı olmasına yol verilmir.
Məcbur edilmiş sui-istifadəyə məruz qalma - daha üstün hüquqi qüvvəyə malik olan normativ hüquqi aktın sui-istifadəyə məruz qalmış normaları digər normativ hüquqi aktda sui-istifadəyə məruz qalmış normaların əks etdirilməsinə səbəb ola bilməz.
Milli qanunvericiliyə görə sui-istifadəyə məruz qalmanın tipik təzahürləri müəyyən şəraitdə artıq baş vermiş sui-istifadə faktları (sui-istifadə indikatorları) barədə xəbər verən və (və ya) sui-istifadə amillərinin yaranmasına (sui-istifadə qabağı amillər) şərait yaradan müddəaların birləşməsidir.
 
	  Sui-istifadəyə məruz qalmanın tipik təzahürləri

	normativ hüquqi aktın qəbul edilməsi zamanı formal-texniki şərtlərə riayət olunmaması

	normativ hüquqi aktın qəbul edilməsi müddətinin göstərilməməsi

	mənafelər balansının pozulması (yalnız bir qrup subyektlər üçün imtiyazların nəzərdə tutulması).


Normativ hüquqi aktın qəbul edilməsi zamanı formal-texniki şərtlərə riayət olunmaması - formal-texniki xassəli tələblərin yerinə yetirilməməsinə, normativ hüquqi aktların hüquqi ekspertizası zamanı aşkar edilən pozuntuların aradan qaldırılmamasına, o cümlədən normativ hüquqi aktın qəbul edilməsi qaydasının və (və ya) formasının pozulmasına yol verilmir.
Normativ hüquqi aktın qəbul edilməsi müddətinin göstərilməməsi - normativ hüquqi aktın qəbul edilməsi müddətlərinin müəyyənləşdirilməməsinə, qəbul edilməsi nəzərdə tutulan normativ hüquqi aktın qəbul edilməsi əvəzinə məcburi davranış qaydalarının sərbəst inzibati mülahizə əsasında fərdi hüquq tətbiq etmə aktları ilə əvəzlənməsinə yol verilmir.
Mənafelər balansının pozulması - mənafelər balansının pozulması nəticəsində bir subyektlər qrupunun zərərinə olaraq digər subyektlər qrupuna güzəştlərin və imtiyazların xüsusi norma müəyyən edilməsi yolu ilə verilməsinə yol verilmir.

Qanunvericilik normativ hüquqi aktların (onların layihələrinin) sui-istifadəyə məruz qalmasına dair ekspertiza keçirilməsinin əsas qaydalarını müəyyən edərək, belə ekspertizanın səmərəliliyinin qiymətləndirilməsi üçün meyarlar təsbit etmişdir. Belə ki, qanunun mənasına görə ekspertizanın səmərəliliyi 3 meyar əsasında qiymətləndirilir:

· sistemlilik 
· etibarlılıq
· nəticələrinin yoxlanılmasının mümkünlüyü

Yuxarıda göstərilənlərin təmin edilməsi üçün aşağıdakı qaydalara riayət olunmalıdır:

· normativ hüquqi aktların (onların layihələrinin) sui-istifadəyə məruz qalmasına dair ekspertizası və onun nəticələrinin ifadə olunması eyniliklə – normativ hüquqi aktda (onun layihəsində) tipik sui-istifadə amilləri və sui-istifadəyə məruz qalmanın təzahürləri cədvəlində (“Normativ hüquqi aktlar haqqında” Azərbaycan Respublikasının Konstitusiya Qanununa 2 nömrəli Əlavə) göstərilən tərkib və ardıcıllıq üzrə aparılmalıdır;
· hər bir tipik sui-istifadə amilləri və sui-istifadəyə məruz qalmanın təzahürləri onların normativ hüquqi aktın (onun layihəsinin) hər bir normasında mövcud olub-olmamasına dair yoxlanılmalıdır;
· sui-istifadə amilləri və sui-istifadəyə məruz qalmanın təzahürləri onların normativ hüquqi akta (onun layihəsinə) qəsdən və ya bilmədən daxil edilib-edilməməsindən asılı olmayaraq, bu səbəblərə qiymət vermədən aşkar edilir və göstərilir;
· ekspertiza nəticəsində aşkar olunmuş istənilən tipik sui-istifadə amili və sui-istifadəyə məruz qalmanın təzahürü normativ hüquqi aktdan (onun layihəsindən) çıxarılmalıdır;
· normativ hüquqi aktların (onların layihələrinin) sui-istifadəyə məruz qalmasına dair ekspertizasının nəticələri üzrə iş sui-istifadəyə məruz qalmaya dair ekspertizanın nəticələri üzrə rəylər əsasında müvafiq normativ hüquqi aktların hazırlanması və qəbul edilməsi üçün müəyyən edilmiş qaydada aparılır;
· təhlil nəticəsində aşkar edilmiş sui-istifadəyə şərait yaradan qeyri-tipik müddəalar normativ hüquqi aktların (onların layihələrinin) sui-istifadəyə məruz qalmasına dair ekspertizasının nəticələri üzrə rəydə göstərilir və tipik sui-istifadə amilləri və sui-istifadəyə məruz qalma təzahürləri üçün müəyyən edilmiş qaydada çıxarılmalıdır.

Bundan başqa qeyd edilməlidir ki, normativ hüquqi aktlarda (onların layihələrində) sui-istifadə amillərinin və sui-istifadəyə məruz qalma təzahürlərinin, sui-istifadənin təzahürləri üçün şərait yaranmasına kömək edən digər müddəaların mövcud olub-olmamasına dair nəticə aşağıdakı qaydada rəsmiləşdirilir:

· normativ hüquqi aktın (onun layihəsinin) məcburi hüquqi ekspertizasının nəticələri üzrə rəyin tərkibində;
· normativ hüquqi aktın (onun layihəsinin) məcburi hüquqi ekspertizasının nəticələri üzrə rəyinə əlavə olunan izahedici arayışda.

Normativ hüquqi aktda (onun layihəsində) sui-istifadənin təzahürləri üçün şərait yaranmasına kömək edən müddəalar aşkar edildikdə ekspertizanın nəticələri üzrə hazırlanmış sənəddə “Normativ hüquqi aktlar haqqında” Azərbaycan Respublikasının Konstitusiya Qanunu ilə müəyyənləşdirilmiş ardıcıllıqla tipik sui-istifadə amilləri və sui-istifadəyə məruz qalma təzahürləri onların aşkar edildiyi struktur elementlər (bölmə, fəsil, maddə, hissə və s.) göstərilməklə izah edilir. 
Ekspertizanın nəticələri üzrə hazırlanmış sənəddə habelə digər tipik sui-istifadə amillərinin və sui-istifadəyə məruz qalmanın digər təzahürlərinin, sui-istifadənin təzahürlərinə kömək edən digər müddəaların aşkar edilmədiyi göstərilir.
Normativ hüquqi aktda (onun layihəsində) sui-istifadənin təzahürlərinə kömək edən müddəaların aşkar edilmədiyi hallar istisna olmaqla, təhlil edilən normativ hüquqi aktın (onun layihəsinin) sui-istifadəyə məruz qalma dərəcəsi bütövlükdə sui-istifadəyə məruz qalmaya dair ekspertizanın nəticələrini əks etdirən sənəddə müəyyənləşdirilir. Belə müddəaların aşkar edildiyi normativ hüquqi aktın layihəsinin göstərilən iradlar nəzərə alınmaqla yenidən işlənməsi (normativ hüquqi aktda dəyişikliklər edilməsi) ilə bağlı tövsiyələr nəzərdə tutulmalıdır. 
Əlavə olaraq göstərilməlidir ki, bir sıra hallarda sui-istifadəyə zəmin yaradan faktor qismində normativ bazanın mövcud olmaması və ya mövcud normativ bazanın tətbiqi üçün zəruri mexanizmin formalaşdırılmamasını göstərmək olar. Belə ki, beynəlxalq antikorrupsiya standartlarına əsasən vəzifəli şəxslərin fəaliyyətlərində maraqlar toqquşması hallarını tənzimləyən vahid qanunvericilik aktının mövcud olması zəruridir. Bu baxımdan qeyd edilməlidir ki, milli qanunvericilik sistemində vəzifəli şəxslərin fəaliyyətlərində maraqlar toqquşması hallarının qarşısını alınması məqsədilə qəbul edilmiş ayrıca qanunvericilik aktı yoxdur. Maraqlar toqquşması ilə bağlı məsələlər milli qanunvericilikdə etik davranış qaydalarının tərkib hissəsi kimi müəyyənləşdirilmişdir. Buna baxmayaraq, beynəlxalq antikorrupsiya standartlarına əsasən maraqlar toqquşmasını bilavasitə tənzimləyən hərtərəfli və vahid qanunvericilik aktı olmalıdır ki, zənnimizcə müvafiq standartlarla uyğunluğun təmin edilməsi məqsədilə belə bir aktın qəbul edilməsi prosesi sürətləndirilməlidir.
Konstitusiya Qanununa əsasən normativ hüquqi aktların məcburi linqvistik ekspertizası aparılarkən normativ hüquqi aktın layihəsi aşağıdakı tələblərə cavab verməsi yoxlanılmalıdır;

· normativ hüquqi aktın mətni lakonik formada, normaların ziddiyyətli təfsirini istisna edən sadə və aydın dildə, Azərbaycan ədəbi dilinin və hüquq terminologiyasının rəsmi-işgüzar üslubuna əməl etməklə tərtib edilməlidir;
· normativ hüquqi aktın terminologiyası aydın anlaşılan sözlərdən və söz birləşmələrindən istifadə etməklə formalaşdırılmalıdır;
· normativ hüquqi aktda eyni terminlər bir mənada işlədilməli və vahid formaya malik olmalıdır;
· normativ hüquqi aktda istifadə edilən terminlərin və onların tərifinin dəqiqləşdirilməsi zərurəti olduqda həmin aktda onların mənasını izah edən maddə (hissə, bənd) yerləşdirilməlidir;
· normativ hüquqi aktda xüsusi nişanlanmalardan yalnız müvafiq xüsusi sahədə işlədilən mənada istifadə olunmalıdır;
· zərurət olduqda, xüsusi nişanlanmalar normativ hüquqi aktda izah edilməlidir;
· normativ hüquqi aktın mətnində loru dil, Azərbaycan dilinin dialektləri və danışıq nitqinin ekspressiv formaları, eyni mənada müxtəlif anlayışlar (terminlər), Azərbaycan dilində eynimənalı sözlər və terminlər olduqda başqa dillərdən alınma sözlər, anlaşılmaz söz birləşmələri, ümumiləşdirilmiş düşüncələr, çağırışlar, bədii müqayisələr, epitetlər, metaforalar, abreviaturalar (məlum olanlar istisna olmaqla) ifadə edilməməlidir;
· dövlət orqanlarının normativ hüquqi aktlarda ifadə edilən adları onların əsasnamələrinə (nizamnamələrinə), yaradılması, adlandırılması və adlarının dəyişdirilməsi haqqında aktlara tam uyğun olaraq göstərilir; 
· dövlət orqanlarının ixtisar edilmiş adlarının ifadə olunmasına onların ixtisar edilmiş adları rəsmi olduqda və yalnız texniki normativ hüquqi aktlarda, qeyri-normativ hüquqi aktlarda, habelə stenoqramlarda, protokollarda, xidməti məktublarda, arayış xarakterli sənədlərdə, hüquqi aktlara dair mətndən kənar əlavələrdə yol verilməlidir;
· dövlət orqanlarını ifadə edən ümumiləşdirilmiş anlayışlardan (sözlərdən, söz birləşmələrindən) normativ hüquqi aktlarda istifadə edilməsinə yalnız müvafiq ümumiləşdirilmiş anlayışın istənilən dövlət orqanına şamil olunduğu nəzərdə tutulan hallarda yol verilməlidir. Normativ hüquqi aktın mətnində dövlət orqanının adının dəfələrlə göstərilməsi tələb olunduqda və ya sözlər qrupu ilə ifadə olunan bu və ya digər anlayış dəfələrlə işlədildikdə bu dövlət orqanının və ya anlayışın adı ilk dəfə istifadə edilən müddəada tam verilir və bu zaman mötərizədə növbəti müddəalarda göstəriləcək ixtisar (şərti nişanlanma) qeyd olunur;
· natamam adın göstərilməsi məqsədəuyğun olmadıqda dəfələrlə istinadlar edilən normativ hüquqi aktın adı ilk dəfə istifadə edilən müddəada tam verilir və bu zaman mötərizədə növbəti müddəalarda göstəriləcək ixtisar (şərti nişanlanma) qeyd olunur;
· normativ hüquqi aktda həmin normativ hüquqi akta və ya onun struktur elementinə istinad yalnız “bu” sözündən istifadə etməklə edilməlidir.

Normativ hüquqi aktın layihəsinə dair məcburi linqvistik ekspertizanın rəyində aşağıdakı nəticələrdən biri göstərilməlidir:

· normativ hüquqi aktın layihəsi rədd edilir;
· normativ hüquqi aktın layihəsi yenidən işlənilməsi üçün normayaratma təşəbbüsünün subyektinə qaytarılır;
· normativ hüquqi aktın layihəsi dəstəklənir.

Məcburi linqvistik ekspertizanın rəyi normativ hüquqi aktın layihəsinin mətnində aparılan düzəlişlər formasında tərtib edilir. 
Yuxarıda göstərilənlərə əlavə olaraq qeyd olunmalıdır ki, qanunvericilikdə məcburi hüquqi ekspertizanın hansı qurum tərəfindən aparılması ilə bağlı dəqiq müddəalar müəyyən edilsə də, normativ hüquqi aktların (onların layihələrinin) sui-istifadəyə məruz qalmasına dair ekspertizasının və linqvistik ekspertizanın (qanunlar istisna olmaqla) aparılması səlahiyyətinə malik qurumların konkret dairəsi müəyyən edilməmişdir. 


Fəsil 6. REFERENDUM  AKTLARININ  
VƏ  QANUNLARIN  QƏBUL  EDİLMƏSİ

İlk növbədə qeyd edilməlidir ki, Azərbaycan Respublikasının Konstitusiyasına əsasən Azərbaycan xalqı öz hüquqları və mənafeləri ilə bağlı olan hər bir məsələni referendumla həll edə bilər. Qanunvericiliyə əsasən ümumxalq səsverməsi — referendum Azərbaycan xalqının öz suveren hüququnu bilavasitə həyata keçirməsinin vasitəsidir. Bundan əlavə, Konstitusiya yalnız referendumla həll edilən, eləcə də, referendumla həll edilməsi mümkünsüz hesab edilən məsələlərin dəqiq dairəsini müəyyən etmişdir. Belə ki, Konstitusiyaya əsasən aşağıdakı məsələlər yalnız referendumla həll edilə bilər:

1) Azərbaycan Respublikası Konstitusiyasının qəbul edilməsi və ona dəyişikliklər edilməsi;
2) Azərbaycan Respublikasının dövlət sərhədlərinin dəyişdirilməsi.

Vergilər və dövlət büdcəsi, amnistiya və əfv etmə, seçilməsi, təyin edilməsi və ya təsdiq edilməsi müvafiq olaraq qanunvericilik və (və ya) icra hakimiyyəti orqanlarının səlahiyyətlərinə aid edilmiş vəzifəli şəxslərin seçilməsi, təyin edilməsi və ya təsdiq edilməsi məsələləri üzrə referendum keçirilməsi mümkün hesab edilmir.
Qeyd edilməlidir ki, referendumun keçirilməsi ilə bağlı baza müddəalar Konstitusiyada, digər müddəalar isə müvafiq qanunvericilik aktları, o cümlədən Azərbaycan Respublikasının Seçki Məcəlləsində əks olunmuşdur. Seçki Məcəlləsinə əsasən eyni bir məsələyə dair təkrar referendum ilkin referendumda qəbul edilən aktın dərc edilməsi günündən başlayaraq yalnız 1 il keçdikdən sonra keçirilə bilər.
Azərbaycan Respublikası Konstitusiyasının 95-ci maddəsinin I hissəsinin 18-ci bəndinə və 109-cu maddəsinin 18-ci bəndinə uyğun olaraq referendum keçirilməsinə dair qərar müvafiq olaraq Azərbaycan Respublikasının Milli Məclisi və ya Azərbaycan Respublikasının Prezidenti tərəfindən qəbul edilir.
Ən azı 300 min aktiv seçki hüququna malik olan Azərbaycan Respublikası vətəndaşı Azərbaycan Respublikası Prezidentinə və ya Azərbaycan Respublikası Milli Məclisinə referendumun keçirilməsi haqqında qərarın qəbul edilməsi təklifi ilə müraciət edə bilər.
Referendum keçirilməsinə dair qərarda (sərəncamda) aşağıdakılar göstərilməlidir:
· referendumun keçirilməsi tarixi;
· referenduma çıxarılan aktın adı;
· referenduma çıxarılan aktın məzmununun qısa təfsiri;
· referendumun maliyyələşdirilməsi qaydası.

Referenduma çıxarılan aktın layihəsi referendumun keçirilməsi haqqında qərara (sərəncam) əlavə olunur. Müvafiq layihə referendumun təyin edilməsi haqqında qərar (sərəncam) rəsmi dərc edildikdən sonra dəyişdirilə bilməz və ona əlavələr edilə bilməz. Referenduma çıxarılan aktın layihəsi kütləvi informasiya vasitələrində referendumun təyin edilməsi haqqında qərarla (sərəncamla) birlikdə dərc edilməlidir. 
Seçki Məcəlləsinə əsasən seçici referendum aktının layihəsini səsvermə gününə azı 30 gün qalmış məntəqə seçki komissiyasından almaq hüququna malikdir. Referendum aktının layihəsinin çap edilməsi və yayılmasını təmin etmək Mərkəzi Seçki Komissiyasının vəzifəsidir.
Referendumun rəsmi nəticələrini referendumdan sonra 25 gündən gec olmayaraq Mərkəzi Seçki Komissiyası elan edir. Referenduma çıxarılmış məsələ o halda qəbul edilmiş sayılır ki, səsvermədə iştirak etmiş seçicilərin yarısından çoxu onun lehinə səs versin. Ümumxalq səsverməsinə Mərkəzi Seçki Komissiyasının iclasında yekun vurulur və yekunlar referendumun nəticələri haqqında rəsmi bildiriş kimi elan edilir. Referendum yolu ilə qəbul olunmuş qərar və referendumun yekunları haqqında rəsmi elan referendum yolu ilə qəbul edilmiş aktın mətni ilə birlikdə səsvermə günündən ən geci 30 gün keçənədək Mərkəzi Seçki Komissiyası tərəfindən dərc edilir. Referendum yolu ilə qəbul edilmiş akt dərc edildiyi gündən qüvvəyə minir. Referendum yolu ilə qəbul edilmiş akt qətidir, Azərbaycan Respublikasının bütün ərazisində məcburi hüquqi qüvvəyə malikdir və yalnız referendum yolu ilə ləğv oluna və ya dəyişdirilə bilər.
Azərbaycan Respublikası Konstitusiyasının mətnində dəyişiklikləri Azərbaycan Respublikasının Milli Məclisi və ya Azərbaycan Respublikasının Prezidenti təklif etdikdə, təklif olunan dəyişikliklərə dair əvvəlcədən Azərbaycan Respublikası Konstitusiya Məhkəməsinin rəyi alınır. Azərbaycan Respublikasının Konstitusiya Məhkəməsi referendumla qəbul olunmuş Azərbaycan Respublikası Konstitusiyasının mətnində dəyişikliklərə dair qərar qəbul edə bilməz. Azərbaycan Respublikası Konstitusiyanın 1-ci, 2-ci, 6-cı, 7-ci, 8-ci və 21-ci maddələrində dəyişikliklər və ya onların ləğv edilməsi haqqında, III fəslində nəzərdə tutulmuş insan və vətəndaş hüquqları və azadlıqlarının ləğvi və ya Azərbaycan Respublikasının tərəfdar çıxdığı beynəlxalq müqavilələrdə nəzərdə tutulduğundan daha artıq dərəcədə məhdudlaşdırılması haqqında təkliflər referenduma çıxarıla bilməz.







	Azərbaycan Respublikasının Konstitusiyasında dəyişikliklər edilməsi haqqında” Azərbaycan Respublikasının Referendum Aktının layihəsinin Azərbaycan Respublikasının Konstitusiya Məhkəməsinə göndərilməsi barədə

AZƏRBAYCAN RESPUBLİKASI PREZİDENTİNİN SƏRƏNCAMI
 
Azərbaycan Respublikası Konstitusiyasının 153-cü maddəsini rəhbər tutaraq qərara alıram:
1. “Azərbaycan Respublikasının Konstitusiyasında dəyişikliklər edilməsi haqqında” Azərbaycan Respublikasının Referendum Aktının layihəsi Azərbaycan Respublikasının Konstitusiya Məhkəməsinə rəy verilməsi üçün təqdim edilsin.
2. “Azərbaycan Respublikasının Konstitusiyasında dəyişikliklər edilməsi haqqında” Azərbaycan Respublikasının Referendum Aktının layihəsi dərc edilsin (əlavə olunur).
 
İlham ƏLİYEV,
Azərbaycan Respublikasının Prezidenti
 
Bakı şəhəri, 18 iyul 2016-cı il
   № 2212
 
 



	Azərbaycan Respublikası adından
 
 “Azərbaycan Respublikasının Konstitusiyasında dəyişikliklər edilməsi haqqında” Azərbaycan Respublikasının Referendum Aktının layihəsinə rəy verilməsinə dair
 
AZƏRBAYCAN RESPUBLİKASI KONSTİTUSİYA MƏHKƏMƏSİ PLENUMUNUN QƏRARI
(Çıxarış)
 
Azərbaycan Respublikası Konstitusiya Məhkəməsinin Plenumu Fərhad Abdullayev (sədr), Sona Salmanova, Rövşən İsmayılov, Ceyhun Qaracayev, Rafael Qvaladze (məruzəçi-hakim), Mahir Muradov, İsa Nəcəfov və Kamran Şəfiyevdən (məruzəçi - hakim) ibarət tərkibdə,
Fəraid Əliyev və Elməddin Hüseynovun katibliyi ilə,
xüsusi konstitusiya icraatında maraqlı subyektin Qanuni nümayəndəsi Azərbaycan Respublikası Prezidenti Administrasiyasının qanunvericilik və hüquq ekspertizası məsələləri şöbəsinin müdiri Şahin Əliyevin iştirakı ilə,
Azərbaycan Respublikası Konstitusiyasının 130-cu maddəsinin VIII hissəsinə müvafiq olaraq açıq məhkəmə iclasında xüsusi konstitusiya icraatı qaydasında Azərbaycan Respublikası Prezidentinin Azərbaycan Respublikası Konstitusiyasının 153-cü maddəsinə uyğun olaraq, “Azərbaycan Respublikasının Konstitusiyasında dəyişikliklər edilməsi haqqında” Azərbaycan Respublikasının Referendum Aktının layihəsinin Azərbaycan Respublikasının Konstitusiya Məhkəməsinə rəy verilməsi üçün təqdim edilməsinə dair 2016-cı il 18 iyul tarixli 2212 saylı sərəncamı ilə bağlı konstitusiya işinə baxdı.
İş üzrə hakimlər R.Qvaladze və K.Şəfiyevin məruzələrini, maraqlı subyektin qanuni nümayəndəsi Ş.Əliyevin çıxışını dinləyib müzakirə edərək Azərbaycan Respublikasının Konstitusiya Məhkəməsinin Plenumu
 
MÜƏYYƏN ETDİ:
 
Azərbaycan Respublikasının Prezidenti Azərbaycan Respublikası Konstitusiyasının 153-cü maddəsinə uyğun olaraq, “Azərbaycan Respublikasının Konstitusiyasında dəyişikliklər edilməsi haqqında” Azərbaycan Respublikasının Referendum Aktının layihəsini rəy verilməsi üçün Azərbaycan Respublikasının Konstitusiya Məhkəməsinə təqdim etmişdir.
Azərbaycan Respublikası Konstitusiyasının 130-cu maddəsinin VIII hissəsini və 153-cü maddəsini, “Konstitusiya Məhkəməsi haqqında” Azərbaycan Respublikası Qanununun 61-63-cü, 65-67-ci maddələrini rəhbər tutaraq Azərbaycan Respublikasının Konstitusiya Məhkəməsi
 
QƏRARA ALDI:
 
1. Azərbaycan Respublikası Prezidentinin Azərbaycan Respublikası Konstitusiyasının mətnində dəyişikliklər edilməsi haqqında təkliflərinə aşağıdakı rəy verilsin:
“Azərbaycan Respublikasının Prezidenti tərəfindən “Azərbaycan Respublikasının Konstitusiyasında dəyişikliklər edilməsi haqqında” Azərbaycan Respublikasının Referendum Aktının layihəsində təklif olunan dəyişikliklər Azərbaycan Respublikası Konstitusiyasının 155-ci maddəsinin tələblərinə uyğundur”.
2. Azərbaycan Respublikasının Referendum Aktının layihəsində təklif edilən 981-ci maddəyə aşağıdakı məzmunda II hissənin əlavə edilməsi məqsədəmüvafiq hesab edilsin:
“II. Növbədənkənar seçkilərdə seçilən Azərbaycan Respublikası Milli Məclisinin çağırışının səlahiyyət müddəti 5 ildən az ola bilər. Bu halda Azərbaycan Respublikasının Milli Məclisinə növbəti seçkilər növbədənkənar seçkilərdə seçilən Azərbaycan Respublikası Milli Məclisinin çağırışının səlahiyyət müddətinin beşinci ilinin noyabr ayının birinci bazar günü keçirilir.”.
3. Qərar elan olunduğu andan qüvvəyə minir.
4. Qərar “Azərbaycan”, “Respublika”, “Xalq qəzeti”, “Bakinski raboçi” qəzetlərində və “Azərbaycan Respublikası Konstitusiya Məhkəməsinin Məlumatı”nda dərc edilsin.
5. Qərar qətidir, heç bir orqan və ya vəzifəli şəxs tərəfindən ləğv edilə, dəyişdirilə və yaxud rəsmi təfsir edilə bilməz.
 
Sədr      Fərhad Abdullayev
 
Bakı şəhəri, 25 iyul 2016-cı il.





	Azərbaycan Respublikasının Konstitusiyasında dəyişikliklər edilməsi məqsədi ilə ümumxalq səsverməsi (referendum) keçirilməsi haqqında

AZƏRBAYCAN RESPUBLİKASI PREZİDENTİNİN SƏRƏNCAMI
 
Azərbaycan Respublikası Konstitusiyasının 3-cü maddəsinin II hissəsinin 1-ci bəndini və 109-cu maddəsinin 18-ci bəndini rəhbər tutaraq qərara alıram:
1. “Azərbaycan Respublikasının Konstitusiyasında dəyişikliklər edilməsi haqqında” Azərbaycan Respublikasının Referendum Aktının layihəsi ümumxalq səsverməsinə (referenduma) çıxarılsın və kütləvi informasiya vasitələrində dərc edilsin (layihə əlavə olunur).
2. Ümumxalq səsverməsi (referendum) 2016-cı il sentyabrın 26-na təyin edilsin.
3. Azərbaycan Respublikasının Mərkəzi Seçki Komissiyası ümumxalq səsverməsinin (referendumun) bu Sərəncamın 2-ci hissəsində göstərilən tarixdə keçirilməsini təmin etsin.
4. Azərbaycan Respublikasının Nazirlər Kabineti ümumxalq səsverməsinin (referendumun) maliyyələşdirilməsi ilə əlaqədar zəruri tədbirləri həyata keçirsin.
 
İlham ƏLİYEV,
Azərbaycan Respublikasının Prezidenti
 
Bakı şəhəri, 26 iyul 2016-cı il
   № 2241



Qanunların qəbul edilməsi

“Normativ hüquqi aktlar haqqında” Azərbaycan Respublikası Konstitusiya Qanununun 42.1-ci maddəsinə əsasən, müvafiq olaraq, Milli Məclis və Azərbaycan Respublikasının Prezidenti qanun layihələrinin hazırlanmasının qarşılıqlı razılaşdırılmış illik planını tərtib edir. Milli Məclisin iclasları həmin illik plan əsasında növbəti sessiyanın ilk iclasında qəbul edilən qanunvericilik işləri planına uyğun olaraq keçirilir. Milli Məclisin qanunvericilik işləri planı qərarla təsdiq edilir və onun həyata keçirilməsinə Milli Məclis tərəfindən nəzarət edilir.
Milli Məclis Konstitusiya qanunları və qanunlar qəbul etmək səlahiyyətinə malikdir. Azərbaycan Respublikası Konstitusiyasına görə Konstitusiyaya əlavələr Azərbaycan Respublikasının Milli Məclisində 95 səs çoxluğu ilə Konstitusiya qanunları şəklində qəbul edilir. Azərbaycan Respublikasının Konstitusiyasına əlavələr haqqında Konstitusiya qanunları Azərbaycan Respublikasının Milli Məclisində iki dəfə səsə qoyulur. İkinci səsvermə birinci səsvermədən 6 ay sonra keçirilir. Azərbaycan Respublikasının Konstitusiyasına əlavələr haqqında Konstitusiya qanunları həm birinci, həm də ikinci səsvermədən sonra  konstitusiyada qanunlar üçün nəzərdə tutulmuş qaydada Azərbaycan Respublikası Prezidentinə imzalanmaq üçün təqdim olunur. Azərbaycan Respublikasının Konstitusiyasına əlavələr haqqında Konstitusiya qanunları Azərbaycan Respublikasının Prezidenti tərəfindən ikinci səsvermədən sonra imzalandıqda qüvvəyə minir. Konstitusiya qanunları Azərbaycan Respublikası Konstitusiyasının ayrılmaz hissəsidir və Azərbaycan Respublikası Konstitusiyasının əsas mətninə zidd olmamalıdır. Azərbaycan Respublikasının Konstitusiyasına əlavələri Azərbaycan Respublikasının Prezidenti və ya Azərbaycan Respublikası Milli Məclisinin azı 63 deputatı təklif edə bilərlər. Konstitusiyanın birinci bölməsində əks etdirilmiş müddəalarla əlaqədar Azərbaycan Respublikası Konstitusiyasına əlavələr təklif edilə bilməz.
Azərbaycan Respublikasının Konstitusiyasına görə Milli Məclis aşağıdakı məsələlər üzrə qanunlar qəbul edir: 
 

· Azərbaycan Respublikasının Konstitusiyasının 94-cü maddəsində nəzərdə tutulmuş ümumi qaydalar müəyyən etdiyi məsələlər üzrə; 
· Azərbaycan Respublikası Milli Məclisinin işinin təşkili;
· Azərbaycan Respublikası Prezidentinin təqdimatı ilə Azərbaycan Respublikası diplomatik nümayəndəliklərinin təsis edilməsi; 
· inzibati ərazi bölgüsü;
· dövlətlərarası və Azərbaycan Respublikasının qanunlarından fərqli qaydalar nəzərdə tutan hökumətlərarası müqavilələrin təsdiq və ləğv edilməsi;
· Azərbaycan Respublikası Prezidentinin təqdimatına əsasən Azərbaycan Respublikası dövlət büdcəsinin təsdiq edilməsi və onun icrasına nəzarət edilməsi ilə bağlı həll etdiyi məsələlər üzrə (95-ci maddənin 1-5-ci bəndləri).


Aşağıdakı qanunlar 83 səs çoxluğu ilə qəbul edilir:

· Azərbaycan Respublikası Prezidentinin seçkiləri;
· Azərbaycan Respublikasının Milli Məclisinə seçkilər;
· Azərbaycan Respublikası Milli Məclisinin deputatlarının statusu;
· referendumla bağlı ümumi qaydalar müəyyən edən qanunlar.

Digər qanunlar isə 63 səs çoxluğu ilə qəbul edilir.
Azərbaycan Respublikası Milli Məclisinin normativ hüquqi aktı qəbul olunduqda bu aktın istinad etdiyi Azərbaycan Respublikası Konstitusiyasının maddəsi göstərilməli və aktın həmin maddənin icrası məqsədi ilə qəbul olunduğu qeyd edilməlidir. 
Qanun layihələri əsaslandırılmalı və onların qəbul edilməsinin məqsədləri göstərilməlidir.
Qanunvericilik təşəbbüsü qaydasında Azərbaycan Respublikası Prezidentinin, Azərbaycan Respublikası Ali Məhkəməsinin, Azərbaycan Respublikasının seçki hüququ olan 40 min vətəndaşının Azərbaycan Respublikası Prokurorluğunun və ya Naxçıvan Muxtar Respublikası Ali Məclisinin Azərbaycan Respublikası Milli Məclisinə təqdim etdiyi qanun  layihələri  müzakirəyə təqdim olunmuş şəkildə çıxarılır və iki ay ərzində səsə qoyulur.
 Qanun layihəsini Azərbaycan Respublikasının Prezidenti, Azərbaycan Respublikasının Ali Məhkəməsi, Azərbaycan Respublikasının Prokurorluğu və ya Naxçıvan Muxtar Respublikasının Ali Məclisi təcili elan edibsə, bu müddət 20 gün təşkil edir.
Belə qanun layihələrində dəyişikliklər qanunvericilik təşəbbüsü hüququndan istifadə edən subyektin razılığı ilə edilə bilər.
Azərbaycan Respublikasının seçki hüququ olan 40 min vətəndaşının qanunvericilik təşəbbüsü hüququndan istifadə etməsi qaydası qanunla müəyyən edilir.
    “Azərbaycan Respublikası vətəndaşlarının qanunvericilik təşəbbüsü hüququndan istifadə etməsi qaydası haqqında” Azərbaycan Respublikasının Qanununa görə vətəndaşların qanunvericilik təşəbbüsü qaydasında təqdim etdiyi qanun layihəsi  “Normativ hüquqi aktlar haqqında” Azərbaycan Respublikası Konstitusiya Qanununun 50-ci, 53-58-ci və 62.4-cü maddələrində müəyyən edilmiş tələblərə uyğun olmalıdır. Vətəndaşların qanunvericilik təşəbbüsü qaydasında təqdim etdiyi qanun  layihəsində dövlət büdcəsi, dövlət rüsumu, vergilər və gömrük işi, əmək haqqının məbləği və onun ödənilməsi qaydası, cinayət və ya inzibati xətalar, ailə münasibətləri, ərazi quruluşu və inzibati ərazi bölgüsü, dövlətlərarası və Azərbaycan Respublikasının qanunlarından fərqli qaydalar nəzərdə tutan hökumətlərarası müqavilələrin təsdiq və ləğv edilməsi, seçki və referendum, Azərbaycan Respublikasının Nazirlər Kabinetinə etimad, amnistiya, seçilməsi, təyin edilməsi və ya təsdiq edilməsi müvafiq olaraq qanunvericilik və (və ya) icra hakimiyyəti orqanlarının səlahiyyətlərinə aid edilmiş vəzifəli şəxslərin seçilməsi, təyin edilməsi və ya təsdiq edilməsi ilə bağlı məsələlər nəzərdə tutula bilməz. Vətəndaşlar  tərəfindən qanunvericilik təşəbbüsü qaydasında Konstitusiya qanunlarının layihələri təqdim oluna bilməz. 
Milli Məclisin müzakirəsinə təqdim edilməsi təklif olunan layihənin dəstəklənməsi üçün imza toplanması və qanunvericilik təşəbbüsü ilə çıxış edən vətəndaşların mənafelərinin müdafiə edilməsi məqsədi ilə layihəni Azərbaycan Respublikası Milli Məclisinin müzakirəsinə təqdim etmək təklifi ilə çıxış edən seçki hüququ olan ən azı 300 nəfər Azərbaycan Respublikasının vətəndaşı tərəfindən vətəndaşların qanunvericilik təşəbbüsü hüququndan istifadə ilə bağlı təşəbbüs qrupu yaradılır. Bir təşəbbüs qrupu öz fəaliyyəti dövründə yalnız bir layihəni Milli Məclisin müzakirəsinə təqdim etmək təklifi ilə çıxış edə bilər. Təşəbbüs qrupu onun yaradıldığı gündən bir ay ərzində təşəbbüs qrupunun və təklif olunan layihənin qeydiyyata alınması üçün ərizə ilə Azərbaycan Respublikasının Mərkəzi Seçki Komissiyasına müraciət edir.
Mərkəzi Seçki Komissiyasına muraciətin daxil olduğu gündən iki ay ərzində Mərkəzi Seçki Komissiyası tərəfindən təşəbbüs qrupunun və təklif olunan layihənin qeydiyyata alınması və yaxud bundan imtina edilməsi barədə qərar qəbul edilir.
Təşəbbüs qrupunun və təklif olunan layihənin qeydiyyata alınması barədə qərar qəbul edildiyi gündən həmin layihə Milli Məclisə təqdim edilənədək layihədə dəyişiklik edilə bilməz.
Təşəbbüs qrupunun və təklif olunan layihənin qeydiyyata alındığı gündən 3 iş günü müddətində təşəbbüs qrupunun və təklif olunan layihənin qeydiyyata alınması barədə qərarın surəti və imza toplanması üçün imza vərəqələrinin nümunəsi təşəbbüs qrupunun sədrinə təqdim edilir, həmçinin təşəbbüs qrupunun sədrinə, müavinlərinə və seçki dairələri üzrə koordinatorlarına müvafiq vəsiqələr verilir.
İmza toplanması üçün imza vərəqələrinin və təşəbbüs qrupunun sədrinə, müavinlərinə və seçki dairələri üzrə koordinatorlarına verilən vəsiqələrin nümunələri Mərkəzi Seçki Komissiyası tərəfindən təsdiq olunur.
Milli Məclisin müzakirəsinə təqdim edilməsi təklif olunan layihənin dəstəklənməsi üçün vətəndaşların imzalarının toplanması təşəbbüs qrupunun və təklif olunan layihənin qeydiyyata alındığı gündən iki ay ərzində yalnız təşəbbüs qrupunun üzvləri tərəfindən həyata keçirilir.
Təşəbbüs qrupunun üzvləri Azərbaycan Respublikasının seçki hüququ olan ən azı 40 min vətəndaşının imzasını toplamalıdırlar. İmzaların toplanması ən azı 60 seçki dairəsinin ərazisini əhatə etməli və hər seçki dairəsinin ərazisindən ən azı 500 imza toplanmalıdır. Təşəbbüs qrupunun imza toplayan üzvü vətəndaşa təklif olunan layihənin tam mətnini təqdim etməli, layihənin məzmununu izah etməli və oxuması üçün vaxt verməlidir. Bir imza vərəqəsinə yalnız eyni seçki dairəsinin ərazisi üzrə seçici siyahılarında olan vətəndaşlar daxil edilir. Layihəni dəstəkləyən vətəndaş imza vərəqəsində öz imzasını qoyur, soyadını yazır və imzalama tarixini qeyd edir. Layihəni dəstəkləyən vətəndaş yalnız bir dəfə imza qoya bilər. Dövlət orqanlarının, bələdiyyə qurumlarının və mülkiyyət formasından asılı olmayaraq hüquqi şəxslərin imza toplanmasında iştirakına yol verilmir. 
Azərbaycan Respublikasının seçki hüququ olan ən azı 40 min vətəndaşının imzası toplandıqdan sonra imzalarının toplanmasının nəticələri haqqında protokol tərtib edilir, təşəbbüs qrupunun sədri və seçki dairələri üzrə koordinatorları tərəfindən imzalanır.
Vətəndaşların imzalarının toplanmasının nəticələri haqqında protokol imzalandığı gündən bir ay ərzində həmin protokolun 2 nüsxəsi və imza vərəqələri təşəbbüs qrupu tərəfindən Mərkəzi Seçki Komissiyasına təqdim olunur. 
Mərkəzi Seçki Komissiyası iki ay müddətində Azərbaycan Respublikası Seçki Məcəlləsində  müəyyən edilmiş qaydada imza vərəqələrində olan məlumatların düzgünlüyünü, həmçinin təşəbbüs qrupunun qanunun tələblərinə riayət etməsini yoxlayır. Təşəbbüs qrupunun qanunun tələblərinə riayət etməsi barədə Mərkəzi Seçki Komissiyasının qərarı qəbul edildiyi gündən bir ay ərzində layihə Milli Məclisə təqdim olunur. Layihə təqdim olunmuş şəkildə iki ay ərzində Milli Məclisin müzakirəsinə çıxarılır və səsə qoyulur. Layihədə yalnız texniki xarakter daşıyan dəyişikliklər edilə bilər. Vətəndaşların qanunvericilik təşəbbüsü qaydasında Milli Məclisin müzakirəsinə təqdim olunmuş layihə yekun oxunuşda baxılana qədər təşəbbüs qrupunun iclasında üzvlərinin üçdə iki səs çoxluğu ilə qəbul edilmiş qərar əsasında geri çağırıla bilər.
Qanunvericilik təşəbbüsü hüququnun subyekti və ya onun səlahiyyətli nümayəndəsi Azərbaycan Respublikasının Milli Məclisində layihə üzərində aparılan işdə iştirak etmək hüququna malikdir.normayaratma fəaliyyəti- normativ hüquqi aktların hazırlanması, ekspertizası, qəbul olunması, onlarda dəyişikliklər edilməsi, onların şərh edilməsi, qüvvəsinin dayandırılması və ya ləğv edilməsi üzrə fəaliyyətdir.

Qanun layihəsi Azərbaycan Respublikasının Milli Məclisində layihədə edilmiş dəyişikliklərlə birlikdə aşağıdakılarla razılaşdırılmalıdır (rəy alınmalıdır):

· qanun layihəsini təqdim etmiş qanunvericilik təşəbbüsü hüququnun subyekti ilə;
· dəyişikliklər edilməsi dövlət vəsaitlərinin ixtisar edilməsinə, xərclərin yaranmasına və ya artırılmasına səbəb ola bildikdə Azərbaycan Respublikasının Prezidenti ilə və ya onun tapşırığı ilə Azərbaycan Respublikasının Nazirlər Kabineti ilə.

“Normativ hüquqi aktlar haqqında” Azərbaycan Respublikasının Konstitusiya Qanununun 46.2-ci maddəsi ilə nəzərdə tutulan razılaşdırılma (rəy) nəticəsində Azərbaycan Respublikasının Milli Məclisinə təqdim edilmiş dəyişikliklər qanun layihəsinin alındığı gündən on dörd gün keçənədək bu şərtlə həyata keçirilir ki, həmin qanun layihəsi üzrə məcburi hüquqi ekspertizanın keçirilməsi və qanun layihəsinə baxılmasının təcili elan edilməsi ayrı müddət tələb etməsin. Əlavə məlumatın alınması zərurəti olduqda, habelə xüsusilə mürəkkəb qanun layihələri üzrə rəyin hazırlanması və razılaşdırılmanın keçirilməsi (rəyin hazırlanması) üçün daha uzun müddət müəyyən edilə bilər.
Rəyə göndərilmədən və razılaşdırılmadan müvafiq qanun layihəsində dəyişikliklər (texniki xarakter daşıyan dəyişikliklər istisna olmaqla) edilməsinə yol verilmir.
Azərbaycan Respublikasının Milli Məclisinə təqdim olunmuş qanun layihəsində dəyişikliklər edilmədikdə qanun layihəsi qanunvericilik təşəbbüsü hüququnun subyekti ilə təkrar razılaşdırılmır. 

Milli Məclisdə qanunvericilik prosesi

Milli Məclisə təqdim edilmiş qanun  layihələri Milli Məclisin Aparatında qeydiyyata alınır.
Milli Məclisə təqdim edilmiş qanun  layihələrini Milli Məclisin Sədri Milli Məclisin komitəsinə göndərir və layihəyə baxılması müddətini müəyyən edir. Qanun layihəsi bir neçə müvafiq komitəyə göndərildiyi halda Milli Məclisin Sədri onlardan birini aparıcı komitə təyin edir.
Qanun  layihələri üzərində iş aparmaq üçün komitə işçi qrupu yarada bilər. Qanun layihələri bir neçə komitə tərəfindən hazırlanırsa, onlar birgə işçi qrupları yarada bilərlər. Bir məsələyə aid iki və ya daha çox qanun layihəsi varsa, onlar birlikdə müzakirə edilir.
Aparıcı komitənin tapşırığı ilə Milli Məclisin Aparatı qanun layihələrinin ictimai dinləmələrini və ictimai müzakirələrini təşkil edir. Qanun layihələrinə dair ictimai dinləmə və ictimai müzakirənin təşkili üçün Azərbaycan Respublikası Milli Məclisinin Aparatı:

· Azərbaycan Respublikası Milli Məclisinin internet səhifəsində xüsusi bölmə ayırır; 
· Azərbaycan Respublikası Milli Məclisinin Aparatında qeydiyyata alınmış bütün qanun layihələrini müvafiq komitəyə göndərdikdən sonra üç gün ərzində Azərbaycan Respublikası Milli Məclisinin internet səhifəsinin xüsusi bölməsində yerləşdirir; 
· Azərbaycan Respublikası Milli Məclisinin internet səhifəsinin xüsusi bölməsində qanun layihəsi ilə birlikdə onu təqdim edən subyekt, layihənin qeydiyyat nömrəsi, göndərildiyi komitə (komitələr), ictimai dinləmələrin qrafiki və keçiriləcəyi yer və ictimai müzakirənin müddəti, keçirilməsi qaydaları, rəy, irad və təkliflərin təqdim olunması qaydası, onlara baxılması və nəticələrin açıqlanacağı müddətlər barədə məlumatı yerləşdirir;
· qanun layihələrinə dair təqdim olunmuş rəy, irad və təkliflərin nəzərə alınmasının nəticələri barədə ictimaiyyəti məlumatlandırır; 
· birinci və ikinci oxunuşlardan sonra qanun layihəsinin yenilənmiş mətnlərini dərc edir.
	İctimai dinləməyə və ictimai müzakirəyə dəvət edilən şəxslər ictimai dinləmənin və ya ictimai müzakirənin keçirilməsi tarixi barədə azı 5 gün əvvəl, Azərbaycan Respublikası Konstitusiyasının 96-cı maddəsinin V hissəsinə əsasən, təcili elan edilən qanun layihələri ilə bağlı isə azı 3 gün əvvəl xəbərdar olunurlar.
Milli Məclisin Aparatı komitənin tapşırığı ilə qanun  layihələrinin məcburi hüquqi və linqvistik ekspertizalarını keçirir, habelə qanun layihəsinin qəbul edilməsi ilə əlaqədar hazırlanmalı, dəyişdirilməli və ya ləğv edilməli normativ hüquqi aktların (onların struktur elementlərinin) siyahısını tərtib edir.  Hazırlanmalı olan normativ hüquqi aktların (onların struktur elementlərinin) siyahısı olmadan qanun layihələrinin hazırlanmasına yalnız bunun üçün 1 ildən artıq müddət tələb edildikdə yol verilir. Bu halda aparıcı komitə tərəfindən müvafiq siyahının təqdim edilməsi müddətini müəyyən edən tapşırıq hazırlanır.
Milli Məclisin deputatlarının və başqa qanunvericilik təşəbbüsü hüququ subyektlərinin qanun layihələrinə aid qeyd və təkliflərinə aparıcı komitənin iclaslarında baxılır.
Milli Məclisin komitələri arasında baxılan layihələrə dair fikir ayrılığı əmələ gələrsə, aparıcı komitənin qərarı əsas götürülür. Bu qərarla razı olmayan komitənin rəyi Milli Məclisin bu məsələyə aid iclasında deputatlara yazılı şəkildə çatdırılır.
 Hazırlanmış və ya baxılmış layihə Milli Məclisin iclasının gündəliyinə daxil edilmək üçün iclasa dəvət olunmalı şəxslərin siyahısı ilə birlikdə Milli Məclisin sədrinə təqdim edilir.
Qanunvericilik təşəbbüsü hüququnun subyekti və ya onun səlahiyyətli nümayəndəsi Milli Məclisdə layihə üzərində aparılan işdə iştirak etmək hüququna malikdir. 
Azərbaycan Respublikasının Milli Məclisində birinci, ikinci və üçüncü oxunuşlarda baxılması üçün tam hazırlanmış qanun layihəsi müvafiq oxunuşda baxılmasına azı 5 gün qalmış qanunvericilik təşəbbüsü hüququnun subyektinə təqdim edilir.
	Milli Məclisin iclaslarında baxılacaq qanun layihələri Milli Məclisin iclasına azı 3 gün qalmış deputatlara paylanılır.
Azərbaycan Respublikasının Prezidenti tərəfindən Milli Məclisə təqdim edilmiş qanun layihəsi bütün maraqlı dövlət orqanları ilə razılaşdırılmış hesab olunur.
Milli Məclisdə bir oxunuşda baxılan qanun layihələrinə aşağıdakılar aiddir:
· dövlətlərarası və Azərbaycan Respublikasının qanunlarından fərqli qaydalar nəzərdə tutan hökumətlərarası müqavilələrin təsdiq və ləğv edilməsi barədə qanun layihələri; 
· uyğunlaşdırma məqsədi ilə hazırlanmış, həmçinin ad və digər texniki xarakter daşıyan dəyişiklikləri (müddət, məbləğ, yaş senzi ilə bağlı, həmçinin subyektlərin hüquqi vəziyyətinə təsir edən, hüquq məsuliyyətini yaradan və ya aradan qaldıran, yüngülləşdirən və ya ağırlaşdıran dəyişikliklər istisna olmaqla) nəzərdə tutan qanun layihələri; 

Digər qanun layihələrinə, həmçinin Konstitusiya qanunu layihələrinə isə üç oxunuşda baxılır. 	
Qanunvericilik təşəbbüsü hüququnun subyekti Milli Məclisin müzakirəsinə təqdim etdiyi qanun layihəsini onun yekun oxunuşda baxılmasına qədər geri çağırmaq hüququna malikdir.
Qanun layihəsinin birinci oxunuşu zamanı onun qəbul edilməsinin zəruriliyi, əsas müddəaları müzakirə edilir, qanun layihəsinin ümumi konsepsiyasına qiymət verilir.
Müzakirə layihənin təşəbbüsçüsünün və aparıcı komitəsinin nümayəndəsinin məruzələri ilə başlanır.
Bundan sonra komitələrdə layihəyə baxılarkən onların arasında fikir ayrılığı əmələ gəlmişdirsə, layihə ilə razı olmayan daimi komitənin rəyini həmin komissiyanın nümayəndəsi oxuyur.
Qanun layihəsinə birinci oxunuşda baxılması nəticəsində Milli Məclisin aşağıdakı qərarlarından birini qəbul edir:

· layihə birinci oxunuşda qəbul edilsin və söylənilmiş təkliflər və iradlar nəzərə alınmaqla onun üzərində iş davam etdirilsin (bu qərar protokol qaydasında qəbul edilir);
· əsaslar və səbəblər göstərilməklə layihə rədd edilsin;
· layihənin qəbul edilməsi müəyyən müddətə təxirə salınsın; 
· irad və təkliflər göstərilməklə, layihə yenidən işlənilməsi üçün geri qaytarılsın;
· qanun qəbul edilsin.

Milli Məclis birinci oxunuşda qəbul edilmiş qanun layihəsinin ictimai dinləməsinin və ya ictimai müzakirəsinin keçirilməsi haqqında qərar qəbul edə bilər. 
Birinci oxunuşda qəbul edilmiş qanun layihəsinə dair təklifləri və iradları aparıcı komitə öyrənir və ümumiləşdirir. Aparıcı komitə layihəyə təklif olunan dəyişikliklərin Azərbaycan Respublikası Konstitusiyasına və “Normativ hüquqi aktlar haqqında” Azərbaycan Respublikasının Konstitusiya Qanununa uyğun olub-olmamasını müəyyənləşdirmək üçün müstəqil ekspertiza təyin edə bilər. Layihəyə təklif edilən dəyişikliklərin Azərbaycan Respublikası Konstitusiyasına və “Normativ hüquqi aktlar haqqında” Azərbaycan Respublikasının Konstitusiya Qanununa zidd olması müəyyənləşdirildikdə aparıcı komitə bu barədə dəyişikliyin müəllifinə xəbər verir. Dəyişiklik vermiş şəxslər müzakirə zamanı dəyişiklikləri dəqiqləşdirə və ya geri götürə bilərlər. 
Layihənin ayrı-ayrı maddələri üzrə qruplaşdırılmış dəyişikliklərə aparıcı komitənin iclasında baxılır və komitə bu dəyişikliklərlə razı olduqda onları layihənin mətninə daxil edir. Yenidən işlənilmiş qanun layihəsi ikinci oxunuşda baxılmaq məqsədilə Milli Məclisin iclasının gündəliyinə salınmaq üçün Milli Məclisin sədrinə göndərilir.
Azərbaycan Respublikasının İnsan hüquqları üzrə müvəkkili (ombudsman) haqqında" Azərbaycan Respublikası Konstitusiya Qanununun 1.8-ci maddəsinə uyğun olaraq Azərbaycan Respublikasının İnsan hüquqları üzrə müvəkkili (ombudsman) Milli Məclisə insan hüquq və azadlıqlarının təmin edilməsi məqsədi ilə qanunların qəbul edilməsinə, ləğv edilməsinə və ya qanunlarda dəyişikliklər edilməsinə dair təkliflər verə bilər. Həmin təklifləri Milli Məclisin sədri müvafiq komitəyə və ya komitələrə göndərir. Müvafiq komitə göstərilən təkliflərə dair müsbət münasibət bildirdikdə onlar Milli Məclisin müzakirəsinə çıxarılır.
“Bələdiyyələrin fəaliyyətinə inzibati nəzarət haqqında" Azərbaycan Respublikası Qanununun 9-cu maddəsinə uyğun olaraq bələdiyyələrin fəaliyyətinə inzibati nəzarəti həyata keçirən orqan hər ilin yekunu üzrə öz fəaliyyəti haqqında Milli Məclisə illik məruzə təqdim edir. Bu məruzədə bələdiyyələrin fəaliyyətinə inzibati nəzarəti həyata keçirən orqan bələdiyyələrin fəaliyyətini tənzimləyən qanunlarda dəyişikliklərin edilməsi ilə bağlı təkliflər verə bilər. 
Qanun layihəsinin ikinci oxunuşda müzakirəsi aparıcı komitənin nümayəndəsinin məruzəsi ilə başlanır. Məruzəçi komitədə layihəyə baxılmasının nəticələri haqqında məlumat verir.
Layihənin ikinci oxunuşda müzakirəsi qanun layihəsi təşəbbüsçüsünün və ya onun nümayəndəsinin çıxışı ilə davam edir.
Daha sonra ikinci oxunuşda müzakirə edilən qanun layihəsinin əsas kimi qəbul edilməsi barədə protokol qaydasında qərar qəbul edilir. Bu cür qərar qəbul edilməzsə, qanun layihəsi qəbul edilməmiş sayılır.
Qanun layihəsi əsas kimi qəbul olunduqdan sonra Milli Məclisin iclasına sədrlik edən deputatlardan qanun layihəsində edilmiş dəyişikliklərə etirazların olub-olmamasını öyrənir. Bu cür etirazlar olduqda onları qısaca əsaslandırmaq üçün hər deputata 3 dəqiqəyədək vaxt verilir. Məruzəçi həmin etirazlara cavab verir və qanun layihəsi maddə-maddə müzakirə edilir. Qanun və ya qərar layihəsi Milli Məclisin müzakirəsinə məcburi hüquqi ekspertizanın rəyi ilə, layihəyə dair verilmiş təklif dövlət vəsaitlərinin ixtisar edilməsinə, xərclərin yaranmasına və ya artırılmasına səbəb ola bildikdə isə layihənin Azərbaycan Respublikasının Prezidenti ilə və ya onun tapşırığı ilə Azərbaycan Respublikasının Nazirlər Kabineti ilə razılaşdırılmasına dair  müvafiq rəylə birlikdə çıxarılır.  
Bundan sonra qanun layihəsi ikinci oxunuşdan qəbul edilir. İkinci oxunuşda qəbul edilmiş qanun layihəsi müzakirə zamanı müəyyənləşdirilmiş daxili ziddiyyətlərin aradan qaldırılması və redaktə edilmək üçün aparıcı komitəyə qaytarılır.
Bu iş başa çatdıqdan sonra aparıcı komitə üçüncü oxunuş üçün hazırlanmış qanun layihəsini Milli Məclisin sədrinə göndərir. Milli Məclisin Sədri qanun layihəsinə üçüncü oxunuşda baxılmasını Milli Məclisin iclasının gündəliyinə salır.
Qanun layihəsinin üçüncü oxunuşu zamanı qanun layihəsi bütövlükdə səsə qoyulur. Qanun layihəsinin üçüncü oxunuşu zamanı onun mətnində dəyişikliklər edilə bilməz.
Milli Məclisin müzakirəsində üçüncü oxunuşda olan qanun layihəsi 63 səs çoxluğu ilə ikinci oxunuşa qaytarıla bilər.
	Milli Məclisə təqdim edilmiş layihələrə aşağıdakı müddətlərdə baxılır, müzakirə edilir və onlar barəsində qərar qəbul edilir:




· Qanunvericilik təşəbbüsü qaydasında Azərbaycan Respublikası Prezidentinin, Azərbaycan Respublikası Ali Məhkəməsinin, Azərbaycan Respublikasının seçki hüququ olan 40 min vətəndaşının Azərbaycan Respublikası Prokurorluğunun və ya Naxçıvan Muxtar Respublikası Ali Məclisinin Azərbaycan Respublikası Milli Məclisinə təqdim etdiyi qanun layihələrinə iki ay ərzində;
· Qanun layihəsini Azərbaycan Respublikasının Prezidenti, Azərbaycan Respublikasının Ali Məhkəməsi, Azərbaycan Respublikasının Prokurorluğu və ya Naxçıvan Muxtar Respublikasının Ali Məclisi təcili elan edibsə, 20 gün müddətində; 
· Bütün başqa hallarda Milli Məclisə təqdim edilmiş layihələr 6 ay müddətində.

Azərbaycan Respublikasının Prezidenti, Azərbaycan Respublikasının Ali Məhkəməsi, Azərbaycan Respublikasının Prokurorluğu və ya Naxçıvan Muxtar Respublikasının Ali Məclisi qanun layihələrini Milli Məclisin sessiyasının işinin bitməsinə 20 gündən az qaldıqda göndərərsə, Milli Məclisin sədri həmin layihələrə növbəti sessiyada baxılması haqqında vəsatət qaldıra bilər. Qanunvericilik təşəbbüsü hüququ subyektləri vəsatətə rədd cavabı verərsə, Milli Məclisin sessiyasının işi bitənədək həmin layihələr barədə qərar qəbul edilməlidir.
Qanunlar qəbul edildiyi gündən 14 gün müddətində Azərbaycan Respublikasının Prezidentinə imzalanmaq üçün təqdim edilir.
Təcili elan olunan qanun layihəsi Azərbaycan Respublikasının Prezidentinə imzalanmaq üçün qəbul edildiyi gündən 24 saat ərzində təqdim edilir.
Azərbaycan Respublikasının Prezidenti qanunları ona təqdim olunmuş gündən başlayaraq 56 gün ərzində imzalayır. Qanun Azərbaycan Respublikası Prezidentinin etirazını doğurursa, o, qanunu imzalamayıb öz etirazları ilə birlikdə göstərilən müddət ərzində Azərbaycan Respublikasının Milli Məclisinə qaytara bilər. Azərbaycan Respublikasının Prezidenti Milli Məclisin qəbul etdiyi qanunu öz etirazları ilə qaytararsa, Milli Məclis həmin qanuna təkrar baxır.
Azərbaycan Respublikası Prezidentinin qaytardığı qanunu Milli Məclisin sədri müvafiq aparıcı komitənin və ya xüsusi yaradılmış komissiyanın rəyinə göndərir. Həmin komitə və ya komissiya məsələyə 10 gün müddətində baxıb Milli Məclisə aşağıdakı qərarlardan birinin qəbul olunmasını təklif edir:

· qanun Azərbaycan Respublikası Prezidentinin təklif etdiyi dəyişikliklərlə qəbul edilsin;
· Azərbaycan Respublikası Prezidentinin qanunun məqsədəuyğun olmaması barədə təklifi qəbul edilsin;
· qanun qəbul edilmiş redaktədə saxlanılsın.

Milli Məclisin sədri bu rəyi aldıqdan sonra Azərbaycan Respublikası Prezidentinin qaytardığı qanunu təkrar baxılmaq üçün Milli Məclisin növbəti iclasının gündəliyinə salır və dərhal bu barədə Azərbaycan Respublikası Prezidentinə xəbər verir.
	Qanuna təkrar baxılmasına Azərbaycan Respublikası Prezidentinin nümayəndəsinin çıxışından başlanılır. Bundan sonra Milli Məclisin komitə və ya komissiyasının rəyi oxunur.
Azərbaycan Respublikasının Prezidenti məsələni qanunun məqsədəuyğun olmaması kimi qoyursa, birinci bu təklif səsə qoyulur və Milli Məclisin deputatlarının azı 63 səs çoxluğu ilə qəbul edildikdə, qanun qəbul edilməmiş sayılır. Həmin təklif qəbul edilməzsə, qanunun təkrarən qəbul edilməsi haqqında təklif səsə qoyulur. Azərbaycan Respublikası Konstitusiyasının 110-cu maddəsinin II hissəsinə uyğun olaraq Milli Məclis 83 səs çoxluğu il qəbul edilən qanunu 95 səs çoxluğu ilə, 63 səs çoxluğu ilə qəbul edilən qanun isə 83 səs çoxluğu ilə yenidən qəbul edərsə, qanun təkrarən qəbul edilmiş sayılır və dərc olunmaq üçün 7 gündən gec olmayaraq Azərbaycan Respublikasının Prezidentinə göndərilir.
Azərbaycan Respublikasının Prezidenti qanunda dəyişikliklər edilməsi təklifi ilə onu Milli Məclisə qaytararsa, bu təklif birinci səsə qoyulur. Təklif zəruri səs çoxluğu yığdıqda qanun Azərbaycan Respublikası Prezidentinin təklif etdiyi dəyişikliklərlə qəbul olunmuş sayılır.
Azərbaycan Respublikası Prezidentinin təklifi tələb olunan səs çoxluğu almazsa, qanunun Milli Məclis tərəfindən qəbul edilmiş redaktədə saxlanılması haqqında məsələ səsə qoyulur. Təkrarən qəbul olunmuş qanun dərc olunmaq üçün 7 gündən gec olmayaraq Azərbaycan Respublikasının Prezidentinə göndərilir.
Qanunun təkrarən qəbul edilməsi və qanunun Milli Məclis tərəfindən qəbul edilmiş redaktədə saxlanılması barədə  qərarlar qəbul edilməzsə, Azərbaycan Respublikası Prezidentinin Milli Məclisə qaytardığı qanunlar qəbul edilməmiş sayılır.
Konstitusiya qanunları Azərbaycan Respublikasının Prezidenti tərəfindən imzalanmazsa, qüvvəyə minmir. Azərbaycan Respublikasının Milli Məclisi 83 səs çoxluğu ilə qəbul edilən qanunları 95 səs çoxluğu ilə, 63 səs çoxluğu ilə qəbul edilən qanunları isə 83 səs çoxluğu ilə yenidən qəbul edirsə, belə qanunlar təkrar səsvermədən sonra qüvvəyə minir. 
Qanunun özündə başqa qayda nəzərdə tutulmayıbsa, qanun dərc edildiyi gündən qüvvəyə minir.
Qanunlarda icra hakimiyyəti və məhkəmə orqanlarına konkret tapşırıqlar nəzərdə tutula bilməz. 



Fəsil 7. İCRA HAKİMİYYƏTİ ORQANLARININ NORMATİV HÜQUQİ AKTLARININ QƏBUL EDİLMƏSİ

Azərbaycan Respublikası Prezidentinin 2011-ci il 27 iyul tarixli 483 nömrəli Fərmanı ilə təsdiq edilmiş  “İcra hakimiyyəti orqanlarının normativ hüquqi aktlarının hazırlanması və qəbul edilməsi qaydası haqqında” Əsasnamə  ilə  Azərbaycan Respublikası Prezidentinin fərmanlarının, Azərbaycan Respublikası Nazirlər Kabinetinin qərarlarının, nazirliklərin, komitələrin və digər mərkəzi icra hakimiyyəti orqanlarının normativ hüquqi aktlarının "Normativ hüquqi aktlar haqqında" Azərbaycan Respublikasının Konstitusiya Qanununa uyğun olaraq hazırlanması və qəbul edilməsi qaydasını müəyyən edilir . 
	Normativ hüquqi akt layihəsinin hazırlanmasının və normayaratma orqanına təqdim edilməsinin ümumi qaydası “Normativ hüquqi aktlar haqqında" Azərbaycan Respublikasının Konstitusiya Qanununun 45–48-ci maddələri ilə müəyyən edilir. 
Azərbaycan Respublikasının Konstitusiyasına görə ümumi qaydalar müəyyən etdikdə Azərbaycan Respublikasının Prezidenti fərmanlar qəbul edir və imzalayır. 
Azərbaycan Respublikasının Prezidenti tərəfindən qəbul edilən əsasnamələr, nizamnamələr, qaydalar və norma nəzərdə tutan digər aktlar Azərbaycan Respublikası Prezidentinin fərmanları ilə təsdiq edilir.
 Azərbaycan Respublikası Prezidentinin normativ hüquqi aktı qəbul olunduqda bu aktın istinad etdiyi Azərbaycan Respublikası Konstitusiyasının maddəsi göstərilməli və aktın həmin maddənin icrası məqsədi ilə qəbul olunduğu qeyd edilməlidir.
Azərbaycan Respublikasının Prezidenti tərəfindən qəbul edilən aşağıdakı iki növ fərman təsdiq olunması üçün 24 saat müddətində Milli Məclisə göndərilir:

· Azərbaycan Respublikası ərazisinin müəyyən hissəsi faktik işğal olunduqda, xarici dövlət və ya dövlətlər Azərbaycan Respublikasına müharibə elan etdikdə, Azərbaycan Respublikasına qarşı real silahlı hücum təhlükəsi yarandıqda, Azərbaycan Respublikasının ərazisi blokadaya alındıqda, habelə blokada üçün real təhlükə olduqda Azərbaycan Respublikasının bütün ərazisində və ayrı-ayrı yerlərində hərbi vəziyyət edilməsi barədə fərman;
· təbii fəlakətlər, epidemiyalar, epizootiyalar, böyük ekoloji və başqa qəzalar baş verdikdə, habelə Azərbaycan Respublikasının ərazi bütövlüyünün pozulmasına, dövlətə qarşı qiyama və ya dövlət çevrilişinə yönəldilən hərəkətlər edildikdə, zorakılıqla müşayiət olunan kütləvi iğtişaşlar yarandıqda, vətəndaşların həyatı və təhlükəsizliyi yaxud dövlət təsisatlarının normal fəaliyyəti üçün qorxu törədən digər münaqişələr meydana gəldikdə Azərbaycan Respublikasının ayrı-ayrı yerlərində fövqəladə vəziyyət tətbiq edilməsi  barədə  fərman.

	 Hərbi vəziyyət elan edilməsi haqqında
AZƏRBAYCAN RESPUBLİKASI PREZİDENTİNİN FƏRMANI

2020-ci il sentyabrın 27-də Ermənistan Respublikasının silahlı qüvvələrinin beynəlxalq hüquq normalarını yenidən kobud surətdə pozaraq, müxtəlif növ silahlardan, o cümlədən ağır artilleriyadan istifadə etməklə bir neçə istiqamətdən Azərbaycan Respublikasının yaşayış məntəqələrini və hərbi mövqelərini atəşə tutduğunu, nəticədə mülki şəxslər və hərbiçilər arasında ölən və yaralananların olduğunu, bu hücumların qarşısının alınması məqsədi ilə Azərbaycan Ordusunun əks-hücum əməliyyatlarına başladığını nəzərə alaraq, Azərbaycan Respublikası Konstitusiyasının 109-cu maddəsinin 29-cu bəndini və 111-ci maddəsini rəhbər tutaraq qərara alıram:
1. Ermənistan Respublikasının silahlı qüvvələrinin Azərbaycan Respublikasının Dağlıq Qarabağ bölgəsini və ətraf rayonlarını işğal etməsi, Azərbaycan Respublikasına qarşı silahlı hücumlar etməsi və mütəmadi hərbi təxribatlar törətməsi ilə əlaqədar, 2020-ci il 28 sentyabr saat 00:00-dan Azərbaycan Respublikasının bütün ərazisində hərbi vəziyyət elan edilsin.
2. Hərbi vəziyyətin təmin edilməsi məqsədi ilə “Hərbi vəziyyət haqqında” Azərbaycan Respublikası Qanununda nəzərdə tutulmuş tədbirlər həyata keçirilsin.
3. Bakı, Gəncə, Sumqayıt, Yevlax, Mingəçevir, Naftalan şəhərlərində, Abşeron, Cəbrayıl, Füzuli, Ağcabədi, Beyləqan, Ağdam, Bərdə, Tərtər, Goranboy, Göygöl, Daşkəsən, Gədəbəy, Tovuz, Şəmkir, Qazax və Ağstafa rayonlarında hərbi vəziyyət dövründə saat 21:00-dan saat 06:00-dək komendant saatı tətbiq edilsin. Komendant saatının tətbiq edildiyi ərazilərdə:
3.1. şəxslərin xüsusi icazə və şəxsiyyəti təsdiq edən sənədləri olmadan küçələrdə və digər ictimai yerlərdə olmaları qadağan edilsin;
3.2. xüsusi giriş-çıxış rejimi tətbiq edilsin, nəqliyyat vasitələrinin hərəkətinin məhdudlaşdırılması üçün tədbirlər görülsün.
4. Azərbaycan Respublikasının Daxili İşlər Nazirliyi komendant saatının tətbiqindən irəli gələn tədbirlərin həyata keçirilməsini təmin etsin.
5. Hərbi vəziyyət dövründə mülkiyyət və təşkilati-hüquqi formasından asılı olmayaraq idarə, müəssisə və təşkilatların hüquqlarının və qanuni mənafelərinin, vətəndaşların hüquq və azadlıqlarının qismən və müvəqqəti məhdudlaşdırılmasını nəzərdə tutan tədbirlər vəziyyətin kəskinliyindən irəli gələn hüdudlar daxilində və Azərbaycan Respublikasının Konstitusiyasına, Azərbaycan Respublikasının tərəfdar çıxdığı beynəlxalq müqavilələrə və Azərbaycan Respublikasının qanunlarına uyğun olaraq tətbiq edilsin.
6. Bu Fərman təsdiq olunması üçün Azərbaycan Respublikasının Milli Məclisinə göndərilsin.
7. Azərbaycan Respublikasının Xarici İşlər Nazirliyi “Hərbi vəziyyət haqqında” Azərbaycan Respublikası Qanununun
İlham ƏLİYEV,
Azərbaycan Respublikasının Prezidenti
 
Bakı şəhəri, 27 sentyabr 2020-ci il
№ 1166









	“Hərbi vəziyyət elan edilməsi haqqında” Azərbaycan Respublikası Prezidentinin Fərmanının təsdiq edilməsi barədə

AZƏRBAYCAN RESPUBLİKASI MİLLİ MƏCLİSİNİN QƏRARI
 
Azərbaycan Respublikası Konstitusiyasının 95-ci maddəsinin 8-ci bəndinə və 111-ci maddəsinə uyğun olaraq, Azərbaycan Respublikasının Milli Məclisi qərara alır:
"Hərbi vəziyyət elan edilməsi haqqında” Azərbaycan Respublikası Prezidentinin 2020-ci il 27 sentyabr tarixli 1166 nömrəli Fərmanı təsdiq edilsin.
 
Sahibə QAFAROVA,
Azərbaycan Respublikası Milli Məclisinin Sədri
 
Bakı şəhəri, 27 sentyabr 2020-ci il
       № 165-VIQR



Azərbaycan Respublikasının Nazirlər Kabineti Azərbaycan Respublikası Konstitusiyasının 120-ci maddəsinin I hissəsinə uyğun olaraq, Azərbaycan Respublikasının Konstitusiyası və Azərbaycan Respublikası Prezidentinin aktları əsasında və onların icrası məqsədi ilə Azərbaycan Respublikasının Konstitusiyası və Azərbaycan Respublikası Prezidentinin aktları ilə Azərbaycan Respublikası Nazirlər Kabinetinin səlahiyyətlərinə aid edilmiş məsələlər üzrə qərarlar formasında normativ hüquqi aktlar qəbul edir.
Azərbaycan Respublikasının Nazirlər Kabineti tərəfindən qəbul edilən əsasnamələr, nizamnamələr, qaydalar və norma nəzərdə tutan digər aktlar Azərbaycan Respublikası Nazirlər Kabinetinin qərarları ilə təsdiq edilir.
Azərbaycan Respublikasının Nazirlər Kabineti, habelə mərkəzi icra hakimiyyəti orqanları tərəfindən həll edilə bilməyən məsələlər üzrə normativ hüquqi aktlar qəbul edir.
 Normativ hüquqi akt Azərbaycan Respublikasının Nazirlər Kabineti tərəfindən qəbul olunduqda bu normativ hüquqi aktın istinad etdiyi Azərbaycan Respublikası Konstitusiyasının maddəsi və ya Azərbaycan Respublikası Prezidentinin aktı göstərilməli və həmin aktın icrası məqsədi ilə qəbul olunduğu qeyd edilməlidir.
“Azərbaycan Respublikası Nazirlər Kabinetinin Aparatı haqqında Əsasnamə”yə əsasən Aparat Nazirlər Kabinetinin qərarlarının layihələrinə dair “Normativ hüquqi aktlar haqqında” Azərbaycan Respublikasının Konstitusiya Qanununda nəzərdə tutulmuş məcburi ekspertizaların keçirilməsini və müvafiq rəylərin hazırlanmasını təmin edir, Nazirlər Kabinetinin normativ hüquqi aktlarını rəsmi şərh edir.
Mərkəzi icra hakimiyyəti orqanlarının normativ hüquqi aktları Azərbaycan Respublikası Prezidentinin aktları ilə nəzərdə tutulmuş hallarda və hədlərdə, yalnız Azərbaycan Respublikası Prezidentinin aktları ilə onların səlahiyyətlərinə aid edilmiş məsələlər üzrə qəbul edilə bilər.
Mərkəzi icra hakimiyyəti orqanlarının normativ hüquqi aktları qərarlar formasında qəbul edilir.
Mərkəzi icra hakimiyyəti orqanları tərəfindən qəbul edilən təlimatlar, əsasnamələr, nizamnamələr və qaydalar qərarlarla təsdiq edilir.
Normativ hüquqi akt mərkəzi icra hakimiyyəti orqanları tərəfindən qəbul olunduqda bu normativ hüquqi aktın istinad etdiyi Azərbaycan Respublikası Prezidentinin aktı göstərilməli və həmin aktın icrası məqsədi ilə qəbul olunduğu qeyd edilməlidir. Azərbaycan Respublikasının Nazirlər Kabineti və mərkəzi icra hakimiyyəti orqanları tərəfindən hazırlanmış normativ hüquqi aktların layihələri razılaşdırılmaya göndərildiyi andan “elektron hökumət” portalında yaradılmış xüsusi bölmədə yerləşdirilməlidir.

İcra hakimiyyəti orqanının  normativ hüquqi aktının layihəsi onu qəbul edən dövlət orqanının struktur bölmələri tərəfindən həmin dövlət orqanının hüquq xidmətinin mütləq iştirakı ilə hazırlanır. Sahələrarası məsələlərə aid normativ hüquqi aktın layihəsi hazırlanarkən həmin sahələrə aid olan struktur bölmələri ilə razılaşdırılmalıdır. 
Ayrı-ayrı sahələr üzrə hazırlanan normativ hüquqi aktın layihəsi müvafiq sahədə dövlət siyasətini və tənzimləməsini həyata keçirən dövlət orqanları ilə razılaşdırılmalıdır. İnzibati ərazi vahidlərinin səlahiyyəti və mənafeyi ilə bağlı normativ hüquqi aktın layihəsi hazırlanarkən onların müvafiq orqanları bu işə cəlb olunurlar. 
Azərbaycan Respublikasının Nazirlər Kabineti və mərkəzi icra hakimiyyəti orqanları tərəfindən hazırlanmış normativ hüquqi aktların layihələri (əldə olunması qanunla məhdudlaşdırılan informasiyaları əks etdirən layihələr istisna olmaqla) razılaşdırılmaya göndərildiyi andan “elektron hökumət” portalında yaradılmış xüsusi bölmədə yerləşdirilməlidir. Layihənin hazırlanması üçün qanunvericilikdə və ya normayaratma orqanının tapşırığı ilə 2 ay və ya daha az müddət müəyyən edildikdə 5 gündən az digər hallarda isə 10 gündən az vaxt müəyyənləşdirməməlidir. Portalda yerləşdirilmiş normativ hüquqi aktların layihələrinə dair verilən təkliflər məqsədəuyğun hesab edildikdə nəzərə alınır, məqsədəuyğun hesab edilmədikdə təklifi verən şəxsə bu barədə əsaslandırılmış cavab təqdim olunur. 
 Yuxarı dövlət orqanı tərəfindən müvafiq sahədə dövlət siyasətini və tənzimləməsini həyata keçirən dövlət orqanına normativ hüquqi aktın layihəsinin hazırlanması tapşırıldıqda, tapşırıqda icra müddəti mütləq qeyd edilməklə, müvafiq sahədə dövlət siyasətini və tənzimləməsini həyata keçirən dövlət orqanı əsas icraçı kimi müəyyən olunmalı və layihənin razılaşdırılması vacib olan dövlət orqanları göstərilməlidir. 
Normativ hüquqi aktın layihəsi iri həcmli olduqda, layihənin üçdən artıq dövlət orqanı ilə razılaşdırılması və ya dəvət olunmuş müstəqil ekspertlərin layihə ilə bağlı əlavə ekspertizalar keçirməsi zərurəti yarandıqda, layihəni hazırlayan dövlət orqanının əsaslandırılmış təqdimatına əsasən, onun hazırlanması üçün müəyyən edilmiş müddət tapşırığı verən müvafiq dövlət orqanı tərəfindən uzadılır. 
Azərbaycan Respublikası Prezidentinin və ya Azərbaycan Respublikası Nazirlər Kabinetinin aktlarında digər hal nəzərdə tutulmadıqda, normativ hüquqi aktın layihəsinin razılaşdırılması zamanı dövlət orqanının müvafiq layihəyə dair razılıq verməsi və ya verməməsi layihənin müəyyən olunmuş qaydada alındığı gündən ən geci 60 gün keçənədək, onun vizalanması isə ən geci 5 gün keçənədək həyata keçirilir. 
Azərbaycan Respublikası Prezidentinin və ya Azərbaycan Respublikası Nazirlər Kabinetinin aktlarında normativ hüquqi aktın layihəsinin hazırlanması üçün 3 ay və ya daha az müddət müəyyən edildikdə isə razılaşdırılmaq üçün müvafiq dövlət orqanına daxil olmuş layihəyə 10 gün müddətində münasibət bildirilməlidir. 
Razılaşdırılma haqqında məlumat müəyyən edilmiş müddətdə təqdim edilmədikdə və bu zaman razılaşdırılma müddətinin uzadılması zərurəti və ya bu müddətin uzadılmasından imtina edilməsi əsaslandırılmaqla razılaşdırılma müddətinin uzadılması haqqında təklif olmadıqda, normativ hüquqi aktın layihəsi razılaşdırılmış hesab olunur və normayaratma orqanına təqdim edilən layihəyə razılaşdırılma haqqında məlumatı vaxtında təqdim etməyən dövlət orqanına göndərilən müvafiq müşayiət məktubu əlavə olunur. 
“Normativ hüquqi aktlar haqqında” Azərbaycan Respublikasının  Konstitusiya Qanununun 48.2–48.5-ci maddələrinə uyğun olaraq Azərbaycan Respublikasının Nazirlər Kabinetindən Azərbaycan Respublikasının Prezidentinə təqdim edilən normativ hüquqi aktın layihəsinə, onun növündən asılı olaraq, aşağıdakılar əlavə edilir: 

· müşayiət məktubu;
· normativ hüquqi aktın qəbul edilməsi zərurətinin əsaslandırılması, o cümlədən maliyyə-iqtisadi əsaslandırılması; 
· layihənin razılaşdırılması (vizalanması) haqqında məlumatı əks etdirən sənədlər; 
· layihəyə dair məcburi hüquqi ekspertizanın, o cümlədən layihənin sui-istifadəyə məruz qalmasına dair və digər ekspertizaların rəyləri; 
· hər bir dövlət orqanı göstərilməklə, layihəni hazırlamış şəxslərin siyahısı; 
· qanunda dəyişikliklər edilməsi haqqında qanun layihələrinə maddənin və ya qanunun digər struktur elementinin redaksiyası və layihə ilə qanuna təklif edilən dəyişikliklər nəzərə alınmaqla maddənin və ya qanunun digər struktur elementinin redaksiyası göstərilməklə müqayisəli cədvəl; 
· layihəyə aid digər sənədlər (öz qərarına əsasən). 

Normativ hüquqi aktın layihəsi Azərbaycan Respublikasının Prezidentinə kağız daşıyıcıda və eyni zamanda Azərbaycan Respublikası Prezidentinin Administrasiyasında yaradılmış xüsusi elektron poçt ünvanına elektron fayl formasında göndərilir. 
Azərbaycan Respublikası Prezidentinin tapşırığı ilə normativ hüquqi aktın layihəsinin hazırlandığı və ya layihənin birbaşa Azərbaycan Respublikasının Prezidentinə təqdim edilməsinin zərurəti əsaslandırıldığı hallar istisna edilməklə, hər hansı bir dövlət orqanı və ya qurumunun hazırladığı normativ hüquqi aktın layihəsi Azərbaycan Respublikasının Prezidentinə Azərbaycan Respublikasının Nazirlər Kabineti tərəfindən təqdim edilməlidir. Belə zərurət əsaslandırılmadıqda və ya bu cür əsaslandırma qaneedici olmadıqda, normativ hüquqi aktın layihəsi münasibət bildirməsi üçün Azərbaycan Respublikasının Nazirlər Kabinetinə göndərilir. Bu halda Azərbaycan Respublikasının Nazirlər Kabineti qaldırılan məsələni aşağıdakı qaydada həll edir:

· məqsədəuyğun hesab etdikdə, normativ hüquqi aktın layihəsini hazırlayaraq “Normativ hüquqi aktlar haqqında” Azərbaycan Respublikasının  Konstitusiya Qanununun 48.2–48.5-ci maddələrinə müəyyən edilmiş qaydada Azərbaycan Respublikasının Prezidentinə təqdim edir;
· məqsədəuyğun hesab etmədikdə, bu barədə əsaslandırılmış cavab məktubunu Azərbaycan Respublikasının Prezidentinə təqdim edir. 

Azərbaycan Respublikası Konstitusiyasının 96-cı maddəsinin III hissəsinə uyğun olaraq qanunvericilik təşəbbüsü qaydasında Azərbaycan Respublikası Prezidentinin Azərbaycan Respublikasının Milli Məclisinə təqdim etdiyi qanun layihəsində dəyişikliklərin edilməsinə dair digər icra hakimiyyəti orqanlarının təklifləri Azərbaycan Respublikasının Milli Məclisinə (deputatlara, komitələrə) təqdim oluna bilməz. 
Normativ hüquqi aktın layihəsinə baxılması və onun qəbul edilməsinin ümumi qaydası “Normativ hüquqi aktlar haqqında” Azərbaycan Respublikasının    Konstitusiya Qanununun XII fəsli ilə müəyyən edilir. 
Dövlət orqanının əsasnaməsində nəzərdə tutulmuş hallarda normativ hüquqi akt dövlət orqanının rəhbəri və ya kollegiyası tərəfindən qəbul edilir. Normativ hüquqi aktın qəbul edilməsi barədə dövlət orqanının kollegiya qərarını bu orqanın rəhbəri imzalayır. 
Fərmanlar Azərbaycan Respublikasının Prezidenti tərəfindən imzalandıqdan sonra 72 saat müddətində rəsmi dərc edilməlidir.
Azərbaycan Respublikasının Konstitusiyasında nəzərdə tutulmuş hallarda Azərbaycan Respublikasının Milli Məclisi tərəfindən təsdiq olunması nəzərdə tutulan Azərbaycan Respublikasının Prezidentinin fərmanları (hərbi vəziyyət və fövqəladə vəziyyət elan olunması barədə fərmanlar) Azərbaycan Respublikasının Milli Məclisi tərəfindən təsdiq edildikdən sonra 24 saat müddətində rəsmi dərc edilməlidir.
 Azərbaycan Respublikası Nazirlər Kabinetinin qərarları qəbul edildikdən sonra 72 saat müddətində rəsmi dərc edilməlidir.
 Digər normativ hüquqi aktlar Hüquqi Aktların Dövlət Reyestrinə daxil edilməsindən sonra hökmən rəsmi dərc edilməlidir.
Səlahiyyətli dövlət orqanlarından rəsmi nəşr orqanlarına (Hüquqi Aktların Dövlət Reyestrinin nəşri istisna olmaqla) daxil olmuş normativ hüquqi aktlar, fərmanlar və Nazirlər Kabinetinin qərarları  istisna olmaqla, onların daxil olduğu gündən 5 gündən  gec olmayaraq dərc edilməlidir. 
Normativ hüquqi aktı qəbul etmiş dövlət orqanı onu Azərbaycan Respublikasının Hüquqi Aktların Dövlət Reyestrinə daxil edilmək üçün həmin aktın qəbul edildiyi gündən üç gün keçənədək Azərbaycan Respublikasının Ədliyyə Nazirliyinə göndərir.
Fərmanlar və Azərbaycan Respublikası Nazirlər Kabinetinin qərarları həmin aktlarda qüvvəyə minmənin daha gec müddəti nəzərdə tutulmadıqda onların rəsmi dərc edildiyi gündən qüvvəyə minir.
Digər normativ hüquqi aktlar, həmin aktlarda qüvvəyə minmənin daha gec müddəti nəzərdə tutulmadıqda Hüquqi Aktların Dövlət Reyestrinin elektron variantında dərc edildiyi gündən qüvvəyə minir.


Fəsil 8. NORMATİV XARAKTERLİ 
AKTLARIN QƏBUL EDİLMƏSİ

Normativ xarakterli akt – “Normativ hüquqi aktlar haqqında” Azərbaycan Respublikasının Konstitusiya Qanunu ilə  müəyyən edilmiş, məhdud subyektlər dairəsi üçün məcburi davranış qaydalarını əks etdirən və dəfələrlə tətbiq olunmaq üçün nəzərdə tutulmuş müəyyən formalı rəsmi sənəddir.


Normativ xarakterli aktlar onların icra olunmamasına görə məsuliyyət müəyyən edə bilməz.
     Normativ xarakterli aktlar müvafiq normativ hüquqi akt əsasında qəbul edilməli və onun müvafiq normasına istinad etməlidir.
Azərbaycan Respublikası Konstitusiya Məhkəməsinin qərarları istisna olmaqla, digər normativ xarakterli aktlar Azərbaycan Respublikasının normativ hüquqi aktları ilə ziddiyyət təşkil edə bilməz.
Normativ xarakterli aktlar Azərbaycan Respublikasının Hüquqi Aktların Dövlət Reyestrinə (bundan sonra - Dövlət Reyestri) daxil edilmək məqsədilə həmin aktların qəbul edildiyi gündən üç gün keçənədək Azərbaycan Respublikasının Ədliyyə Nazirliyinə göndərilir. 
Normativ xarakterli aktlar, həmin aktlarda qüvvəyə minmənin daha gec müddəti nəzərdə tutulmadıqda, Dövlət Reyestrinin elektron variantında dərc edildiyi gündən qüvvəyə minir. 
Zəruri hallarda, o cümlədən yeni hüquqi aktın qəbul edilməsi ilə əlaqədar olaraq, qüvvədə olan normativ xarakterli aktlarda müvafiq dəyişikliklər edilir. Normativ xarakterli aktlarının yeni qəbul edilmiş hüquqi akta uyğunlaşdırılması zərurəti olmadıqda müvafiq orqanlar Azərbaycan Respublikasının Ədliyyə Nazirliyinə müvafiq məlumat verirlər. 
Normativ xarakterli aktların rəsmiləşdirilməsi, dərc edilməsi, qüvvədə olması, şərh edilməsi və sistemləşdirilməsi ilə bağlı digər məsələlər “Normativ hüquqi aktlar haqqında” Azərbaycan Respublikasının Konstitusiya Qanununa uyğun olaraq tənzimlənir. 
Azərbaycan Respublikası Konstitusiya Məhkəməsinin  Azərbaycan Respublikası Prezidentinin, Azərbaycan Respublikası Milli Məclisinin, Azərbaycan Respublikası Nazirlər Kabinetinin, Azərbaycan Respublikası Ali Məhkəməsinin, Azərbaycan Respublikası Prokurorluğunun, Naxçıvan Muxtar Respublikası Ali Məclisinin sorğusu əsasında aşağıda sadalanan məsələlərlə bağlı qəbul etdiyi qərarları  normativ xarakterli aktlar hesab edilir:
· Azərbaycan Respublikası qanunlarının, Azərbaycan Respublikası Prezidentinin fərman və sərəncamlarının, Azərbaycan Respublikası Milli Məclisinin qərarlarının, Azərbaycan Respublikası Nazirlər Kabinetinin qərar və sərəncamlarının, mərkəzi icra hakimiyyəti orqanlarının normativ hüquqi aktlarının Azərbaycan Respublikası Konstitusiyasına uyğunluğunun yoxlanılması;
· Azərbaycan Respublikası Prezidentinin fərmanlarının, Azərbaycan Respublikası Nazirlər Kabinetinin qərarlarının, mərkəzi icra hakimiyyəti orqanlarının normativ hüquqi aktlarının Azərbaycan Respublikası qanunlarına uyğunluğunun yoxlanılması;
· Azərbaycan Respublikası Nazirlər Kabinetinin qərarlarının, mərkəzi icra hakimiyyəti orqanlarının normativ hüquqi aktlarının Azərbaycan Respublikası Prezidentinin fərmanlarına uyğunluğunun yoxlanılması;
· Azərbaycan Respublikası Ali Məhkəməsinin qərarlarının qanunda nəzərdə tutulmuş hallarda Azərbaycan Respublikası Konstitusiyasına və qanunlarına uyğunluğunun yoxlanılması;
· bələdiyyə aktlarının Azərbaycan Respublikası Konstitusiyasına, Azərbaycan Respublikası qanunlarına, Azərbaycan Respublikası Prezidentinin fərmanlarına, Azərbaycan Respublikası Nazirlər Kabinetinin qərarlarına (Naxçıvan Muxtar Respublikasında həm də Naxçıvan Muxtar Respublikasının Konstitusiyasına, qanunlarına və Naxçıvan Muxtar Respublikası Nazirlər Kabinetinin qərarlarına) uyğunluğunun yoxlanılması;
· Azərbaycan Respublikasının qüvvəyə minməmiş dövlətlərarası müqavilələrinin Azərbaycan Respublikası Konstitusiyasına uyğunluğu; Azərbaycan Respublikasının hökumətlərarası müqavilələrinin Azərbaycan Respublikası Konstitusiyasına və qanunlarına uyğunluğunun yoxlanılması;
· Naxçıvan Muxtar Respublikası Konstitusiyasının, qanunlarının, Naxçıvan Muxtar Respublikası Ali Məclisinin qərarlarının və Nazirlər Kabinetinin qərarlarının Azərbaycan Respublikası Konstitusiyasına uyğunluğu; Naxçıvan Muxtar Respublikası qanunlarının, Naxçıvan Muxtar Respublikası Nazirlər Kabinetinin qərarlarının Azərbaycan Respublikası qanunlarına uyğunluğu; Naxçıvan Muxtar Respublikası Nazirlər Kabinetinin qərarlarının Azərbaycan Respublikası Prezidentinin fərmanlarına və Azərbaycan Respublikası Nazirlər Kabinetinin qərarlarına uyğunluğunun yoxlanılması;
· Azərbaycan Respublikasının Konstitusiyasının və qanunlarının şərh edilməsi.

Azərbaycan Respublikası Konstitusiyasının 130-cu maddəsinin III hissəsinin 1-7-ci bəndlərində nəzərdə tutulmuş məsələlərlə əlaqədar Konstitusiya Məhkəməsinə daxil olmuş sorğu bir qayda olaraq, 30 gün müddətində,  Azərbaycan Respublikası Konstitusiyasının və qanunlarının şərh edilməsi barədə Konstitusiya Məhkəməsinə daxil olmuş sorğu haqqında məsələ isə  bir qayda olaraq, 15 gün müddətində Konstitusiya Məhkəməsi palatasının iclasına çıxarılır, sorğunun icraata qəbul edilməsi, yaxud icraata qəbul edilməsindən imtina edilməsi haqqında qərardad qəbul olunur.
Sorğunun icraata qəbul edilməsi, yaxud icraata qəbul edilməsindən imtina edilməsi haqqında qərardad qəbul olunduğu gündən ən geci 7 gün keçənədək sorğuverənə (ərizəçiyə) göndərilir.
İcraata qəbul edilmiş sorğuya  Konstitusiya Məhkəməsinin Plenumunda mahiyyəti üzrə baxılması, bir qayda olaraq, onun icraata qəbul edildiyi gündən ən geci 60 gün keçənədək başlanmalıdır.
Konstitusiya Məhkəməsi Plenumunun qərarı konstitusiya işinə mahiyyəti üzrə baxılması nəticəsində Konstitusiya Məhkəməsinin gəldiyi qənaəti əks etdirən və Konstitusiya Məhkəməsi Plenumunun iclaslarında qəbul edilən yazılı sənəddir.
Konstitusiya Məhkəməsi Plenumunun qərarı, 5 hakimin səs çoxluğu ilə qəbul edilir.
Konstitusiya Məhkəməsinin Plenumu tərəfindən qəbul edilmiş qərarlar Azərbaycan Respublikası adından çıxarılır.
Konstitusiya Məhkəməsinin Plenumu tərəfindən qəbul edilmiş qərarlar qətidir, heç bir orqan və ya şəxs tərəfindən ləğv edilə, dəyişdirilə və ya rəsmi təfsir edilə bilməz.
Konstitusiya Məhkəməsinin Plenumu tərəfindən qəbul edilən qərarları Plenumun iclasına sədrlik edən imzalayır və bir qayda olaraq, 15 gün müddətində Konstitusiya Məhkəməsinin iclasında elan edir.
Azərbaycan Respublikası Konstitusiya Məhkəməsinin qərarı Azərbaycan Respublikası ərazisində məcburi qüvvəyə malikdir. Azərbaycan Respublikası Konstitusiya Məhkəməsinin qərarları dərc edilməlidir. Konstitusiya Məhkəməsi Plenumunun qərarları Azərbaycan Respublikasının rəsmi dövlət qəzetində dərc olunur.
Azərbaycan Respublikası Konstitusiyasının 130-cu maddəsinin III hissəsinin 1-7-ci bəndlərində nəzərdə tutulmuş məsələlər üzrə qəbul olunmuş qərarlar  qərarın özündə göstərilən vaxtdan,  Azərbaycan Respublikası Konstitusiyasının və qanunlarının şərh edilməsi barədə qərarlar dərc olunduğu gündən qüvvvəyə minir.
Azərbaycan Respublikası Mərkəzi Seçki Komissiyasının normativ xarakterli aktları Mərkəzi Seçki Komissiyası tərəfindən qəbul edilmiş, məhdud subyektlər dairəsi üçün məcburi davranış qaydalarını əks etdirən və dəfələrlə tətbiq olunmaq üçün nəzərdə tutulan rəsmi sənəddir.
“Normativ hüquqi aktlar haqqında” Azərbaycan Respublikasının Konstitusiya Qanununun 4.1.2-ci maddəsinə uyğun olaraq, Mərkəzi Seçki Komissiyasının aktları qərarlar, təlimatlar və izahlar formasında qəbul edilir.
Mərkəzi Seçki Komissiyasının aktları “Normativ hüquqi aktlar haqqında” Azərbaycan Respublikasının Konstitusiya Qanununun 50-ci maddəsinin və Azərbaycan Respublikası Seçki Məcəlləsinin tələblərinə uyğun hazırlanır.
Mərkəzi Seçki Komissiyası aktların layihəsini aidiyyəti struktur bölmələrinin iştirakı ilə müstəqil surətdə hazırlaya və ya layihənin hazırlanmasına müvafiq mütəxəssisləri cəlb edə, bunun üçün xüsusi yaradılmış işçi qruplarına tapşırıq verə bilər.
“Normativ hüquqi aktlar haqqında” Azərbaycan Respublikasının Konstitusiya Qanununun 45.3-cü maddəsinə əsasən Mərkəzi Seçki Komissiyasının aktlarının layihələri Komissiya Katibliyinin Hüquq şöbəsinin mütləq iştirakı ilə hazırlanır.
“Normativ hüquqi aktlar haqqında” Azərbaycan Respublikasının Konstitusiya Qanununun 46.1-ci maddəsinə uyğun olaraq,  Mərkəzi Seçki Komissiyasının aktlarının layihələrinin razılaşdırılması qanunvericiliklə məcburi olduqda, habelə Mərkəzi Seçki Komissiyasının aktında digər dövlət orqanları ilə bağlı müddəalar olduqda, layihə həmin dövlət orqanları ilə razılaşdırılmalıdır.
Mərkəzi Seçki Komissiyasının aktları Komissiyanın iclasında Seçki Məcəlləsinin 28.2-ci və 19.14-cü maddəsində nəzərdə tutulmuş qaydada qəbul edilir və imzalanır. 
Mərkəzi Seçki Komissiyasının qərarları açıq səsvermə yolu ilə Mərkəzi Seçki Komissiyasının iclasında komissiya üzvlərinin 12-si iştirak edərsə — azı 8 üzvün, 13-ü iştirak edərsə — azı 9 üzvün,14-ü və ya 15-i iştirak edərsə — azı 10 üzvün, 16-sı iştirak edərsə — azı 11 üzvün, 17-si və ya 18-i iştirak edərsə — azı 12 üzvün səs çoxluğu ilə qəbul edilir.
Seçki Məcəlləsinin tətbiqi qaydaları ilə əlaqədar qəbul edilən təlimatlar və ya metodiki göstərişlər Mərkəzi Seçki Komissiyasının qərarı ilə təsdiq edilməzdən əvvəl hüquqi ekspertizadan keçirilməlidir. Hüquqi ekspertizanın rəyi səsverməyə azı 3 gün qalmış layihə ilə birlikdə Mərkəzi Seçki Komissiyasının üzvlərinə təqdim edilir.
 Mərkəzi Seçki Komissiyasının qərarları Komissiyanın sədri və katibləri tərəfindən imzalanır. Adları çəkilən şəxslər qərarı imzalamadıqda, onları bu sənədlərə səs verən komissiya üzvləri imzalayır. 
Mərkəzi Seçki Komissiyasının qərarları ən geci 24 saat ərzində rəsmi dərc edilməlidir və onlar dərc edildiyi gündən qüvvəyə minir.
Mərkəzi Seçki Komissiyasının aktlarının rəsmiləşdirilməsi, dərc edilməsi, qüvvədə olması, şərh edilməsi və sistemləşdirilməsi ilə bağlı digər məsələlər “Normativ hüquqi aktlar haqqında” Qanununa və Azərbaycan Respublikasının Seçki Məcəlləsinə uyğun olaraq tənzimlənir. 
Azərbaycan Respublikasının Mərkəzi Bankının normativ xarakterli aktı Mərkəzi Bank tərəfindən qəbul edilmiş, məhdud subyektlər dairəsi (bütün banklar, bank olmayan kredit təşkilatları, habelə digər şəxslər) üçün məcburi davranış qaydasını əks etdirən və dəfələrlə tətbiq olunmaq üçün nəzərdə tutulan müəyyən formalı rəsmi sənəddir.
Mərkəzi Bankın normativ xarakterli aktları qərar formasında qəbul edilir.
Mərkəzi Bank normativ xarakterli aktın layihəsini aidiyyəti struktur bölmələrinin iştirakı ilə müstəqil surətdə hazırlaya, habelə layihələrin hazırlanmasına müvafiq mütəxəssisləri cəlb edə, bunun üçün xüsusi yaradılmış işçi qruplarına tapşırıq verə bilər.
“Normativ hüquqi aktlar haqqında” Azərbaycan Respublikasının Konstitusiya Qanununun 45.3-cü maddəsinə əsasən normativ xarakterli aktın layihəsi Mərkəzi Bankın hüquq xidmətinin mütləq iştirakı ilə hazırlanır.
“Normativ hüquqi aktlar haqqında” Azərbaycan Respublikasının Konstitusiya Qanununun 46.1-ci maddəsinə uyğun olaraq, Mərkəzi Bankın normativ xarakterli aktının layihəsinin razılaşdırılması müvafiq qanunvericiliyə əsasən məcburi olduqda, habelə normativ xarakterli aktda digər dövlət orqanları ilə bağlı müddəalar olduqda, layihə həmin dövlət orqanları ilə razılaşdırılmalıdır.
Mərkəzi Bankın normativ xarakterli aktları İdarə Heyəti tərəfindən qəbul edilir və Mərkəzi Bankın sədri tərəfindən imzalanır. 
Azərbaycan Respublikası Maliyyə Monitorinqi Xidmətinin normativ xarakterli aktı Maliyyə Monitorinqi Xidməti tərəfindən qəbul edilmiş, məhdud subyektlər dairəsi üçün məcburi davranış qaydasını əks etdirən və dəfələrlə tətbiq olunmaq üçün nəzərdə tutulan müəyyən formalı rəsmi sənəddir. Xidmətin normativ xarakterli aktları qərar formasında qəbul edilir. Xidmətnormativ xarakterli aktın layihəsini aidiyyəti struktur bölmələrinin iştirakı ilə müstəqil surətdə hazırlaya, habelə layihələrin hazırlanmasına aidiyyəti mütəxəssisləri cəlb edə, bunun üçün xüsusi yaradılmış işçi qruplarına tapşırıq verə bilər.
“Normativ hüquqi aktlar haqqında” Azərbaycan Respublikasının Konstitusiya Qanununun 45.3-cü maddəsinə əsasən normativ xarakterli aktın layihəsi Maliyyə Monitorinqi Xidmətinin hüquq xidmətinin mütləq iştirakı ilə hazırlanır.
 “Normativ hüquqi aktlar haqqında” Azərbaycan Respublikasının Konstitusiya Qanununun 46.1-ci maddəsinə uyğun olaraq, Maliyyə Monitorinqi Xidmətinin normativ xarakterli aktının layihəsinin razılaşdırılması müvafiq qanunvericiliyə əsasən məcburi olduqda, habelə normativ xarakterli aktda digər dövlət qurumları ilə bağlı müddəalar olduqda, layihə həmin dövlət qurumları ilə razılaşdırılmalıdır.
Maliyyə Monitorinqi Xidmətinin normativ xarakterli aktları İdarə Heyəti tərəfindən təsdiq edilir.
Məhkəmə-Hüquq Şurasının normativ xarakterli aktları qanunvericiliklə ona həvalə edilmiş vəzifələrin həyata keçirilməsi və nizamlanması məqsədi ilə Məhkəmə-Hüquq Şurası tərəfindən qəbul edilmiş, məhdud subyektlər dairəsi üçün məcburi davranış qaydalarını əks etdirən və dəfələrlə tətbiq olunmaq üçün nəzərdə tutulmuş rəsmi sənəddir. 
Məhkəmə -Hüquq Şurasının normativ xarakterli aktları qərar formasında qəbul edilir.
Məhkəmə -Hüquq Şurası  normativ xarakterli aktların layihələrini aidiyyəti struktur bölmələrinin iştirakı ilə müstəqil surətdə hazırlaya və ya layihələrin hazırlanmasına müvafiq mütəxəssisləri cəlb edə, bunun üçün xüsusi yaradılmış işçi qruplarına tapşırıq verə bilər. 
Normativ xarakterli aktların layihələri Məhkəmə -Hüquq Şurasının Aparatının iştirakı ilə hazırlanır.
Məhkəmə-Hüquq Şurasının normativ xarakterli aktları layihələrinin razılaşdırılması qanunvericiliklə məcburi olduqda, habelə normativ xarakterli aktda digər dövlət orqanları ilə bağlı müddəalar olduqda, layihə həmin dövlət orqanları ilə razılaşdırılmalıdır. Şuranın normativ xarakterli Məhkəmə -Hüquq Şurasının aktları iclasında, açıq səsvermə yolu ilə sadə səs çoxluğu ilə qəbul edilir. Məhkəmə-Hüquq Şurasının iclasına sədrlik edən axırıncı səs verir. Şuranın normativ xarakterli aktları Şuranın sədri tərəfindən imzalanır.

“Məhkəmə-Hüquq Şurası haqqında” Azərbaycan Respublikası Qanununun 12.0.1-ci və 12.0.13-cü maddələrini rəhbər tutaraq, Məhkəmə-Hüquq Şurası


Q Ə R A R A  A L I R:


1. Məhkəmə-Hüquq Şurasının 2005-ci il 11 mart tarixli qərarı ilə təsdiq edilmiş “Vakant hakim vəzifələrinə hakim olmayan namizədlərin seçilməsi Qaydaları”na aşağıdakı məzmunda 3.36-1-ci bənd əlavə edilsin:
“3.36-1. İnformasiya-kommunikasiya texnologiyalarının yeni imkanlarının və mütərəqqi üsulların tətbiqi, namizədlər üçün daha şəffaf və əlverişli şəraitin yaradılması məqsədilə yazılı imtahanın birinci fazasının keçirilməsi bu Qaydaların 3.9-3.12, 3.15, 3.17, 3.21, 3.25, 3.34 və 3.36-cı bəndlərinin tələbləri gözlənilməklə Hakimlərin Seçki Komitəsi tərəfindən Azərbaycan Respublikasının Dövlət İmtahan Mərkəzinin razılığı ilə həmin quruma həvalə edilə bilər. Bu halda sualların hazırlanması və ekspertizası, imtahanın kompüter vasitəsilə keçirilməsi və onun nəticələrinə dair arayışın dərhal namizədə təqdim edilməsi, habelə imtahanla bağlı digər təşkilati tədbirlərin görülməsi Azərbaycan Respublikasının Dövlət İmtahan Mərkəzi tərəfindən müəyyən olunmuş qaydada təmin olunur.”.
2. Məhkəmə-Hüquq Şurasının Aparatı (C.Hüseynov) “Vakant hakim vəzifələrinə hakim olmayan namizədlərin seçilməsi Qaydaları”nı bu dəyişikliklə birlikdə Hüquqi Aktların Dövlət Reyestrinə daxil edilməsi üçün Ədliyyə Nazirliyinə təqdim etsin.


Sədr		Fikrət Məmmədov



Azərbaycan Respublikası Milli Televiziya və Radio Şurasının normativ xarakterli aktları Milli Televiziya və Radio Şurası tərəfindən qəbul edilmiş, məhdud subyektlər dairəsi üçün məcburi davranış qaydalarını əks etdirən və dəfələrlə tətbiq olunmaq üçün nəzərdə tutulan rəsmi sənəddir.
Normativ hüquqi aktlar haqqında” Azərbaycan Respublikası Konstitusiya Qanununun  4.1.5-ci maddəsinə uyğun olaraq, Milli Televiziya və Radio Şurasının normativ xarakterli aktları kollegial qaydada, qərarlar formasında qəbul edilir.
 Normativ xarakterli aktın layihəsi hazırlanarkən layihənin işlənib hazırlanması zərurəti əsaslandırılmalı, bu aktların qəbul edilməsinin məqsədi, əsas müddəalarının və qüvvədə olan qanunvericilik sistemində onların yerinin xarakteristikasını əks etdirən konsepsiya da hazırlanaraq layihəyə əlavə edilməlidir.
Milli Televiziya və Radio Şurası normativ xarakterli aktın layihəsini aidiyyəti struktur bölmələrinin iştirakı ilə hazırlaya, habelə layihələrin hazırlanmasına müvafiq mütəxəssisləri cəlb edə, bunun üçün xüsusi yaradılmış işçi qruplarına tapşırıq verə bilər. 
Normativ xarakterli aktın layihəsi mütləq Milli Televiziya və Radio Şurasının Aparatının hüquq xidməti ilə razılaşdırılmalıdır.
Milli Televiziya və Radio Şurasının normativ xarakterli aktlarının layihələrinin razılaşdırılması qanunvericiliklə məcburi olduqda, habelə Azərbaycan Respublikası Milli Televiziya və Radio Şurasının aktında digər dövlət orqanları ilə bağlı müddəalar olduqda, layihə həmin dövlət orqanları ilə razılaşdırılmalıdır.
Azərbaycan Respublikası Milli Televiziya və Radio Şurasının normativ xarakterli aktları Şura tərəfindən qəbul edilir və sədri tərəfindən imzalanır. 

Yerli icra hakimiyyəti və yerli özünüidarə orqanlarının ( bələdiyyə - qanunla müəyyən edilmiş ərazi hüdudları daxilində yerli özünüidarəetmə formasıdır) normativ xarakterli aktları onlar tərəfindən qəbul edilmiş, məhdud subyektlər dairəsi üçün məcburi davranış qaydalarını əks etdirən və dəfələrlə tətbiq olunmaq üçün nəzərdə tutulan müəyyən formalı rəsmi sənəddir. 
Azərbaycan Respublikası Konstitusiyasının 148-ci maddəsinin V hissəsinə uyğun olaraq, yerli icra hakimiyyəti orqanları qanunvericilik sisteminə daxil olan aktlara zidd olmayan normativ xarakterli aktlar qəbul edə bilərlər.
Yerli icra hakimiyyəti orqanlarının qəbul etdikləri normativ xarakterli aktların icrası onun ərazisində yaşayan fiziki şəxslər və onun ərazisində yerləşən hüquqi şəxslər üçün məcburidir.
Azərbaycan Respublikası Konstitusiyasının 150-ci maddəsinin I hissəsinə uyğun olaraq, bələdiyyələrin qəbul etdikləri aktlar hüquqa və haqq-ədalətə (bərabər mənafelərə bərabər münasibətə) əsaslanmalı, Azərbaycan Respublikasının Konstitusiyasına, qanunlarına, Azərbaycan Respublikası Prezidentinin fərmanlarına, Azərbaycan Respublikası Nazirlər Kabinetinin qərarlarına (Naxçıvan Muxtar Respublikasında isə həm də Naxçıvan Muxtar Respublikasının Konstitusiyasına, qanunlarına, Naxçıvan Muxtar Respublikası Nazirlər Kabinetinin qərarlarına) zidd olmamalıdır.
Bələdiyyələrin qəbul etdiyi aktın icrası onun ərazisində yaşayan vətəndaşlar və onun ərazisində yerləşən hüquqi şəxslər üçün məcburidir.
Yerli icra hakimiyyəti və yerli özünüidarə orqanlarının normativ xarakterli aktları qərar formasında qəbul edilir. 
Yerli icra hakimiyyəti orqanları normativ xarakterli aktların layihələrini müvafiq struktur bölmələrinin iştirakı ilə müstəqil surətdə hazırlaya və ya layihənin hazırlanmasına müvafiq mütəxəssisləri cəlb edə, bunun üçün xüsusi yaradılmış müvəqqəti komissiyalara və ya işçi qruplarına tapşırıq verə bilərlər. 

Yerli icra hakimiyyəti orqanının normativ xarakterli aktı (onun struktur elementi) aşağıdakı hallarda öz qüvvəsini itirir:

· normativ xarakterli aktın (onun struktur elementinin) tətbiqi müddəti başa çatdıqda;
· normativ xarakterli akt (onun struktur elementi) ləğv edildikdə;
· normativ xarakterli akt (onun struktur elementi) Azərbaycan Respublikasının İnzibati Prosessual Məcəlləsinin XV fəslinə uyğun olaraq məhkəmənin qərarı ilə etibarsız (qüvvədən düşmüş) hesab edildikdə.

Normativ hüquqi aktın qəbul edilməsi ilə əlaqədar həmin akta daxil edilmiş normalara zidd olan və ya faktiki olaraq əhəmiyyətini itirən, yaxud yerli icra hakimiyyəti orqanının yeni normativ xarakterli aktı qəbul etməsi ilə əlaqədar həmin akta daxil edilmiş normalara zidd olan və ya bu normalarla əhatə olunan, yaxud faktiki olaraq əhəmiyyətini itirən həmin yerli icra hakimiyyəti orqanının bütün normativ xarakterli aktları və ya onların struktur elementləri ləğv edilməlidir. Normativ xarakterli aktın ləğv edilməsi barədə həmin aktı qəbul etmiş yerli icra hakimiyyəti orqanı və ya Azərbaycan Respublikası Konstitusiyasının 109-cu maddəsinin 8-ci bəndinə uyğun olaraq Azərbaycan Respublikasının Prezidenti tərəfindən ayrıca norma qəbul edilir.
Yerli özünüidarə orqanları normativ xarakterli aktların layihələrini bu orqanların icra aparatlarının, daimi və başqa komissiyalarının iştirakı ilə müstəqil surətdə hazırlaya və ya layihənin hazırlanmasına müvafiq mütəxəssisləri cəlb edə, bunun üçün xüsusi yaradılmış işçi qruplarına tapşırıq verə bilərlər. 
Normativ xarakterli aktların layihələri yerli icra hakimiyyəti orqanlarının hüquq şöbəsinin (hüquqşünasın), yerli özünüidarə orqanlarının isə hüquq məsələləri daimi komissiyasının (hüquqşünasın) mütləq iştirakı ilə hazırlanır. 
Yerli icra hakimiyyəti orqanlarının sahəvi məsələlərlə bağlı normativ xarakterli aktlarının layihələri bu sahədə dövlət tənzimlənməsini həyata keçirən dövlət orqanları ilə razılaşdırılmalıdır. 
Yerli icra hakimiyyəti və yerli özünüidarə orqanlarının normativ xarakterli aktında digər dövlət orqanlarının fəaliyyəti ilə bağlı müddəalar olduqda, layihə həmin dövlət orqanları ilə razılaşdırılmalıdır. 
Yerli icra hakimiyyəti orqanının normativ xarakterli aktını yerli icra hakimiyyətinin başçısı qəbul edir və imzalayır.Yerli icra hakimiyyətinin başçısı qəbul edilən normativ xarakterli aktların icrasını təşkil edir, yoxlayır və buna nəzarəti həyata keçirir.
Azərbaycan Respublikası Konstitusiyasının 145-ci maddəsinin II və III hissələrinə uyğun olaraq yerli özünüidarə orqanlarının normativ xarakterli aktları bələdiyyə üzvlərinin sadə səs çoxluğu ilə, yerli vergilər və ödənişlərlə bağlı aktları isə bələdiyyə üzvlərinin üçdə iki səs çoxluğu ilə qəbul edilir. Yerli özünüidarə orqanının normativ xarakterli aktını bələdiyyənin sədri imzalayır. Bələdiyyənin nizamnaməsinə uyğun olaraq, əhalinin yerli əhəmiyyətli məsələlərə dair bələdiyyə aktları yaratmaq təşəbbüsü göstərmək hüququ vardır. Yerli əhəmiyyətli məsələlər barəsində əhalinin bələdiyyələrə verdiyi bələdiyyə aktlarının layihələri hökmən əhalinin nümayəndələrinin iştirakı ilə açıq iclaslarda müzakirə olunmalı, nəticələri rəsmən elan edilməlidir.


Prokurorluq orqanlarında normayaratma fəaliyyəti

Azərbaycan Respublikası Baş Prokurorluğunun “İşin Təşkili Qaydaları”na əsasən prokurorluq orqanlarında normayaratma fəaliyyəti (normativ və normativ xarakterli hüquqi sənədlərin hazırlanması, ekspertizası, qəbul olunması, onlarda dəyişikliklər edilməsi, onların izah olunması və ya ləğv edilməsi üzrə fəaliyyət) Baş Prokurluğun Hüquqi təminat və insan hüquqları məsələləri idarəsi tərəfindən həyata keçirilir.  İdarə Azərbaycan Respublikası Prokurorluğunun qanunvericilik təşəbbüsü hüququnun həyata keçirilməsində iştirak edir, prokurorluq orqanlarının fəaliyyətini tənzimləyən qanunvericiliyin daxili uzlaşdırılmış vahid sistem kimi formalaşdırılmasını təmin edir, prokurorluq orqanlarının fəaliyyətinin hüquqi əsaslarının təkmilləşdirilməsi üzrə təkliflər hazırlayır, Baş Prokurorluğun struktur qurumlarının və tabe prokurorluq orqanlarının normayaratma fəaliyyətində iştirakını təşkil edir və əlaqələndirir. 
Qeyd edilməlidir ki, prokurorluq orqanlarının fəaliyyətini tənzimləyən qanunvericiliyin və digər qanunvericilik aktlarının təkmilləşdirilməsinə dair layihələri Hüquqi təminat və insan hüquqları məsələləri idarəsi hüquqi ekspertizadan keçirir, bu layihələrin aidiyyəti dövlət orqanlarında müzakirəsində iştirak edir. 
Prokurorluq orqanların normayaratma fəaliyyəti ilə bağlı digər məsələlər, o cümlədən qanunvericilik təşəbbüsü hüququnun həyata keçirilməsi, Prokurorluğun normativ xarakterli sənədlərinin layihəsinin hazırlanması, onların hüquqi ekspertizası, həmin sənədlərin layihələrində sui-istifadə amillərinin müəyyən edilməsi və Konstitusiya Məhkəməsində icraatda iştirak məsələləri “İşin Təşkili Qaydaları” ilə tənzimlənmişdir. 
Azərbaycan Respublikasının Baş prokuroru yanında Korrupsiyaya qarşı Mübarizə Baş İdarəsində, Hərbi Prokurorluqda və Naxçıvan Muxtar Respublikasının Prokurorluğunda normativ xarakterli sənədlərin layihələrinin hazırlanması, onların qəbul və dərc edilməsi, həmçinin Baş İdarənin qeyri-normativ hüquqi sənədlərinin hazırlanması ilə əlaqədar məsələlər həmin struktur qurumların İşin Təşkili Qaydaları ilə tənzminlənir. 






   Fəsil 9. HÜQUQİ AKTLARIN DÖVLƏT REYESTRİ


Dövlət Reyestri Azərbaycan Respublikasında qəbul edilən normativ hüquqi aktları, normativ xarakterli aktları, Azərbaycan Respublikası Milli Məclisinin qərarlarını, Azərbaycan Respublikası Prezidentinin və Azərbaycan Respublikası Nazirlər Kabinetinin sərəncamlarını, həmçinin onların rekvizitlərini əks etdirən dövlət informasiya ehtiyatıdır.
Hüquqi aktların Dövlət Reyestrinə daxil edilməsi - qəbul edilmiş hüquqi aktların “Hüquqi aktların Azərbaycan Respublikasının Hüquqi Aktların Dövlət Reyestrinə daxil edilməsi qaydaları haqqında” Əsasnamədə müəyyən edilmiş qaydada  Dövlət Reyestrinə daxil edilməsi, habelə əvvəllər Dövlət Reyestrinə daxil edilmiş hüquqi aktlarda dəyişikliklərin edilməsi və onların qüvvəsinin itirilməsi ilə bağlı fəaliyyətdir.
Hüquqi Aktların Dövlət Reyestri aşağıdakı bölmələrdən və fəsillərdən ibarətdir:

I bölmə – “Normativ hüquqi aktlar”:
1-ci fəsil – “Azərbaycan Respublikasının Konstitusiyası, referendum aktları və konstitusiya qanunları;
2-ci fəsil – “Azərbaycan Respublikasının qanunları”;
3-cü fəsil – “Azərbaycan Respublikası Prezidentinin fərmanları”;
4-cü fəsil – “Azərbaycan Respublikası Nazirlər Kabinetinin qərarları”;
5-ci fəsil – “Mərkəzi icra hakimiyyəti orqanlarının normativ hüquqi aktları”.

II bölmə – “Normativ xarakterli aktlar”:

· “Azərbaycan Respublikası Konstitusiyasının 130-cu maddəsinin III hissəsinin 1-7-ci bəndlərinə və IV hissəsinə əsasən qəbul edilmiş və hüququn analogiyasından və ya qanunun analogiyasından istifadə olunması haqqında Azərbaycan Respublikası Konstitusiya Məhkəməsinin qərarları”;
· “Azərbaycan Respublikası Mərkəzi Seçki Komissiyasının qərarları, təlimatları və izahları”;
· “maliyyə bazarları tənzimləyicisinin qərarları”;
· “Məhkəmə-Hüquq Şurasının qərarları”;
· “Milli Televiziya və Radio Şurasının qərarları”;
· “Yerli özünüidarə orqanlarının qərarları”;
· “Yerli icra hakimiyyəti orqanlarının qərarları”.

III bölmə – “Qeyri-normativ hüquqi aktlar”:
“Azərbaycan Respublikası Milli Məclisinin qərarları”;
“Azərbaycan Respublikası Prezidentinin sərəncamları”;
“Azərbaycan Respublikası Nazirlər Kabinetinin sərəncamları”.
Dövlət Reyestrinə konkret (birdəfəlik) təşkilati, nəzarət və ya sərəncamverici tədbirlərin həyata keçirilməsi məqsədi ilə qəbul edilən və ya digər birdəfəlik tətbiq halları üçün nəzərdə tutulan normativ xarakterli aktlar daxil edilmir. 
Dövlət Reyestri  qeydiyyat informasiya sistemi vasitəsilə elektron variantda və Dövlət Reyestri kitabı vasitəsilə kağız variantda Azərbaycan Respublikasının dövlət dilində aparılır. 
Hüquqi aktı qəbul etmiş orqan (qurum) tərəfindən həmin aktın qəbulu üçün müəyyən olunmuş qaydada təsdiq edilmiş aktın digər dilə tərcüməsi mövcud olduqda, Dövlət Reyestrinə müvafiq dildə olan hüquqi akt da daxil edilir. 
Hüquqi aktların dövlət sirrini əks etdirən ayrı-ayrı müddəaları Dövlət Reyestrinin elektron variantında və Dövlət Reyestrinin toplusunda dərc edilmir.
Ayrı-ayrı müddəaları dövlət sirrini əks etdirən hüquqi aktlar istisna olmaqla, natamam hüquqi aktların Dövlət Reyestrinin elektron variantında və Dövlət Reyestrinin toplusunda dərc edilməsinə yol verilmir.
Dövlət Reyestrinə daxil edilmiş hüquqi aktların mətnləri rəsmi dərc edilmiş hüquqi aktların mətnləri ilə birgə istinad üçün rəsmi mənbə hesab olunur.
Dövlət Reyestrinə daxil edilmiş və rəsmi dərc edilmiş hüquqi aktların mətnləri arasında ziddiyyət olarsa, Dövlət Reyestrinə daxil edilmiş hüquqi aktın mətninə üstünlük verilir.
Dövlət Reyestrinə daxil edilmək üçün təqdim olunan hüquqi aktlar “Normativ hüquqi aktlar haqqında” Azərbaycan Respublikasının Konstitusiya Qanununun, həmçinin ayrı-ayrı hüquqi aktların hazırlanması və qəbuluna dair müəyyən edilmiş qaydaların tələblərinə uyğun olmalıdır.
Hüquqi aktlar onları qəbul etmiş dövlət orqanı tərəfindən Hüquqi Aktların Dövlət Reyestrinə daxil edilmək məqsədi ilə həmin aktların qəbul edildiyi gündən üç gün keçənədək göndərilir.
Nizamnamə, əsasnamə, təlimat, reqlament, qayda və norma nəzərdə tutan digər aktlar onları təsdiq edən aktla birgə təqdim olunur.
Hüquqi aktlar  kağız daşıyıcıda onların əslinin həqiqi surəti formasında və eyni zamanda elektron daşıyıcıda mətn faylları formasında birgə  təqdim edilir.
Hüquqi Aktların Dövlət Reyestrinə hüquqi aktın növü,qəbul edildiyi tarix, qeydiyyat nömrəsi,adı,qanun,fərman və Nazirlər Kabinetinin qərarlarının rəsmi dərc edildiyi mənbə; qüvvəyə minmə tarixi,Azərbaycan Respublikasının Vahid hüquqi təsnifatı üzrə indeks kodu (kodları), Hüquqi Aktların Dövlət Reyestrinin qeydiyyat nömrəsi, Hüquqi Aktların Dövlət Reyestrinə daxil edildiyi tarix kimi rekvizitlər daxil edilir.
Hüquqi akt barədə məlumat, onu təqdim edən orqan (qurum), aktın növü, qəbul edildiyi tarix, qeydiyyat nömrəsi və adı göstərilməklə Dövlət Reyestrinin qeydiyyat jurnalının kağız və elektron formalarında qeydiyyata alınır.
Azərbaycan Respublikası Milli Məclisinin, Azərbaycan Respublikası Prezidentinin, Azərbaycan Respublikası Nazirlər Kabinetinin aktları, Azərbaycan Respublikası Konstitusiya Məhkəməsinin qərarları müşayiət məktubu olmadan, onları qəbul etmiş orqan (qurum) tərəfindən Dövlət Reyestrinə təqdim olunur və Ədliyyə Nazirliyinə daxil olduğu gündən sonrakı iş günü ərzində Dövlət Reyestrinə daxil edilir.
Qanunlar, fərmanlar və Azərbaycan Respublikası Nazirlər Kabinetinin qərarları rəsmi dərc edildikdən sonra Dövlət Reyestrinin elektron variantında dərc edilir.
Mərkəzi icra hakimiyyəti orqanlarının normativ hüquqi aktları və normativ xarakterli aktlar (Azərbaycan Respublikası Konstitusiya Məhkəməsinin qərarları istisna olmaqla) onları qəbul etmiş orqanın (qurumun) rəhbəri, o olmadıqda isə onun vəzifəsini icra edən müavini tərəfindən imzalanmış müşayiət məktubu ilə birgə Dövlət Reyestrinə təqdim edilir. Mərkəzi icra hakimiyyəti orqanlarının normativ hüquqi aktlarına və normativ xarakterli aktlara “Normativ hüquqi aktlar haqqında” Azərbaycan Respublikasının Konstitusiya Qanununun 51.1-ci maddəsinə müvafiq olaraq tərtib edilmiş məcburi hüquqi ekspertizanın rəyi əlavə olunur.Həmçinin həmin hüquqi aktların razılaşdırılması Azərbaycan Respublikasının qanunvericiliyi ilə məcburi olduqda, habelə hüquqi aktda Azərbaycan Respublikasının qanunvericiliyində müəyyən edilmiş qaydada digər orqanla (qurumla) bağlı normativ göstərişlər və (və ya) tapşırıqlar olduqda, həmin hüquqi akt əlaqədar orqanla (qurumla) razılaşdırılaraq Dövlət Reyestrinə təqdim edilir.  
Mərkəzi icra hakimiyyəti orqanlarının normativ hüquqi aktları və normativ xarakterli aktlar (Azərbaycan Respublikası Konstitusiya Məhkəməsinin qərarları istisna olmaqla) Ədliyyə Nazirliyinə daxil olduğu gündən yeddi iş günü müddətində Dövlət Reyestrinə daxil edilmək üçün qəbulundan imtinaya əsas olub-olmamasına dair yoxlanılır. Yoxlama aparılarkən hüquqi aktlar məcburi hüquqi ekspertizadan keçirilir. Məcburi hüquqi ekspertizanın rəyi “Normativ hüquqi aktlar haqqında” Azərbaycan Respublikasının Konstitusiya Qanununun 51.1-ci maddəsinə müvafiq olaraq tərtib edilməlidir. Dövlət Reyestrinə daxil edilmək üçün qəbulundan imtinaya əsas aşkar edilməzsə Dövlət Reyestrinə daxil edilir. Gün ərzində Dövlət Reyestrinə daxil edilmiş hüquqi aktlar növbəti gün saat 00.00-da Dövlət Reyestrinin elektron variantında dərc edilir.
Mərkəzi icra hakimiyyəti orqanlarının normativ hüquqi aktları və normativ xarakterli aktlar, həmin aktlarda onların qüvvəyə minməsinin daha gec müddəti nəzərdə tutulmadıqda, Dövlət Reyestrinin elektron variantında dərc edildiyi gündən qüvvəyə minir. Hüququn analogiyasından və ya qanunun analogiyasından istifadə olunması haqqında Azərbaycan Respublikası Konstitusiya Məhkəməsinin qərarı Dövlət Reyestrinin elektron variantında dərc edildiyi gündən qüvvəyə minir.
Dövlət Reyestrinə daxil edilmiş hüquqi akta xüsusi alqoritm əsasında vahid və təkrarlanmayan Dövlət Reyestrinin qeydiyyat nömrəsi verilir.
Dövlət Reyestrinə daxil edilmiş hüquqi aktın Dövlət Reyestrinin qeydiyyat nömrəsi, Dövlət Reyestrinə daxil edilmək üçün qəbulundan imtina olunmuş hüquqi akt barəsində isə imtinanın əsası Dövlət Reyestrinin qeydiyyat jurnalında göstərilir.
Yeni hüquqi aktın qəbulu ilə əlaqədar olaraq, Dövlət Reyestrinə əvvəllər daxil edilmiş hüquqi aktlarda zəruri hallarda müvafiq dəyişikliklər edilir. Dövlət Reyestrinə daxil edilmiş hüquqi aktların ləğv edilmiş və ya qüvvədən düşmüş hesab edilmiş struktur elementləri aktlardan çıxarılır, hüquqi aktlar qüvvəsini itirdikdə isə bu barədə müvafiq qeyd edilir.Dəyişikliklər edilmiş, ləğv edilmiş və ya qüvvədən düşmüş hüquqi aktlar üzrə Hüquqi Aktların Dövlət Reyestrinə həmin aktlarda dəyişikliklər etmiş, onları ləğv etmiş və ya qüvvədən düşmüş hesab etmiş hüquqi aktın rekvizitləri, habelə Hüquqi Aktların Dövlət Reyestrinin qeydiyyat nömrəsi və hüquqi aktın Hüquqi Aktların Dövlət Reyestrinə daxil edilmə tarixi göstərilməklə müvafiq qeyd daxil edilir.
Dövlət Reyestrinə daxil edilmiş hüquqi aktın kağız və elektron daşıyıcıları Dövlət Reyestrinin strukturuna uyğun olaraq onun arxivində daimi saxlanılır.
Hüquqi Aktların Dövlət Reyestrinə daxil edilən məlumatlar 3 ayda bir dəfə toplu şəklində dərc edilməlidir



Aparılmış tədqiqat nəticəsində hazırlanmış təkliflər:

· Normativ hüquqi aktların layihələrinin hazırlanmasının planlaşdırılması işinin təkmilləşdirilməsi, normativ hüquqi aktlarla tənzimlənməli olan ictimai münasibətlərinin müəyyənləşdirilməsi məqsədi ilə araşdırmaların aparılması, bu işə ictimaiyyətin, normayaratma fəaliyyətinin subyektlərinin, digər maraqlı orqanların, elmi təşkilatların, habelə digər fiziki və hüquqi şəxslərin cəlb edilməsi  ilə bağlı tədbirlər həyata keçirilməsi;
· Normativ hüquqi aktların layihələrinin müzakirəsinə ictimaiyyətin cəlb edilməsi işinin genişləndirilməsi, həmçinin yerli icra hakimiyyəti və yerli özünüidarə orqanlarının normativ xarakterli aktları layihələrinin müzakirəsinə həmin inzibati ərazidə yaşayan fiziki şəxslərin və həmin ərazidə yerləşən hüquqi şəxslərin cəlb edilməsinin təmin edilməsi üçün tədbirlər görülməsinin təmin edilməsi;
· Qanunvericilikdə korrupsiya risklərinin aşkar edilməsi və aradan qaldırılması üçün xarici ölkələrin təcrübəsi öyrənilməklə normativ hüquqi aktların layihələrinin, həmçinin  qüvvədə olan normativ hüquqi aktların antikorrupsiya ekspertizasının qanunvericiliyə daxil edilməsi, həmin ekspertizanın aparılmasının müstəqil quruma həvalə edilməsi, eyni zamanda bu işin aparılmasına sivil təşkilatların cəlb edilməsi, ekspertizanın nəticəsinə dair rəyin ictimaiyyətə açıqlanması ilə bağlı təkliflərin hazırlanmasının təmin edilməsi;
· Beynəlxalq antikorrupsiya standartları ilə uyğunluğun təmin edilməsi, milli qanunvericiliyin həmin standartlar çərçivəsində təkmilləşdirilərək vəzifəli şəxslərin fəaliyyətlərində şəffaflığın artırılması məqsədilə maraqlar toqquşmasına dair ayrıca qanunvericilik aktının qəbul edilməsi;
· Korrupsiya ilə əlaqədar hüquqpozmalarla bağlı məlumatvermə institutunun təcrübədə tətbiqinin genişləndirilməsi və bu institutun təkmilləşdirilməsi məqsədilə ayrıca qanunvericilik aktının qəbul edilməsi;
· Azərbaycan Respublikasının Ali Məhkəməsi, məhkəmələrin praktikasına aid məsələlər üzrə izahların cinayət prosesini həyata keçirən orqanlar üçün hüquqi statusunu müəyyən edən norma qanunvericiliyə daxil edilməsi.

Səlahiyyətverici normalar


Bu cür normalar özlərində hər hansı icazəni hüququ ehtiva etməklə, adətən hüquq müəyyənedici xarakter daşıyırlar.


Məcburedici normalar


Bu cür normalar özlərində edilməsi bilavasitə məcburi xarakter daşıyan qaydaları ehtiva edirlər (nəyi etmək mütləqdir).


Qadağanedici normalar


Bu cür normalar özlərində edilməsi arzuolunmayan və edildikdə hüquqi təsir tədbirlərinin tətbiq edilməsinə səbəb olan hərəkətləri ehtiva edirlər.















DİSPOZİTİV NORMALAR


İMPERATİV NORMALAR







Normativ hüquqi akt


Normativ xarakterli akt


Qeyri-normativ hüquqi akt





















  Azərbaycan Respublikası Milli Məclisinin qərarları


Azərbaycan Respublikası Prezidentinin sərəncamları


 Azərbaycan Respublikası Nazirlər Kabinetinin sərəncamları


 Vətəndaşlıq vəziyyəti aktlarının dövlət qeydiyyatını həyata keçirən orqanların aktları


Qanunun 3-cü maddəsinin birinci hissəsinə uyğun olaraq qeyri-normativ hesab edilən digər hüquqi aktlar

































Azərbaycan Respublikası Konstitusiyasının 130-cu maddəsinin III hissəsinin 1-7-ci bəndlərinə və IV hissəsinə əsasən qəbul edilmiş Azərbaycan Respublikası Konstitusiya Məhkəməsinin qərarları


Azərbaycan Respublikası Mərkəzi Seçki Komissiyasının qərarları, təlimatları və izahları


 maliyyə bazarları tənzimləyicisinin qərarları


 Məhkəmə-Hüquq Şurasının qərarları


 Milli Televiziya və Radio Şurasının qərarları


 yerli özünüidarə orqanlarının qərarları


 yerli icra hakimiyyəti orqanlarının qərarları

































Qanunun analogiyası


Hüququn analogiyası






Ümumi


Xüsusi







1


2


normayaratma təşəbbüsü (normativ hüquqi aktın layihəsinin hazırlanması)


normativ hüquqi aktın qəbul edilməsi


4


5


normativ hüquqi aktın dərc edilməsi


normativ hüquqi aktın Azərbaycan Respublikasının Hüquqi Aktların Dövlət Reyestrinə daxil edilməsi


3


normayaratma fəaliyyətinin planlaşdırılması























Preambula


Bölmə


Fəsil


Hissə


Bənd


Maddə


Yarımbənd


Abzas












A:  bütün sənədlər təqdim edildikdən sonra pasportun verilməsi ilə bağlı qərar 1 ilə qədər müddət ərzində qəbul edilir.								 


B: bütün sənədlər təqdim edildikdən sonra pasportun verilməsi ilə bağlı qərar 5 gün ərzində  qəbul edilir.		







A: sərxoş halda  avtomobil idarə etməyə görə, polis  sürücünü  dayandıraraq ona cərimə tətbiq edə bilər.


B: sərxoş halda  avtomobil idarə etməyə görə, polis  sürücünü  dayandıraraq ona cərimə tətbiq etməlidir.







Azərbaycan Respublikası Konstitusiyasının 130-cu maddəsinin III hissəsinin 1-7-ci bəndlərinə və IV hissəsinə əsasə.n qəbul edilmiş Azərbaycan Respublikası Konstitusiya Məhkəməsinin qərarları


Azərbaycan Respublikası Mərkəzi Seçki Komissiyasının qərarları, təlimatları və izahları


 maliyyə bazarları tənzimləyicisinin qərarları


 Məhkəmə-Hüquq Şurasının qərarları


 Milli Televiziya və Radio Şurasının qərarları


 yerli özünüidarə orqanlarının qərarları


 yerli icra hakimiyyəti orqanlarının qərarları

